
2018 ᐊᕐᕌᒍᖓ ᖁᕕᐊᓇᖅᑑᓚᐅᖅᑐᖅ ᓄᓇᕗᒥ − ᑖᓐᓇ 
ᐊᕐᕌᒍᕗᑦ ᓇᓗᓇᐃᖅᓯᒍᑕᐅᖕᒪᑦ 25ᓂ ᐊᕐᕌᒍᖃᓕᕐᓂᖓᓂ 
ᐊᑎᓕᐅᖅᑕᐅᓂᖓ ᓄᓇᕗᒥ ᐊᖏᕈᑎᖓ.  ᐃᖅᑲᐅᒪᑎᓪᓗᑕ 
ᓴᓐᖏᓐᓂᕆᔭᐅᔪᓂᒃ, ᒪᑭᑕᐃᓐᓇᕈᓐᓇᕐᓂᖅ ᐊᒻᒪᓗ 
ᐱᔪᒪᔪᓂᐅᔪᑦ ᑕᐃᒃᑯᐊ ᐱᓕᕆᓚᐅᖅᑐᑦ ᐊᒃᓱᕈᖅᖢᑎᒃ 
ᐱᓕᕆᓚᐅᕐᓂᖏᑦ ᐱᔭᕆᑐᓚᐅᖅᑐᒥᒃ ᐊᖏᕈᑎᒥ, 
ᓯᕗᒻᒧᑦᑕᐅᖅ ᑕᐅᑐᖕᒥᒐᑦᑕ ᓴᖅᑭᑎᑦᑎᓂᕐᒥᒃ 
ᐱᓂᐊᕐᓂᐅᓯᒪᔪᓂᒃ ᐋᔩᕋᕈᑎᒋᔭᐅᓯᒪᔪᓄᑦ. 
 
ᑲᓇᑕᐅᑉ ᒐᕙᒪᖓ ᓄᑖᓂ ᑐᕌᒐᖃᓕᕐᒪᑦ ᓄᓇᖃᖅᑐᑐᖃᓂ−
ᒐᕙᒪᑐᖃᒃᑯᓪᓗ ᐃᖅᑲᓇᐃᔭᖃᑎᒌᖕᓂᕆᔭᖓᓂ.  
ᑖᓐᓇ ᓄᑖᖑᔪᖅ ᑐᕌᒐᖅ ᓇᓗᓇᕈᓐᓃᓚᐅᖅᑐᖅ 
ᓴᖅᑭᑎᑦᑎᓚᐅᖅᑎᓪᓗᒋᑦ ᓄᑖᒥ ᒐᕙᒪᒃᑯᑦ 
ᑐᑭᒧᐊᒍᑎᒋᔪᒪᔭᖏᓐᓂᒃ, ᐋᖅᑭᒋᐊᖅᑕᐅᓯᒪᔪᒥᒃ 
ᐅᑭᐅᖅᑕᖅᑐᕐᒧᑦ ᐊᑐᐊᒐᓕᕆᓂᕐᒥ ᑐᓐᖓᕕᓕᐅᕐᓂᖅ, 
ᐊᒻᒪᓗ ᒥᓂᔅᑕᐃᑦ ᐱᓕᕆᔪᒪᓂᖏᑦ ᑎᑎᖃᑎᒍᑦ 
ᓇᓗᓇᐃᖅᓯᑎᓪᓗᒋᑦ ᓯᕗᓪᓕᐅᑎᑦᑎᔪᒪᓂᐊᕐᓂᖏᓐᓄᑦ 
ᓄᓇᖃᖅᑐᑐᖃᓂ.  ᕿᑭᖅᑕᓃᒃᑯᓪᓗᑕ ᐱᐅᓂᖅᓴᒃᑯᑦ 
ᑐᓴᐅᒪᖃᑦᑕᐅᑎᖃᕈᒪᓯᒪᓕᕋᑦᑕ ᐊᒻᒪᓗ 
ᐃᖅᑲᓇᐃᔭᖃᑎᖃᑦᑎᐊᕈᒪᓪᓗᑕ ᑲᓇᑕᐅᑉ ᓯᕗᓕᖅᑎᒋᔭᖓᓗ 
ᑐᕈᑑᑉ ᒐᕙᒪᖓᓂᒃ ᐊᒻᒪᓗ ᓴᖅᑭᑎᑦᑎᕙᓪᓗᑕ ᐱᓕᕆᐊᒃᓴᓂ 
ᐊᑐᕐᓗᒍ ᐃᓘᓐᓇᕆᔭᖓᓂᒃ ᒐᕙᒪᒃᑯᑦ−ᑐᕌᒐᕆᔭᖏᓐᓂᑦ. 
  
ᑖᓐᓇ ᑐᕌᒐᖅ ᐃᑲᔪᖅᑐᕐᓗᒍ, ᕿᑭᖅᑕᓃᒃᑯᑦ 
ᐱᕙᓪᓕᐊᑎᑦᑎᓚᐅᕐᒪᑕ “ᓄᑖᖑᔪᒥᒃ ᑐᕌᒐᖃᕐᓂᖅ 
ᐱᕙᓪᓕᐊᔪᓕᕆᓂᕐᒧᑦ ᓄᓇᕗᒥ” ᐊᒻᒪᓗ ᑐᓂᔭᐅᓪᓗᓂ 
ᒐᕙᒪᑐᖃᒃᑯᓐᓄᑦ ᔭᓐᓄᐊᓕᒥ ᐊᒻᒪᓗ ᒫᓐᓇᓵᖑᓚᐅᖅᑐᒥᒃ 
ᓴᖅᑭᑎᑦᑎᓪᓗᑕ “ᐃᓄᐃᑦ ᐊᒻᒪ ᑕᓪᓗᕈᑎᐅᑉ ᐃᒪᖓ: 
ᓄᑖᖑᔪᒥᒃ ᐸᖅᑭᓂᕐᒥᒃ”.  ᑕᓪᓗᕈᑎᐅᑉ ᐃᒪᖓᓄ ᐃᓄᐃᑦ 
ᐊᒃᑐᖅᑕᐅᓂᐊᕐᓂᖏᓐᓄᑦ ᐃᑲᔫᓯᐊᒃᓴᖏᓐᓂᒃ ᐊᖏᕈᑎᖓ 
ᓇᓗᓇᓐᖏᑦᑐᖅ ᐊᖏᓂᖅᐹᖑᔪᖅ ᐱᓕᕆᐊᖑᓪᓗᓂ 
ᕿᑭᖅᑕᓃᒃᑯᑦ ᑲᔪᓯᒍᑎᒋᕙᓪᓕᐊᔭᖓᓂ.  ᑖᓐᓇ ᐊᖏᕈᑎ 
ᐊᑯᓂᐅᓂᐊᖅᑐᒥᒃ ᐊᒃᑐᐃᓂᖃᕐᓂᐊᖅᖢᓂ. 
 
ᐃᓱᒪᒋᓗᒍ ᑐᑭᓯᐅᒪᒍᒪᓂᖅ, ᐱᒻᒪᕆᐅᖕᒪᑦ ᓴᐳᔾᔨᓯᒪᓂᖅ.  
ᐃᓄᐃᑦ ᓯᕗᒧᐊᕈᑎᒃᓴᖏᓐᓂᒃ ᑐᓂᔭᐅᓯᒪᒋᐊᖃᖅᑐᑦ 

ᒪᑭᒪᐃᓐᓇᕐᓂᐊᖅᑐᓂᒃ ᐱᕙᓪᓕᐊᔾᔪᑎᒃᓴᓂ.  ᐱᓕᕆᐊᕗᑦ 
ᐱᕕᖃᖅᑎᑦᑎᓂᐊᖅᑐᖅ ᑐᑭᓕᐅᖅᑕᐅᓂᕆᔭᖏᓐᓂᒃ 
ᐱᓕᕆᐊᒃᓴᕆᔭᐅᔪᓄᑦ ᐃᓄᖕᓄᑦ ᐸᖅᑭᔨᐅᖃᑦᑕᖅᑎᓪᓗᒋᑦ, 
ᒥᐊᓂᖅᓯᔨᐅᖃᑦᑕᖅᑎᓪᓗᒋᑦ ᐊᒻᒪᓗ 
ᐊᖑᓇᓱᒋᐊᖃᑦᑕᖅᑎᓪᓗᒋᑦ ᐱᕙᓪᓕᐊᔾᔪᑎᒃᓴᕆᓂᐊᖅᑕᖓᓂᒃ.  
ᐃᑲᔪᖅᑐᐃᔪᒍᑦ ᒐᕙᒪᐅᔪᓕᒫᖅ ᑐᕌᒐᖓᓂᒃ ᐊᑐᕐᓗᑎᒃ 
ᐊᖏᕈᑎᒥ ᐋᔩᕋᕈᑎᖃᖅᐸᓪᓕᐊᓗᑕ, ᓯᕗᓪᓕᐅᑎᓪᓗᑎᒍ 
ᐱᖁᑎᑦ, ᐱᕙᓪᓕᐊᔾᔪᑎᒃᓴᑦ ᐊᒻᒪᓗ ᐃᓄᖕᓄᑦ 
ᓯᕗᒃᑲᖅᑕᐅᓂᐊᖅᑐᓂᒃ ᐊᐅᓚᑦᑎᓂᕐᒥᒃ ᑕᓪᓗᕈᑎᐅᑉ 
ᐃᒪᖓᓂ. 
 

ᐋᔩᕋᕈᑎᖃᖅᑎᓪᓗᑕ ᑕᓪᓗᕈᑎᐅᑉ ᐃᒪᖓᓄᑦ ᐊᖏᕈᑎᒥᒃ, 
ᐋᔩᕋᕈᑎᖃᒃᑲᓐᓂᖅᑐᒍᑦᑕᐅᖅ ᓄᓘᔮᑦ ᐱᓕᕆᐊᖓᓄᑦ 
ᐊᖏᕈᑎᖓᓂ, ᓴᖅᑭᑎᓐᓇᓱᒃᖢᒋᑦ ᐃᑲᔫᓯᐊᒃᓴᐅᔪᑦ 
ᑖᒃᑯᓄᖓ ᑕᓪᓕᒪᐅᔪᓄᑦ ᐊᒃᑐᖅᑕᐅᓯᒪᔪᓄᑦ ᓄᓇᓕᖕᓄᑦ.  
ᑕᒪᓐᓇ ᐋᔩᕋᕐᓂᐅᔪᖅ ᓴᕿᕝᕕᐅᓯᒪᓕᕇᕐᖓᑦ ᐃᓄᐃᑦ 
ᐊᑐᐃᓐᓇᖃᕐᓂᖏᓐᓂ ᐃᖅᑲᓇᐃᔮᒃᓴᓂ ᐅᔭᕋᕐᓂᐊᕐᕕᖕᒥ. 
 
ᑖᒃᑯᐊ ᓯᕗᓪᓕᖅᐹᖑᓪᓗᑎᒃ ᐃᓕᓐᓂᐊᕌᓂᓚᐅᖅᑐᖅ 
ᕿᑭᖅᑕᓃᒃᑯᑦ−ᑲᑐᔾᔨᒍᑕᐅᓯᒪᔪᕐᓗ ᐃᖅᑲᓇᐃᔭᓕᖅᑐᑦ ᐊᒻᒪᓗ 
ᐅᐱᒍᓱᒻᒪᕆᒃᖢᑎᒃ ᑲᔪᓯᓂᖃᑦᑎᐊᕈᓐᓇᓚᐅᕐᓂᖏᓐᓄᑦ.  
350ᖑᔪᓂᒃ ᐊᑎᓕᐅᖅᓯᒪᔪᖃᓕᖅᑐᖅ ᑐᑦᑕᕐᕕᖕᒥ, 
ᑖᓐᓇᓗ ᓄᑖᖑᔪᖅ ᐃᓄᐃᑦ ᐃᖅᑲᓇᐃᔭᕈᓐᓇᖅᑐᓂᒃ 
ᓇᓗᓇᐃᔭᐃᕝᕕᒃ ᖃᕆᓴᐅᔭᒃᑰᖅᑐᖅ, ᑕᑯᔪᓐᓇᖃᑦᑕᕐᓂᐊᕋᑦᑕ 
ᑲᔪᓯᑦᑎᐊᕐᓂᖏᓐᓂ ᓴᖅᑭᑎᑕᐅᓯᒪᔪᓂᒃ ᕿᑭᖅᑕᓂ 
ᓄᓇᓕᖕᓂ ᐃᓄᖁᑎᒋᔭᐅᔪᓄᑦ. 
 
ᐊᒥᓱᓂᒃ ᐱᓕᕆᐊᒃᓴᖃᖅᑐᒍᑦ ᑲᔪᓯᑎᑕᐅᔪᓂᒃ ᐊᒻᒪᓗ 
ᖁᕕᐊᓱᒃᖢᑕ ᓇᓗᓇᐃᕈᒪᓪᓗᒋᑦ ᑭᓲᓂᖏᓐᓂ.  ᐄᐳᓪᒥ 

ᕿᑭᖅᑕᓃᒃᑯᑦ ᑲᑎᒪᑎᑦᑎᓚᐅᕐᒪᑕ ᐃᓐᓇᕐᓂᑦ 
ᖃᐅᓱᐃᑦᑐᕐᒥᑦ, ᒥᑦᑎᒪᑕᓕᖕᒥᑦ, ᐸᖕᓂᖅᑑᒥᑦ ᐃᖃᓗᓐᓂᓗ 
ᐃᓚᒋᔭᐅᓂᐊᖅᖢᑎᒃ ᐃᐱᑎᑮ ᐱᓕᕆᐊᖓᓂ.  
ᐊᓯᖏᑦᑎᑐᑦ ᐱᓕᕆᐊᖑᔪᓂᒃ, ᑖᓐᓇ ᐃᐱᑎᑮ 
ᐱᓕᕆᐊᖓᑦ ᐊᑯᓂᐅᓂᐊᖅᑐᒥᒃ ᐊᑦᑐᐃᓂᖃᕐᓂᐊᖅᑐᖅ 
ᑎᑎᕋᕆᐅᖅᓴᓂᕐᒨᖓᔪᓂᒃ ᐅᖃᓕᒫᒋᐅᖅᓴᓂᕐᒨᖓᔪᓂᓗ 
ᐊᒻᒪᓗ ᐸᐃᕕᖕᓂ ᐃᑲᔫᑎᒋᔭᐅᔪᓐᓇᖅᑐᓂᒃ 
ᐱᕙᓪᓕᐊᑎᑕᐅᓯᒪᔪᑦ ᐃᓐᓇᐃᑦ ᐃᑲᔪᖅᑎᒋᔭᐅᓪᓗᑎᒃ 
ᑕᒪᓐᓇᓗ ᑲᔪᖏᖅᓴᐃᓂᐊᖅᑐᒃᓴᐅᔪᖅ ᐃᓅᓱᒃᑐᓂ ᐅᓪᓗᒥ 
ᖃᐅᑉᐸᒧᓪᓗ. 
 
25 ᐊᕐᕌᒍᑦ ᖄᖏᖅᓯᒪᔪᑦ, ᐃᓅᓪᓗᑕ ᐊᖏᓚᐅᖅᓯᒪᔪᒍᑦ 
ᓄᓇᕗᒥ ᐊᖏᕈᑎᑎᒍᑦ ᑲᓇᑕᒥᐅᑕᐅᖃᑕᐅᔪᒪᓪᓗᑕ, 
ᐅᐱᒍᓱᓪᓗᑕ ᓴᐳᔾᔨᓗᒍ ᐅᑭᐅᖅᑕᖅᑐᖅ ᐊᑕᐅᑦᓯᒃᑯᓪᓗ 
ᑲᓇᑕᓕᒫᖅ ᐃᓱᒪᒋᔭᐅᖏᓐᓇᕐᓗᓂ.  ᐅᐱᒍᓱᒃᑐᖓ 
ᑲᓇᑕᒥᐅᑕᐅᒋᐊᒃᓴᖅ ᐊᒻᒪᓗ ᐃᓅᔭᕆᐊᒃᓴᖅ ᐊᒻᒪᓗ 
ᐅᐱᒍᓱᒃᖢᖓ ᐱᕕᖃᖅᑎᑕᐅᓯᒪᓂᓐᓂ ᐱᔨᑦᓯᕈᓐᓇᖅᖢᖓ 
ᕿᑭᖅᑕᓂ ᐃᓄᖕᓂ ᐊᖓᔪᖅᑳᖑᑎᓪᓗᖓ 
ᕿᑭᖅᑕᓃᒃᑯᓐᓂ.  ᑖᓐᓇ ᓄᓇᕗᒥ ᐊᖏᕈᑎᖓ 
ᐊᑐᖅᑕᐅᓯᒪᖕᒪᑦ ᒪᓕᒃᑎᑦᑎᓪᓗᓂ ᐱᕙᓪᓕᐊᔾᔪᑎᒋᔭᐅᔪᓂᒃ, 
ᓴᖅᑭᑎᑦᑎᒍᑕᐅᓯᒪᔪᓂᒃ ᐊᒻᒪᓗ ᑲᔪᓯᑎᑦᑎᒍᑕᐅᓯᒪᓪᓗᓂ 
ᐊᒥᓱᓂᒃ ᐊᒃᑐᐃᒍᑎᒋᔭᐅᖃᑦᑕᖅᓯᒪᔪᓄᑦ ᐊᒻᒪᓗ ᐱᐅᔪᓂᒃ 
ᐱᒋᐊᕈᑎᒋᔭᐅᔪᓄᑦ ᑕᐃᒪᐃᒻᒪᑦ ᐅᐱᒍᓱᒃᑐᖓ ᑕᒪᒃᑯᓂᖓ 
ᐃᓚᒋᔭᐅᖃᑦᑕᖅᓯᒪᒐᒪ.  ᑲᔪᓰᓐᓇᖅᑐᒥᒃ ᐊᒃᓱᕈᕐᓗᖓ 
ᐱᓕᕆᓇᓱᐊᖏᓐᓇᕐᓂᐊᖅᑐᖓ ᓇᓗᓇᐃᖅᓯᓗᖓ 
ᑖᓐᓇ ᓄᓇᕗᒥ ᐊᖏᕈᑎᖓ ᐊᒃᑐᐊᖓᑦᑎᐊᕐᓂᖓ 
ᐱᓕᕆᐊᕆᕙᒃᑕᑦᑎᓐᓂ ᐊᒻᒪᓗ ᓂᕆᐅᒋᔭᖃᖅᐳᖓ 
ᐃᑲᔫᓯᐊᒃᓴᐅᔪᑦ ᓴᖅᑭᓐᓂᐊᖅᑐᓂᒃ ᐃᓚᒌᓄᑦ.I 

ᓄᓇᓂᒃ, ᐃᒪᓂᒃ ᐊᒻᒪᓗ ᓄᓇᒥᓐᖔᖅᑐᓂᒃ ᐊᒻᒪᓗ 
ᐊᑭᓕᐅᓯᐊᒃᓴᖃᖅᑎᑦᑎᓪᓗᓂ ᐃᓚᒋᔭᐅᔪᓐᓇᖁᓪᓗᒋᑦ 
ᐱᕙᓪᓕᐊᔪᓕᕆᓂᕐᒥ.  ᐊᒥᓱᑦ ᑲᔪᓯᑎᑕᐅᓯᒪᓕᖅᑐᑦ 
ᑕᐃᒪᓐᖓᓂᑦ ᐊᑎᓕᐅᖅᑕᐅᓚᐅᖅᓯᒪᑎᓪᓗᒍ ᐊᖏᕈᑎ 
25ᓂ ᐊᕐᕌᒎᓕᖅᑐᓂᑦ, ᐃᓄᖕᓄᑦ ᑎᒥᖁᑎᒋᔭᐅᔪᓕᒫᑦ 
ᑲᑎᒪᔨᐅᕝᕕᐅᔪᓪᓗ ᐊᒃᓱᕈᖅᖢᑎᒃ ᐱᓕᕆᓯᒪᖕᒪᑕ 
ᐱᓕᕆᐊᒃᓴᖏᑦ ᑲᔪᓯᑎᑕᐅᖁᓪᓗᒋᑦ ᐊᖏᕈᑎᓃᑦᑐᑦ ᐊᒻᒪᓗ 
ᐱᓕᕆᐊᖃᐃᓐᓇᕐᓂᐊᖅᖢᑎᒃ. ᒪᐃ 25th, 2018 ᐅᓪᓗᕆᔭᐅᕗᖅ 25ᓂ ᐊᕐᕌᒍᖃᓕᕐᓂᖓᑦ 

ᐊᑎᓕᐅᖅᑕᐅᓚᐅᖅᑎᓪᓗᓂ ᓄᓇᕗᒥ ᐊᖏᕈᑎᖓ 
(ᓄᓇᑖᕐᓂᕐᒧᑦ ᐊᖏᕈᑎ).  ᑖᓐᓇ ᐊᖏᕈᑎ 
ᑐᓐᖓᕕᒋᔭᐅᓯᒪᖕᒪᑦ ᓄᓇᕘᑉ ᐱᕈᖅᐸᓪᓕᐊᓂᕆᔭᖓᓄᑦ 
ᐊᒻᒪᓗ ᑲᔪᓰᓐᓇᖅᑐᒥᒃ ᐱᕈᖅᐸᓪᓕᐊᓂᐊᖅᖢᓂ 
ᐊᑐᖅᑕᐅᖃᑦᑕᕐᓂᐊᖅᖢᓂ ᓯᕗᓂᕆᓂᐊᖅᑕᑦᑎᓐᓂ.  
ᐊᑎᓕᐅᖅᑕᐅᓚᐅᖅᓯᒪᔪᖅ ᓴᖅᑭᑎᑦᑎᔪᒪᓪᓗᑎᒃ 
ᐃᑲᔫᓯᐊᒃᓴᓂ ᓄᓇᕗᒥᐅᓄᑦ ᐃᓄᖕᓄᑦ.  

ᕿᑭᖅᑕᓃᒃᑯᑦ ᑎᓕᔭᐅᓯᒪᓪᓗᑎᒃ ᐃᓄᖕᓄᑦ 
ᑎᒥᖁᑎᒋᔭᐅᖕᒪᑦ ᓴᖅᑭᓯᒪᔪᒥᒃ ᓄᓇᕗᒥ ᐊᖏᕈᑎᑎᒍᑦ.  
ᑕᒪᓐᓇᓗ ᑐᑭᖃᖅᑐᖅ ᐱᓕᕆᐊᒃᓴᓂᒃᑕᐅᓯᒪᓂᑦᑎᓐᓄᑦ 
ᐊᖏᕈᑎᑎᒍᑦ ᑲᔪᓯᑎᒋᐊᖃᖅᑕᑦᑎᓐᓄᑦ.  ᒪᓕᒃᖢᒍ ᐊᖏᕈᑎ, 
ᕿᑭᖅᑕᓃᒃᑯᑦ ᐱᓕᕆᐊᒃᓴᖃᖅᑐᑦ ᐊᐅᓚᑦᑎᓂᕐᒥᒃ ᐃᓄᐃᑦ 
ᓄᓇᖏᓐᓂᒃ ᓇᖕᒥᓂᖏᓐᓄᑦ ᕿᑭᖅᑕᓂ ᓄᓇᓕᖕᓂ 
ᑭᒡᒐᖅᑐᖅᖢᒋᑦ 14,000ᖑᔪᓂᒃ ᐃᓄᖕᓂ. ᐊᑐᖃᑦᑕᖅᑕᕗᑦ 
ᐊᖏᕈᑎ ᑐᑭᑖᕈᑎᖃᖃᑦᑕᕐᓂᐊᖅᑎᓪᓗᑕ ᐊᒻᒪᓗ 
ᐱᓕᕆᐊᒃᓴᐅᖃᑦᑕᕐᓂᐊᖅᑐᓂᒃ ᖃᑭᒋᐊᒃᑲᓐᓂᖁᓪᓗᒍ 
ᐃᓄᐃᑦ ᐅᖃᐅᓯᖓ ᐃᓕᖅᑯᓯᖓᓗ, ᐃᓄᐃᑦ ᐊᕙᑎᒥᒃ 
ᐱᔪᒪᔭᐅᔪᓂᒃ ᐊᒻᒪᓗ ᓇᖕᒥᓂᖅᓱᓕᕈᓐᓇᕐᓂᕐᒥᒃ, ᐊᒻᒪᓗ 
ᖃᑭᒋᐊᖅᑎᑦᑎᓗᑕ ᐱᕙᓪᓕᐊᓂᐅᔪᑦ, ᐃᓅᓯᕐᓅᖓᔪᓂᒃ 
ᐊᒻᒪᓗ ᐃᓕᖅᑯᓯᒃᑯᑦ ᖃᓄᐃᑦᑕᐃᓕᓂᕆᖏᑦ 
ᐃᓄᐃᑦ.  ᕿᑭᖅᑕᓃᒃᑰᓪᓗᑕ ᐱᒻᒪᕆᐅᑎᓯᒪᔭᕗᑦ 
ᐱᕕᖃᖅᑎᑕᐅᓂᑦᑎᓐᓂ ᑭᒡᒐᖅᑐᐃᔪᓐᓇᕐᓂᑦᑎᓐᓄᑦ 
ᕿᑭᖅᑕᓂ ᐃᓄᖁᑎᒋᔭᐅᔪᓂᒃ ᐊᑐᓕᖅᑎᑕᐅᓂᖓᒍᑦ 
ᓄᓇᕗᒥ ᐊᖏᕈᑎᖓ. 

ᐋᔩᕈᑎᖃᖅᑎᓪᓗᒋᑦ ᓄᓇᕗᒥ ᐊᖏᕈᑎᒥᒃ 
ᐊᒃᓱᕈᓐᓇᖅᑑᓚᐅᖅᓯᒪᔪᖅ ᐊᒻᒪ 20ᓄᑦ ᐊᕐᕌᒍᓄᑦ 
ᐋᔩᕋᕈᑕᐅᓪᓗᓂ.  ᑐᓐᖓᕕᒃ ᕕᑐᕇᓴᓐᑯᑦ ᓄᓇᕗᒥ 
(ᐅᓪᓗᒥᐅᓕᖅᑐᖅ ᑕᐃᔭᐅᔪᖅ ᓄᓇᕗᑦ ᑐᓐᖓᕕᒃᑯᑦ)  
ᐱᓕᕆᔪᒻᒪᕆᐅᓚᐅᖅᑐᑦ ᐃᓄᖕᓂ ᕿᑭᖅᑖᓗᖕᒥᐅᓂ 
ᐃᓚᐅᑎᑦᑎᓂᕐᒥᒃ ᐃᓄᐃᑦ ᐱᔪᒪᔭᖏᓐᓂᒃ ᓯᕗᓂᕐᒥᒃ 
ᑐᑭᓯᐅᒪᔭᐅᑦᑎᐊᕐᓂᐊᕐᒪᑕ ᐊᒻᒪᓗ ᓇᓗᓇᐃᖅᓯᒍᒪᓪᓗᑕ 
ᑕᒪᒃᑯᐊ ᐱᔪᒪᔭᐅᔪᑦ ᐃᓕᔭᐅᓯᒪᖃᑦᑕᐅᓗᑎᒃ ᐊᖏᕈᑎᒥ.   
ᖁᔭᓕᓯᒪᔭᕗᑦ ᐃᓄᐃᑦ ᐋᔩᕋᓚᐅᖅᑐᓂᒃ ᓴᐱᓕᓚᐅᓐᖏᒻᒪᑕ 
ᑐᕌᕐᕕᒋᒐᓱᒃᑕᖓᓂᒃ ᓇᖕᒥᓂᖅ ᒐᕙᒪᑖᕈᓐᓇᖅᓯᓂᕐᒧᑦ 
ᐊᒻᒪᓗ ᐃᓛᒃᑰᖓᔪᒥᒃ ᓄᓇᖃᕈᓐᓇᕐᓂᐊᕋᑦᑕ.  
ᑖᓐᓇ ᐊᖏᕈᑎ ᐱᖁᔭᓐᖑᖅᑎᑕᐅᓚᐅᖅᑐᖅ 
ᐊᑎᓕᐅᖅᑕᐅᓚᐅᖅᑎᓪᓗᒍ ᐹᓪ ᖁᐊᓴᒧᑦ, ᑕᐃᔅᓱᒪᓂ 
ᐊᖓᔪᖅᑳᖑᑎᓪᓗᒍ ᓄᓇᕗᑦ ᑐᓐᖓᕕᒃᑯᓐᓂ, ᐊᒻᒪᓗ 
ᐳᕋᐃᔭᓐ ᒪᓪᕉᓂ, ᑲᓇᑕᐅᑉ ᓯᕗᓕᖅᑎᕐᔪᐊᕆᓚᐅᖅᑕᖓᓂᑦ 
ᑲᓇᑕᒥ ᒪᐃ 25, 1993ᒥ. 

ᑖᓐᓇ ᓄᓇᕗᒥ ᐊᖏᕈᑎᖓ ᒪᓕᒃᑎᑦᑎᖃᑦᑕᖅᑐᖅ 
ᐱᓕᕆᔾᔪᓯᕆᔭᐅᔪᓂᒃ ᓄᓇᕗᙵ ᐃᓄᖕᓄᑦ 
ᑎᒥᖁᑎᒋᔭᐅᔪᓂᒃ ᐊᒻᒪᓗ ᑲᑎᒪᕕᐅᕖᑦ 
ᐱᓐᖑᖅᑎᑕᐅᓯᒪᔪᓄᑦ ᐊᖏᕈᑎᑎᒍᑦ ᑲᑐᔾᔨᓗᑎᒃ 
ᐊᐅᓚᑦᑎᓂᐊᕐᒪᑕ ᓄᓇᓂᒃ, ᐃᒪᓂᒃ ᐊᒻᒪᓗ 
ᐅᒪᔪᓂᒃ.  ᑖᓐᓇ ᐊᖏᖁᑎ ᓴᐳᔾᔨᓯᒪᖕᒥᔪᖅ 
ᐃᓄᐃᑦ ᐱᔪᓐᓇᐅᑎᖏᓐᓂᒃ ᐊᑐᕈᓐᓇᕐᓂᖏᓐᓄᑦ 

ᖁᕕᐊᓲᑎᖃᕐᓂᖅ 
25th−ᒋᔭᖓᓂ 
ᓇᓪᓕᐅᕐᓂᖅᓯᐅᖅᑎᓪᓗᒍ 
ᓄᓇᕗᒥ ᐊᖏᕈᑎᖓ 

ᑖᓐᓇ ᓄᓇᕗᒥ ᐊᖏᕈᑎᖓ ᑕᑭᔪᖅ (300ᓂ ᒪᒃᐱᒐᖃᖅᑐᖅ) 
ᐊᒻᒪᓗ ᑐᑭᓯᐊᓚᐃᓐᓇᖅᑐᓂ ᓱᖃᐃᒻᒪᑦ ᒪᓕᒐᑎᒍᑦ 
ᑎᑎᕋᖅᑕᐅᓯᒪᓂᖓᓄᑦ.  ᐊᒥᓱᓂᒃ ᐅᖃᐅᓯᖅᑕᓂ 
ᓴᖅᑭᕝᕕᐅᒋᐊᖃᕋᔭᖅᑐᖅ ᐃᓄᒃᑎᑐᑦ ᐃᓄᐃᓐᓇᖅᑐᓪᓗ.  
10ᓂ ᐊᕐᕌᒍᖃᓕᖅᑎᓪᓗᒍ ᐊᖏᕈᑎ, ᓄᓇᕗᑦ ᑐᓐᖓᕕᒃᑯᑦ 
ᓴᖅᑭᑎᑦᑎᓚᐅᖅᓯᒪᔪᑦ ᑐᑭᓯᓇᕐᓂᖅᓴᐅᔪᒥᒃ ᐊᖏᕈᑎᒧᑦ 
ᒪᓕᒐᒃᓴᓂᒃ ᑕᐃᓐᓇᓗ ᓇᐃᓐᓂᖅᓴᐅᓪᓗᓂ ᐊᒻᒪᓗ 
ᑐᑭᓯᓇᕐᓂᖅᓴᐅᓪᓗᓂ.  ᑖᓐᓇ ᐊᖏᕈᑎ ᑐᑭᓯᓇᕐᓂᖅᓴᐅᔪᖅ 
ᐊᑐᐃᓐᓇᐅᑎᑕᐅᓯᒪᔪᖅ ᓄᓇᕗᑦ ᑐᓐᖓᕕᒃᑯᑦ ᐊᒻᒪᓗ 
ᕿᑭᖅᑕᓃᒃᑯᑦ ᐃᑭᐊᖅᑭᕕᖏᓐᓂ. 
 
ᑕᓪᓕᒪᐃᑦ ᐊᕐᕌᒍᑦ ᖄᖏᖅᓯᒪᔪᓂᒃ ᑖᒃᑯᐊ ᐱᖓᓲᔪᑦ 
ᓴᓇᓐᖑᐊᖅᑏᑦ, ᐃᓄᒃ ᓵᓕ ᑕᓗᕐᔪᐊᕐᒥᐅᑦ, ᐹᓪ ᒪᓕᑭ, 
ᓇᐅᔮᕐᒥᐅᑦ ᐊᒻᒪᓗ ᓘᑎ ᐱᔭᒥᓂᖅ ᐊᐅᓱᐃᑦᑐᕐᒥᐅᑦ 
ᓴᓇᓐᖑᐊᓚᐅᕐᒪᑎᒃ ᐃᖅᑲᐅᒪᔾᔪᑎᒋᔭᐅᓂᐊᖅᑐᒥᒃ 
ᐊᖏᔫᓪᓗᓂ ᓄᓇᕗᑦ ᑐᓐᖓᕕᒃᑯᑦ ᕿᑭᖅᑕᓃᒃᑯᓪᓗ 
ᐊᓪᓚᕝᕕᐊᑕᓯᓚᑖᓃᑦᑐᓂᒃ ᑕᒫᓂ ᓄᓇᓕᐸᐅᔭᕐᒥ.  ᓄᓇᕗᑦ 
ᑐᓐᖓᕕᒃᑯᑦ ᑎᓕᓯᓚᐅᖅᓯᒪᔪᑦ ᓴᓇᓐᖑᐊᖁᔨᓪᓗᑎᒃ 
ᓇᓗᓇᐃᒃᑯᑕᐅᓂᐊᖅᑐᒥᒃ 20ᒋᔭᖓᓂᒃ 
ᓇᓪᓕᐅᕐᓂᖅᓯᐅᕈᑕᐅᓚᐅᖅᑐᒧᑦ ᓄᓇᕗᒥ ᐊᖏᕈᑎᖓ 
ᐊᒻᒪᓗ ᐅᐱᒋᔭᐅᓗᑎᒃ ᑕᐃᒃᑯᐊ ᑕᖃᓱᐃᑦᑑᓚᐅᖅᑐᓂᒃ 
ᐱᓕᕆᓚᐅᖅᑐᓄᑦ ᐱᓐᖑᖅᑎᑕᐅᓂᖓᓂ 
ᑕᑯᓐᓇᓐᖑᐊᖅᑕᐅᓯᒪᔪᓂᒃ ᓴᖅᑮᔪᓐᓇᖅᖢᑎᒃ 
ᓇᖕᒥᓂᖅᓱᓕᕈᓐᓇᖁᓪᓗᒋᑦ ᐃᓄᐃᑦ ᐊᒻᒪᓗ ᐃᓛᒃᑰᖓᔪᒥᒃ 
ᓄᓇᖃᕈᓐᓇᖁᓪᓗᒋᑦ.  

ᔪᓚᐃ 9th, ᓄᓇᕘᑦ ᓇᓪᓕᐅᕐᓂᖅᓯᐅᕐᕕᐊ, ᓄᓇᕗᑦ 
ᑐᓐᖓᕕᒃᑯᑦ ᓴᖅᑭᑎᑦᑎᓂᐊᖅᑐᑦ ᐊᑕᐅᓯᕐᒥ 
ᐊᕐᕌᒍᒥ ᖃᓄᐃᓕᐅᕐᓂᕐᒥᒃ ᖁᕕᐊᓲᑎᖃᕐᓗᑎᒃ 
ᐊᖏᕈᑎ 25ᓂ ᐊᕐᕌᒍᖃᓕᕐᓂᖓᓄᑦ.  ᓄᓇᕗᑦ 
ᑐᓐᖓᕕᒃᑯᑦ ᖁᕕᐊᓱᕈᓘᔭᖅᑎᑦᑎᖃᑦᑕᓛᖅᑐᑦ 
ᐊᔾᔨᒋᓐᖏᑦᑐᓂᒃ ᓄᓇᓂᒃ ᓄᓇᕘᒥ.  ᖃᐅᔨᒋᐊᓛᖅᑯᓯ 
ᖁᕕᐊᓲᑎᖃᖅᐸᓪᓕᐊᓂᐊᖅᑎᓪᓗᒋᑦ ᓄᓇᓕᔅᓯᓐᓂ !

ᓱᓕᔪᒃ ᓄᓇᕗᒥ ᐊᖏᕈᑎᐅᑉ ᒥᒃᓵᓄᑦ:  

1. ᐊᖏᕈᑎ ᓇᓗᓇᐃᔭᖅᓯᒪᔪᑦ  350,000 
km2 ᖑᔪᓂᒃ ᓄᓇᓂᒃ ᐃᓄᖕᓄᑦ 
ᓄᓇᖁᑎᒋᔭᐅᓂᖏᓐᓄᑦ (ᑖᒃᑯᐊ ᓄᓇᐃᑦ 
ᐊᖏᓂᖃᖅᑐᑦ ᓱᕐᓗ ᓄᕙᐅᓐᓚᓐᒥ 
ᓚᐸᑐᐊᕆᒥᓗ).  44%ᖑᓂᖓ ᓄᓇᐃᑦ 
ᕿᑭᖅᑖᓗᖕᒦᑦᑐᑦ ᑕᐃᒪᐃᒻᒪᑦ ᑖᒃᑯᐊ 
ᕿᑭᖅᑕᓃᒃᑯᑦ ᓄᓇᕐᔪᐊᕐᒥᓕᒫᖅ 
ᐊᖏᓂᖅᐹᖑᔪᓂᒃ ᓄᓇᖁᑎᖃᖅᑎᐅᔪᑦ!  
 

2. ᓄᓇᕗᒥ ᐊᖏᕈᑎᖓ ᐊᖏᓂᖅᐹᖑᓪᓗᓂ 
ᓄᓇᖃᖅᑐᑐᖃᐃᑦ ᓄᓇᑖᖅᓯᒪᓂᖏᓐᓄᑦ 
ᐊᖏᕈᑎᒋᔭᐅᓯᒪᓂᖓ ᑲᓇᑕᒥ 
ᐊᒻᒪᓗ ᐊᒥᓲᓂᖅᐹᖑᔪᓂᒃ 
ᐊᑎᖃᖃᑕᐅᔪᖁᑎᖃᖅᖢᑎᒃ.   

3. ᒪᓕᒃᖢᒍ ᐊᖏᕈᑎ, ᑕᓪᓕᒪᐅᔪᑦ 
(ᐱᖓᓲᔪᖅᑑᓕᓛᖅᑐᑦ) ᐃᓄᐃᑦ 
ᐊᒃᑐᖅᑕᐅᓂᐊᕐᓂᖏᓐᓄᑦ 
ᐃᑲᔫᓯᐊᒃᓴᖏᓐᓂ ᐊᖏᕈᑎᑦ 
ᐊᑎᓕᐅᖅᑕᐅᓯᒪᓕᖅᑐᑦ ᕿᑭᖅᑕᓂ 
ᓄᓇᓕᖕᓂ.  

4. ᑖᓐᓇ ᐊᖏᕈᑎ ᐃᒪᐃᓕᖓᓯᒪᖕᒥᖕᒪᑦ 
ᑖᒃᑯᐊ ᑮᓇᐅᔭᐃᑦ ᓂᖏᖅᑕᐅᔪᑦ 
ᓄᓇᕗᑦ ᐃᓄᖏᓐᓄᑦ ᐲᔭᐃᔪᒪᔪᓂᒃ 
ᓱᕐᓗ ᐅᖅᓱᐊᓗᖕᓂᐊᕈᒪᔪᑦ 
ᒑᓯᒃᓴᖅᓯᐅᕈᒪᔪᓪᓘᓐᓃᑦ ᐊᒻᒪᓗ 
ᐅᔭᕋᒃᓴᖅᓯᐅᕈᒪᔪᓂᒃ ᐊᒻᒪᓗ 
ᐋᔩᕋᕈᑎᖃᕈᓐᓇᖅᑎᑕᐅᓪᓗᑎᒃ 
ᓴᓇᔪᓕᕆᔨᐅᔪᓂᒃ ᐱᕙᓪᓕᐊᓂᕐᒧᑦ 
ᐃᓅᓯᕐᒧᓗ ᐃᑲᔫᓯᐊᒃᓴᐅᓇᔭᖅᑐᓄᑦ 
ᐱᕈᒃᑲᓐᓂᕈᓐᓇᓐᖏᑦᑐᓂᒃ 
ᐱᕙᓪᓕᐊᔾᔪᑎᒃᓴᓄᑦ.   

5. 2015ᒥ, ᓄᓇᕗᑦ ᑐᓐᖓᕕᒃᑯᑦ 
ᐋᔩᕋᕈᑎᖃᓚᐅᖅᓯᒪᔪᑦ 
ᖄᖓᒍᑦ $255.5 ᒥᓕᔭᓂᒃ 
ᐊᖏᕈᑎᒋᔭᐅᓪᓗᓂ ᒐᕙᒪᑐᖃᒃᑯᓐᓂᑦ 
ᐊᑐᓕᖅᑎᑦᑎᑦᑎᐊᓐᖏᓐᓂᖏᓐᓄᑦ 
ᐊᔾᔨᒌᓐᖏᑦᑐᓂᒃ 
ᐊᑐᓕᕆᐊᖃᓚᐅᖅᑕᖏᓐᓂᒃ 
ᐱᓂᐊᕐᓂᕋᐃᓯᒪᑎᓪᓗᒋᑦ 1993ᒥ 
ᐊᖏᕈᑎᒋᔭᐅᔪᓄᑦ.  ᑖᒃᑯᐊ 
ᑮᓇᐅᔭᐃᑦ ᑐᕌᖓᑎᑕᐅᓯᒪᔪᑦ ᐃᓄᐃᑦ 
ᐃᓕᓐᓂᐊᖅᑎᑕᐅᔪᓐᓇᕐᓂᖏᓐᓄᑦ 
ᐃᖅᑲᓇᐃᔮᒃᓴᓄᑦ. 

ᑕᓪᓗᕈᑎᐅᑉ ᐃᒪᖓᑕ 
ᒥᒃᓵᓄᑦ ᑐᑭᓯᒋᐊᕈᑎᑦ

ᑖᓐᓇ ᐊᖏᕈᑎ ᐊᑯᓂᐅᓂᐊᖅᑐᒧᑦ ᐊᒃᑐᐃᓯᒪᓂᐊᕐᒪᑦ 
ᐊᒥᓱᓄᑦ ᐊᕐᕌᒍᓄᑦ.  ᐱᓇᓱᒃᑐᒍᑦ ᒐᕙᒪᐅᔪᓕᒫᖅ 
ᐃᓚᐅᖁᓪᓗᒋᑦ ᑐᕌᒐᖃᕐᓂᕐᒥᒃ ᐊᖏᕈᑎᒥ 
ᐋᔩᕋᕈᑎᖃᖅᑎᓪᓗᑕ ᓯᕗᓪᓕᐅᑎᑦᑎᓇᓱᐊᖅᖢᒋᑦ 
ᐱᖁᑎᒃᓴᑐᐃᓐᓇᐅᓐᖏᑦᑐᓂᒃ ᑭᓯᐊᓂᑦᑕᐅᖅ 
ᐱᕙᓪᓕᐊᔾᔪᑎᒃᓴᕆᔭᐅᔪᓐᓇᖅᑐᓂᒃ, ᐊᒻᒪᓗ ᐃᓄᖕᓄᑦ 
ᓯᕗᒃᑲᖅᑕᐅᓯᒪᓂᐊᖅᑐᒥᒃ ᐊᐅᓚᑕᐅᓗᓂ ᑕᓪᓗᕈᑎᐅᑉ 
ᐃᒪᖓ.  ᐃᓚᖏᑦ ᐊᖏᕈᑎᒧᑦ ᐃᓕᔭᐅᓯᒪᓂᐊᖅᑐᑦ 
ᐃᒪᐃᓕᖓᔪᑦ:  

• ᒥᑭᔪᓄᑦ ᐅᒥᐊᓕᖕᓄᑦ ᑐᓚᑦᑕᕐᕕᑦ ᐊᑐᓂ 
ᑕᓪᓗᕈᑎᐅᑉ ᐃᒪᖓᓃᑦᑐᓂᒃ ᓄᓇᓖᑦ.  ᓄᓇᓕᕗᑦ 
ᐱᖁᑎᑖᕆᐊᖃᕐᒪᑕ: ᓱᕐᓗ ᑐᓚᑦᑕᕐᕕᒃ, ᑭᓴᕐᕕᓂᒃ, 
ᐅᒥᐊᓂ, ᐱᖁᑎᓂᒃ ᐊᒻᒪᓗ ᓴᓗᒻᒪᖅᓴᐃᕕᓂᒃ 
ᓱᕐᓗ ᐃᖃᓗᓕᕆᕕᓂ.  ᑖᓐᓇ ᓴᓇᔭᐅᑉᐸᑦ 
ᐱᕕᖃᖅᑎᑦᑎᓂᐊᖅᑐᖅ ᐃᖅᑲᓇᐃᔮᒃᓴᖃᖅᑎᑦᑎᓂᕐᒥᒃ 
ᓴᖅᑭᑕᑦᑎᓐᓂ, ᐱᕈᖅᑎᓪᓗᒍ ᐱᕙᓪᓕᐊᓂᐅᔪᖅ 
ᐋᖅᑭᒃᓱᐃᓂᒃᑯᑦ ᒪᑭᑕᐃᓐᓇᕐᓂᐊᖅᑐᓂᒃ 
ᐃᖃᓗᓕᕆᓂᕐᒧᑦ ᐱᓕᕆᐊᓂᒃ ᐊᒻᒪᓗ ᐃᒻᒪᖄᓗ 
ᐃᓅᓯᕆᔭᐅᔪᑦ ᐱᐅᓯᒃᑲᓐᓂᕈᓐᓇᕐᓗᑎᒃ ᓄᓇᓕᖕᓂ.  
 

• ᐃᓕᓐᓂᐊᒐᒃᓴᖃᐃᓐᓇᕐᓂᖅ ᐃᓄᐃᑦ 
ᐃᖅᑲᓇᐃᔭᕈᓐᓇᖅᓯᓂᐊᕐᒪᑕ ᓴᖅᑭᑕᐅᑎᓪᓗᒍ 
ᑲᓇᑕᒥ ᐃᒪᕐᒥᐅᑕᓂ ᓴᐳᔾᔨᕕᖓ.  ᐊᔾᔨᐅᓐᖏᑦᑐᒥᒃ 
ᐸᖅᑭᔨᐅᓂᕐᒧᑦ ᐊᒻᒪ ᐊᖑᓇᓱᒃᑐᓕᕆᓂᕐᒧᑦ 
ᐃᖅᑲᓇᐃᔮᒃᓴᖃᕐᓗᓂ ᑕᓪᓗᕈᑎᐅᑉ ᐃᒪᖓ 
ᑐᕌᖅᑐᒥᒃ ᐃᑲᔫᓯᐊᖅᑖᖅᑎᑦᑎᓂᐊᕐᒪᑦ 
ᐃᓚᒋᔭᐅᓗᑎᒃ ᐃᓅᓱᒃᑐᑦ ᐊᒻᒪᓗ ᐱᕈᖅᐸᓪᓕᐊᓗᒋᑦ 
ᐃᓄᐃᑦ ᐱᔪᓐᓇᕐᓂᕆᔭᖏᓐᓂᒃ ᐊᒻᒪᓗ 
ᓇᖕᒥᓂᖅᓱᓕᕈᓐᓇᕐᓂᐊᕐᓂᖏᓪᓗ.   

2018 ᐊᕐᕌᒍᖓ ᐊᒥᓱᓂᒃ ᐱᓕᕆᐊᒃᓴᖃᕈᓘᔭᕐᓇᓚᐅᕐᖓᑦ 
ᑐᕌᖓᒧᓂᒃ ᓴᖅᑭᑎᑕᐅᓂᕆᓂᐊᖅᑕᖓᓂ ᑕᓪᓗᕈᑎᐅ 
ᐃᒪᖓᓂ ᑲᓇᑕᒥ ᐃᒪᕐᒥᐅᑕᐃᑦ ᓴᐳᔾᔨᕕᒃᓴᖓᓂ.  
ᓄᓇᓕᖕᓄᑦ ᐳᓚᕋᓚᐅᖅᑎᓪᓗᒋᑦ ᑕᓪᓕᒪᓄᑦ 
ᐊᒃᑐᖅᑕᐅᓯᒪᔪᓄᑦ ᓄᓇᓕᖕᓄᑦ, ᐃᒃᐱᐊᕐᔪᒃ, ᐊᐅᓱᐃᑦᑐᖅ, 
ᖃᐅᓱᐃᑦᑐᖅ, ᑲᖏᖅᑐᒑᐱᒃ ᐊᒻᒪᓗ ᒥᑦᑎᒪᑕᓕᒃ, 
ᕿᑭᖅᑕᓃᒃᑯᑦ ᐃᖅᑲᓇᐃᔭᖅᑎᖏᑦ ᐊᒃᓱᕈᖅᖢᑎᒃ 
ᐱᓕᕆᓯᒪᖕᒪᑕ ᐃᑲᔫᓯᐊᖅᑖᖅᑎᑦᑎᒐᓱᐊᖅᖢᑎᒃ ᓱᕐᓗ 
ᐃᖅᑲᓇᐃᔮᒃᓴᓂ, ᐱᖁᑎᒃᓴᓂ, ᐱᕙᓪᓕᐊᔾᔪᑎᒃᓴᓂ 
ᐊᒻᒪᓗ ᐃᓄᖕᓄᑦ ᓯᕗᒃᑲᖅᑕᐅᓗᓂ ᐊᐅᓚᑦᑎᓂᕐᒥᒃ 
ᐊᒻᒪᓗ ᐸᖅᑭᔨᐅᓂᕐᒥᒃ ᑕᓪᓗᕈᑎᐅᑉ ᐃᒪᖓᓂ.  ᑖᒃᑯᐊ 
ᑲᑎᒪᓂᐅᓯᒪᔪᑦ ᐊᒻᒪᓗ ᐋᔩᕋᖃᑦᑕᖅᑎᓪᓗᑕ ᑕᖅᑭᐅᓕᖅᑐᓂ 
ᖄᖏᖅᓯᒪᔪᑦ ᐱᓕᕆᐊᒃᓴᖃᖅᑎᑦᑎᓯᒪᐃᓐᓇᕐᒪᑦ 

ᐊᐅᓚᑦᑎᔾᔪᑎᒋᔭᐅᑲᐃᓐᓴᕐᓂᐊᖅᑐᖅ

ᕿᑭᖅᑕᓃᒃᑯᑦ ᑲᑐᔾᔨᖃᑎᖃᖅᑐᑦ 
ᑲᓇᑕᒥ ᒥᕐᖑᐃᖅᓯᕝᕕᓕᕆᔨᒃᑯᑦ 
ᐊᐅᓚᑦᑎᔾᔪᑎᒋᔭᐅᑲᐃᓐᓇᕐᓂᐊᖅᑐᒥᒃ 
ᐸᕐᓇᐅᑎᓕᐅᕋᓱᐊᖅᖢᑎᒃ.  ᑖᓐᓇ ᐸᕐᓇᐅᑦ 
ᒪᓕᒐᒃᓴᐅᓂᐊᕐᒪᑦ ᓯᕗᓕᖅᐹᓄᑦ ᑕᓪᓕᒪᐅᓂᐊᖅᑐᓄᑦ 
ᐊᕐᕌᒍᓂᒃ ᐊᐅᓚᑕᐅᓂᕆᓂᐊᖅᑕᖓᑦ ᑕᓪᓗᕈᑎᐅᑉ 
ᐃᒪᖓᑦ ᐊᒻᒪᓗ ᐱᖃᓯᐅᑎᓯᒪᓗᓂ ᐊᐅᓚᑦᑎᓂᕐᒧᑦ 
ᑐᕌᒐᕆᔭᐅᓂᐊᖅᑐᓂᒃ ᐊᒻᒪᓗ ᓄᓇᓕᕆᓂᕐᒥᑦ 
ᐸᕐᓇᐅᑎᓕᐅᖅᑐᖃᕐᓗᓂ. 
 
ᑖᓐᓇ ᐊᐅᓚᑦᑎᔾᔪᑎᒋᔭᐅᑲᐃᓐᓇᕐᓂᐊᖅᑐᒧᑦ ᐸᕐᓇᐅᑎᖓ 
ᐱᕙᓪᓕᐊᑎᑕᐅᓂᕆᔭᖓᑦ, ᑖᒃᑯᐊ ᕿᑭᖅᑕᓃᒃᑯᑦ, ᓄᓇᕗᑦ 
ᒐᕙᒪᒃᑯᑦ ᐊᒻᒪᓗ ᑲᓇᑕᒥ ᒥᕐᖑᐃᖅᓯᕝᕕᓕᕆᔨᒃᑯᑦ 
ᐊᐃᑉᐹᓂᒃ ᓄᓇᓕᖕᓄᑦ ᐳᓚᕋᓚᐅᖅᑐᑦ ᑐᓴᕈᒪᒃᑲᓐᓂᖅᖢᑎᒃ 
ᐃᓄᖕᓂᑦ ᓄᓇᓕᖕᒥᐅᓂ ᐃᓱᒫᓘᑎᒋᔭᖏᓐᓂᒃ, 
ᐊᒃᓱᕈᕐᓇᖅᑐᕆᔭᐅᔪᓂᒃ ᐊᒻᒪᓗ ᐱᕕ ᒃᓴᐅᔪᓐᓇᖅᑐᓂᒃ 
ᑐᕌᖓᔪᓂᒃ ᐊᐅᓚᑕᐅᓂᕆᔭᖓᑦ ᑖᓐᓇ ᓴᐳᔾᔨᕕᒃᓴᖅ.  
ᑖᒃᑯᐊ ᓄᓇᓕᖕᓂ ᑲᑎᒪᑎᑦᑎᖃᑦᑕᓚᐅᖅᑐᑦ ᒥᑦᑎᒪᑕᓕᖕᒥ 
ᐃᒃᐱᐊᕐᔪᖕᒥᓗ ᒪᐃᒥ, ᖃᐅᓱᐃᑦᑐᕐᒥ ᐊᐅᓱᐃᑦᑐᕐᒥᓗ ᔪᓂᒥ 
ᐊᒻᒪᓗ ᑲᖏᖅᑐᒑᐱᓕᐊᓛᖅᖢᑎᒃ ᔪᓚᐃ ᐱᒋᐊᕐᓂᖓᓂ. 
 
ᑖᒃᑯᐊ ᑲᑐᔾᔨᔪᑦ ᑲᑎᒪᖃᑎᖃᖃᑦᑕᓚᐅᖅᑐᑦ ᕼᐊᒻᓚᓂ, 
ᐅᒪᔪᕐᓂᐊᖅᑏᑦ ᑲᑎᒪᔨᖏᓐᓂᑦ, ᓄᓇᓕᖕᓂ ᓄᓇᓕᕆᓂᕐᒧᑦ 
ᑲᑎᒪᔨᕋᓛᖏᓐᓂ, ᑲᑐᔾᔨᔪᓄᑦ ᒥᕐᖑᐃᖅᓯᕝᕕᖕᓂ 
ᐊᐅᓚᑦᑎᓂᕐᒧᑦ ᑲᑎᒪᔨᕋᓛᖏᓐᓂᒃ, ᐃᓅᓱᒃᑐᓂᑦ, 
ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑲᑎᒪᔨᓂᑦ ᐊᒻᒪᓗ 
ᑐᓐᖓᓵᕆᖃᑦᑕᖅᖢᑎᒃ ᑭᓇᑐᐃᓐᓇᕐᓂᒃ ᑐᑭᓯᒍᒪᔪᓂᒃ. 
 
ᐊᖏᕈᑎᓕᐅᕐᓂᕐᒧᑦ ᐋᔩᒐᕐᓂᖓ

ᐃᑲᔪᖅᑐᐃᒃᑲᓐᓂᕐᓗᒋᑦ ᐊᒻᒪᓗ ᑐᕌᑦᑎᐊᖁᓪᓗᒍ 
ᐋᔩᕋᕈᑎᒋᔭᐅᔪᑦ ᑕᓪᓗᕈᑎᐅᑉ ᐃᒪᖓᓄᑦ ᐊᖏᕈᑎᒃᓴᒥᒃ, 
ᕿᑭᖅᑕᓃᒃᑯᑦ ᐃᖅᑲᓇᐃᔭᖅᑎᖏᑦ ᓴᖅᑭᑎᑦᑎᓯᒪᔪᑦ 
ᐸᐃᑉᐹᓂᒃ ᐃᑲᔪᕈᓐᓇᕐᓂᐊᖅᑐᓂᒃ ᐃᓚᒋᓪᓗᒋᑦ 
ᐅᑯᐊ: ᓄᑖᒥ ᑐᕌᒐᖃᕐᓂᖅ ᐱᕙᓪᓕᐊᔪᓕᕆᓂᕐᒥᒃ 
ᓄᓇᕗᒥ, ᐃᓄᐃᑦ ᐊᒻᒪ ᑕᓪᓗᕈᑎᐅᑉ ᐃᒪᖓ:  ᓄᑖᒥᒃ 
ᐸᖅᑭᔨᐅᓂᕐᒧᑦ ᖃᓄᐃᓕᐅᕈᑎ, ᐊᒻᒪᓗ  ᑕᓪᓗᕈᑎᐅᑉ 
ᐃᒪᖓ ᐊᒻᒪᓗ ᓂᕿᒃᓴᖃᖅᑎᑦᑎᕕᐅᓂᖓ.  ᑖᒃᑯᐊ 
ᑐᓂᔭᐅᓯᒪᔪᑦ ᐊᔾᔨᒌᓐᖏᑦᑐᓂᒃ ᒐᕙᒪᑐᖃᒃᑯᓐᓂ 
ᒥᓂᔅᑕᐅᔪᓄᑦ ᓴᖅᑭᔮᖅᑎᑦᑎᔪᒪᓪᓗᑕ ᐱᓂᐊᕐᓂᑦᑎᓐᓂᒃ 
ᐊᒻᒪᓗ ᐱᔪᒪᓯᒪᔭᑦᑎᓐᓂᒃ ᐃᖅᑲᓇᐃᔭᖃᑎᖃᕈᒪᓂᕐᒥᒃ 
ᐃᓘᓐᓇᐅᔪᓂᒃ ᒐᕙᒪᐅᔪᒧᑦ ᑐᕌᒐᖃᕐᓂᕐᒥᒃ 
ᓴᖅᑭᕝᕕᐅᔪᓐᓇᕐᓂᐊᕐᒪᑕ ᐱᕙᓪᓕᐊᔾᔪᑎᒃᓴᑦ ᐊᒻᒪᓗ 
ᓇᖕᒥᓂᖅᓱᓕᕈᓐᓇᕐᓂᐊᕐᒪᑕ ᐊᒻᒪᓗ ᐃᓕᖅᑯᓯᒃᑯᑦ 
ᐃᓅᓯᒃᑯᓪᓗ ᖃᓄᐃᑦᑕᐃᓕᖁᓪᓗᒋᑦ ᐊᑐᕐᓗᒍ ᑕᓪᓗᕈᑎᐅᑉ 
ᐃᒪᖓᓄᑦ ᐊᖏᕈᑎᖓ.  

• ᐊᐅᓚᑕᐅᓗᓂ ᐃᓄᖕᓄᑦ ᓇᓗᓇᐃᖅᓯᒍᑕᐅᓗᓂ 
ᓯᕗᒃᑲᖅᑎᒋᔭᐅᖏᓐᓇᕐᓂᐊᕐᓂᑦᑎᓐᓄᑦ ᐱᒻᒪᕆᐅᔪᓂᒃ 
ᑐᑭᑖᖅᑎᑦᑎᔪᖃᕆᐊᖃᓕᖅᑎᓪᓗᒍ ᑐᕌᖓᔪᓂᒃ 
ᑐᕌᒐᕆᔭᐅᓯᒪᔪᓄᑦ ᓴᐳᔾᔨᕕᖕᒥ.  ᕿᑭᖅᑕᓃᒃᑯᓐᓄᑦ, 
ᑕᓪᓗᕈᑎᐅᑉ ᐃᒪᖓᓂ ᐃᒪᕐᒥᐅᑕᐃᑦ ᓴᐳᔾᔨᕕᖓ 
ᑲᔪᓯᑦᑎᐊᕈᓐᓇᕐᓂᐊᖅᑐᖅ ᑭᓯᐊᓂ ᐃᓄᐃᑦ 
ᓯᕗᒃᑲᖅᑎᒋᔭᐅᓗᑎᒃ ᐊᐅᓚᑦᑎᓂᕐᒥᒃ ᐊᒻᒪᓗ 
ᑐᑭᑖᖅᑎᑦᑎᔨᐅᓗᑎᒃ ᐊᒃᑐᐃᒍᑕᐅᓂᐊᖅᑐᓄᑦ 
ᓄᓇᓕᑦᑎᓐᓂ.

ᐱᕕᒃᓴᕆᔭᕗᑦ ᒪᓕᑦᑎᐊᖅᑕᕗᑦ ᐱᔭᕇᒋᐊᖃᕐᓂᐊᖅᑎᓪᓗᑕ 
ᑭᖑᓪᓕᖅᐹᓂᒃ ᐋᔩᕋᕐᓂᐅᔪᓂᒃ ᑲᓇᑕᒥ 
ᒥᕐᖑᐃᖅᓯᕝᕕᓕᕆᔨᒃᑯᓪᓗ ᒪᔾᔨ 2019ᖑᓕᖅᑲᑦ.  
ᓵᕝᕕᒋᓐᓇᖃᑦᑕᕐᓂᐊᖅᑕᕗᑦ ᒐᕙᒪᑐᖃᒃᑯᑦ 
ᓇᓗᓇᐃᖅᓯᓯᒪᑎᓪᓗᒋᑦ ᐱᓕᕆᐊᖃᕈᒪᓂᖏᓐᓄᑦ 
ᐃᓘᓐᓇᖏᓐᓂᒃ ᒐᕙᒪᐅᔪᑦ ᑐᕌᒐᖃᕐᓗᑎᒃ ᑕᒪᑐᒥᖓ 
ᐱᒻᒪᕆᐅᔪᓂᒃ ᐊᖏᕈᑎᓕᐅᖅᑕᐅᔪᒥᒃ.  ᑖᒃᑯᐊ 
ᐊᐃᕙᔩᑦ ᑐᓴᖅᑎᑦᑎᖃᑦᑕᕐᓂᐊᖅᑐᑦ ᓄᓇᓕᖕᓂ 
ᑲᑎᒪᔪᖃᕐᓂᐊᖅᑎᓪᓗᒍ.  

1,000 ᐅᖓᑖᓃᑦᑐᓂᑦ ᑐᓚᑦᑕᕐᕕᑦᑕᖃᐅᖅᑐᖅ ᑲᒪᒋᕙᑦᑕᖏᓐᓂᒃ ᐃᒪᕐᒥᐅᑕᓕᕆᔨᒃᑯᑦ ᐅᒥᐊᕐᓄᑦ 
ᑐᓚᑦᑕᕐᕕᓕᕆᖃᑦᑕᑎᓪᓗᒋᑦ ᑲᓇᑕᒥ ᓇᒥᑐᐃᓐᓇᖅ. ᑕᒪᕐᒥᒃ ᐊᑑᑎᓖᑦ 10,000ᓄᑦ ᐋᖅᑭᓯᒪᓂᐅᔪᓄᑦ ᐊᑭᖃᖅᑐᑎᒃ $6.03 
ᕕᓕᐊᓐᓂᑦ. ᐊᑕᐅᓯᐅᓪᓗᓂ ᑐᓚᑦᑕᕐᕕᒃ ᓄᓇᕗᒥ. ᐊᒥᓲᓂᖏᑦ ᒪᓕᑦᑐᑦ ᑐᓚᑦᑕᕐᕕᓕᕆᔨᓂᑦ ᑭᓪᓕᓯᓂᐊᕈᑕᐅᓯᒪᔪᓂᑦ 
ᐃᖃᓗᒐᓱᑦᑎᓄᑦ ᑐᓚᑦᑕᕐᕕᓪᓗᐊᑕᐅᕙᑦᑐᓂᑦ, ᑖᒃᑯᐊᓕ ᐱᖃᓯᐅᔾᔨᓯᒪᙱᑦᑐᑦ ᐊᓯᖏᓐᓂᒃ ᐱᖁᑎᕐᔪᐊᓂᑦ 
ᐋᖅᑭᐅᒪᑎᑕᐅᕙᑦᑐᓂᑦ ᐅᕝᕙᓘᓐᓃᑦ ᐊᐅᓚᑕᐅᕙᑦᑐᓂᑦ ᐃᒪᕐᒥᐅᑕᓕᕆᔨᒃᑯᓐᓂᑦ.

ᕿᑭᖅᑕᓃᒃᑯᑦ ᐅᐱᕐᖔᒃᑯᑦ 
ᑲᑎᒪᔩᑦ ᑲᑎᒪᓂᖓᑦ 
ᕿᑭᖅᑕᓃᒃᑯᑦ 2018ᒥ ᐅᐱᕐᖔᒃᑯᑦ ᑲᑎᒪᔩᑦ ᑲᑎᒪᓂᖓᑦ 
ᕿᑭᖅᑕᕐᔪᐊᕐᒦᓚᐅᖅᑐᖅ ᒪᐃ 8ᒥᑦ 10ᒧᑦ.  ᑖᒃᑯᐊ ᑲᑎᒪᔩᑦ 
ᐅᖃᓪᓚᕝᕕᐅᒋᐊᖅᑐᖃᓚᐅᖅᑐᑦ ᓄᓇᕗᑦ ᑐᓐᖓᕕᒃᑯᑦ 
ᐊᖓᔪᖅᑳᖓᓄᑦ ᐊᓗᑭ ᑰᑦᑎᕐᒧᑦ ᐊᒻᒪᓗ ᐅᓂᒃᑳᕐᕕᐅᓪᓗᑎᒃ 
ᓯᕗᓕᖅᑎᒧᑦ ᐹᓪ ᖁᐊᓴᒧᑦ ᑐᕌᖅᑕᕗᑦ ᒥᒃᓵᓄᑦ ᑖᓐᓇ ᓄᓇᕗᑦ 
ᒐᕙᒪᒃᑯᑦ ᐱᓕᕆᐊᕆᔪᒪᓂᐊᖅᑕᖏᓐᓂ ᓯᑕᒪᐅᓂᐊᖅᑐᓄᑦ 
ᐊᕐᕌᒎᓂᐊᖅᑐᓂ.  ᕿᑭᖅᑕᓃᒃᑯᑦ ᐊᔾᔨᒌᓐᖏᑦᑐᓂᒃ 
ᐱᒻᒪᕆᐅᔪᓂᒃ ᑲᑎᒪᔾᔪᑎᖃᓚᐅᖅᑐᖅ ᐃᓚᒋᓪᓗᒋᑦ ᐃᓄᐃᑦ 
ᐊᒃᑐᖅᑕᐅᓂᐊᕐᓂᖏᓐᓄᑦ ᐃᑲᔫᓯᐊᒃᓴᖏᓐᓂᒃ ᐊᖏᕈᑎᒥᒃ 
ᑕᓪᓗᕈᑎᐅᑉ ᐃᒪᖓᓄᑦ ᑲᓇᑕᒥ ᐃᒪᕐᒥᐅᑕᐃᑦ ᓴᐳᔾᔨᕕᒃᓴᖓᓄᑦ 
ᐊᒻᒪᓗ ᐅᓂᒃᑳᕐᕕᐅᓪᓗᑎᒃ ᕿᑭᖅᑕᓃᒃᑯᑦ ᑎᒥᖁᑎᒋᔭᖏᑕ ᑮᓇᐅᔭᐃᑦ 
ᒥᒃᓵᓄᑦ (ᕿᑭᖅᑖᓗᒃ ᑯᐊᐳᕇᓴᓐ ᐊᒻᒪ ᑲᑭᕙᒃ ᑲᑐᔾᔨᖃᑎᒌᖏᑦ).  
ᐊᒥᓲᓚᐅᖅᑐᑦ ᐃᓄᐃᑦ ᐅᐸᓚᐅᖅᑐᑦ ᕿᑭᖅᑕᓃᒃᑯᑦ 
ᓂᕆᕕᔾᔪᐊᖅᑎᑦᑎᑎᓪᓗᒋᑦ ᐊᒻᒪᓗ ᓇᓚᐅᑦᑖᒐᒃᓴᖃᓚᐅᖅᖢᓂ!

ᑐᑭᓯᒋᐊᕈᑎᑦ ᖃᓄᐃᓕᖓᓚᐅᕐᓂᖏᓐᓄᑦ ᐊᖏᕈᑎᒥᒃ 
ᐋᔩᕋᕈᑎᖃᒃᑲᓐᓂᕐᓂᕐᒧᑦ ᓄᓇᓕᖕᓄᑦ ᐳᓚᕋᕐᓂᐅᓚᐅᖅᑐᓂ 

ᐄᐳᓪᒥ ᕿᑭᖅᑕᓃᒃᑯᑦ ᓄᓇᓕᖕᓂ ᑲᑎᒪᑎᑦᑎᖃᑦᑕᓚᐅᕐᖓᑕ ᐊᒻᒪᓗ ᑐᑭᓯᒋᐊᖅᑎᑦᑎᓪᓗᑎᒃ 
ᓄᐊᓴᐃᔪᒪᓪᓗᑎᒃ ᐊᒻᒪᓗ ᐃᓱᒪᒋᔭᐅᓯᒪᔪᓂᓗ ᑐᓴᕈᒪᓪᓗᑎᒃ ᐋᔩᕋᕈᑎᒋᔭᐅᒃᑲᓐᓂᕐᓂᖓ ᓄᓘᔮᓂ 
ᐱᓕᕆᐊᖓᓄᑦ ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓄᑦ ᐃᑲᔫᓯᐊᒃᓴᖏᓐᓂ ᐊᖏᕈᑎᒥ.  

ᑖᓐᓇ ᐊᖏᕈᑎ ᐊᑎᓕᐅᖅᑕᐅᖅᑳᓚᐅᖅᓯᒪᔪᖅ ᓯᑎᐱᕆ 6, 2013ᒥ ᐊᒻᒪᓗ ᓴᖅᑭᑎᑕᐅᓪᓗᓂ 
ᑕᒪᒃᑯᐊ ᐱᐅᓐᖏᑦᑐᑦ ᐊᒃᑐᐃᒍᑕᐅᓂᐊᖅᑐᑦ ᐅᔭᕋᕐᓂᐊᕐᕕᖕᒥᑦ ᒥᑭᓪᓕᓯᒪᑎᑕᐅᖁᓪᓗᒋᑦ 
ᐊᑕᐅᑦᓯᒃᑯᓪᓗ ᐃᑲᔫᓯᐊᖅᑖᖅᑎᑦᑎᓗᓂ ᐃᓄᖕᓄᑦ.  ᐃᓚᖓ 22.2ᒥ ᐅᖃᖅᓯᒪᔪᖅ ᐊᖏᕈᑎᒥᒃ 
ᕿᒥᕐᕈᖃᑦᑕᕆᐊᖃᖅᑐᑦ ᐱᖓᓱᑦ ᐊᕐᕌᒎᑦ ᖄᖏᖅᑎᓪᓗᒋᑦ ᓇᓗᓇᐃᔭᐃᔪᓐᓇᕐᓂᐊᕐᒪᑕ 
ᑖᒃᑯᐊ ᑐᕌᒐᕆᔭᐅᓯᒪᔪᑦ ᑲᔪᓯᑎᑕᐅᑦᑎᐊᕋᓗᐊᕐᒪᖔᑖᒃ.  ᕿᑭᖅᑕᓃᒃᑯᑦ ᐱᖓᓱᓂ ᐊᕐᕌᒍᓄᑦ 
ᕿᒥᕐᕈᓂᕆᓚᐅᖅᑕᖓ ᓇᓗᓇᐃᖅᓯᓚᐅᕐᒪᑦ ᐊᑐᓕᖅᑎᑕᐅᑦᑎᐊᖅᓯᒪᓐᖏᓐᓂᖓᓂᒃ 
ᑐᓂᓯᓇᔭᖅᑐᓂᒃ ᐊᖏᓂᖅᐹᖑᔪᒥᒃ ᐃᑲᔫᓯᐊᖅᑖᖅᑎᑦᑎᓂᕐᒧᑦ ᐃᓄᖕᓄᑦ.  ᑖᓐᓇ 
ᕿᒥᕐᕈᓂᐅᓚᐅᖅᑐᖅ ᖃᐅᔨᕝᕕᐅᓚᐅᕐᖓᑦ ᐃᑲᔫᓯᐊᒃᓴᓂ ᔭᒐᐃᔪᖃᓚᐅᕐᓂᖓᓂᒃ ᐃᓄᖕᓅᖅᑐᓂᒃ.  
ᑖᒃᑯᐊ ᔭᒐᑕᐅᓚᐅᖅᑐᑦ ᐃᑲᔫᓯᐊᒃᓴᐅᓂᐊᓚᐅᖅᑐᑦ ᐃᓄᖕᓄᑦ ᓱᕐᓗ ᐃᓕᓐᓂᐊᕐᓂᖅ, 
ᐃᖅᑲᓇᐃᔮᒃᓴᓂᒃ, ᐃᓄᐃᑦ ᓇᖕᒥᓂᖏᑦ ᑲᓐᑐᕌᖅᑖᕐᓂᖏᓐᓄᑦ ᐊᒻᒪᓗ ᐃᓅᓯᕐᓄᑦ ᐃᓕᖅᑯᓯᕐᒧᓪᓗ 
ᐊᒃᑐᐃᓂᐅᔪᓂᑦ.  ᑕᐃᒪᐃᒻᒪᑦ, ᒪᓕᒃᖢᒍ ᐃᓚᖓ 22.4 , ᕿᑭᖅᑕᓃᒃᑯᑦ ᐋᔩᕋᕈᑎᖃᒃᑲᓐᓂᕐᓂᐊᖅᑐᑦ 
ᐊᖏᕈᑎᒥᒃ ᑕᐃᒃᑯᐊ ᑲᔪᓯᑎᑕᐅᓚᐅᓐᖏᑦᑐᑦ ᐋᖅᑭᒃᑕᐅᒍᒪᓪᓗᑎᒃ.

ᐋᔩᕋᕐᓂᖅ ᑐᕌᕐᕕᖃᑦᑎᐊᕐᓂᐊᕐᒪᑦ, ᕿᑭᖅᑕᓃᒃᑯᑦ ᓄᓇᓕᖕᒥᐅᓂ ᑲᑎᒪᑎᑦᑎᖃᑦᑕᓚᐅᖅᑐᑦ 
ᑕᓪᓕᒪᓂᒃ ᐊᒃᑐᖅᑕᐅᓯᒪᔪᓂ ᓄᓇᓕᖕᓂ; ᐃᒃᐱᐊᕐᔪᖕᒥ, ᑲᖏᖅᑐᒑᐱᖕᒥ, ᓴᓂᕋᔭᖕᒥ, ᐃᒡᓗᓕᖕᒥ 
ᐊᒻᒪᓗ ᒥᑦᑎᒪᑕᓕᖕᒥ.  ᑖᒃᑯᐊ ᑲᑎᒪᓃᑦ ᓯᕗᒃᑲᖅᑕᐅᓚᐅᖅᑐᑦ ᕿᑭᖅᑕᓃᒃᑯᑦ ᐊᐃᕙᔨᒻᒪᕆᐊᓄ, 
ᐄᕙ ᐋᕆᐊᕐᒧᑦ ᐊᒻᒪ ᐊᐃᕙᔨᐅᖃᑎᖓᓗ ᔪᐊᔾ ᖁᓚᐅᑦ.  ᑖᒃᑯᐊ ᕿᑭᖅᑕᓃᒃᑯᓐᓂᓐᖔᖅᑐᑦ 
ᑲᑎᒪᖃᑎᖃᖃᑦᑕᓚᐅᖅᑐᑦ ᕼᐊᒻᓚᒃᑯᑦ ᑲᑎᒪᔨᖏᓐᓂ, ᐅᒪᔪᕐᓂᐊᖅᑏᑦ ᑲᑎᒪᔨᖏᓐᓂ, 
ᓄᓇᓕᖕᓂ ᓄᓇᓕᕆᓂᕐᒧᑦ ᑲᑎᒪᔨᕋᓛᖏᓐᓂ ᐊᒻᒪᓗ ᑭᓇᒃᑯᑐᐃᓐᓇᕐᓂ ᑲᑎᒪᑎᑦᑎᕙᒃᖢᑎᒃ.  
ᑲᑎᒪᖃᑦᑕᖅᑎᓪᓗᒋᑦ, ᑖᒃᑯᐊ ᕿᑭᖅᑕᓃᒃᑯᓐᓂᓐᖔᖅᑐᑦ ᐃᑲᔪᖅᑕᐅᔪᒪᓚᐅᕐᒪᑕ ᖃᓄᖅ 
ᐱᐅᓯᒋᐊᕈᓐᓇᕐᒪᖔᑦ ᐋᖅᑭᒋᐊᖅᑕᐅᔪᓐᓇᕐᒪᖔ ᐊᖏᕈᑎ ᐊᒻᒪᓗ ᐱᐅᓯᒋᐊᕐᓗᒋᑦ 
ᐃᑲᔫᓯᐊᒃᓴᐅᓂᐊᖅᑐᑦ ᐃᓄᖕᓄᑦ. 

ᓄᓘᔮᒃ ᐱᓕᕆᐊᖓᑕ ᒥᒃᓵᓄᑦ 
ᑐᑭᓯᒋᐊᕈᑎ

ᖃᓄᖅ ᐃᖅᑲᓇᐃᔮᒃᓴᖅᑖᕈᓐᓇᖅᑭᑕ 
ᓄᓘᔮᑦ ᐱᓕᕆᐊᖓᓂᑦ?  

ᐊᑎᓕᐅᕐᓗᑎᑦ ᕿᑭᖅᑕᓃᒃᑯᑦ ᐃᓄᖕᓂᑦ 
ᐃᖅᑲᓇᐃᔭᕈᓐᓇᖅᑐᓂᒃ ᐊᑎᓕᐅᕐᕕᖓᑦ ᑕᐃᔭᐅᔪᒥᒃ 
ᑐᑦᑕᕐᕕᒃ, ᐃᕐᖐᓐᓈᖅᑕᐅᑎᒃᑯᑦ ᑎᑎᕋᕐᕕᒋᓗᒋᑦ ᐅᕗᖓ 
tuttarvik@qia.ca ᐅᕝᕙᓘᓐᓃᑦ ᐅᖃᓪᓚᖃᑎᒋᓗᒍ 
ᕿᑭᖅᑕᓃᒃᑯᑦ ᓄᓇᓕᖕᓂ ᑐᓴᐅᒪᑎᑦᑎᔨᖓ.  

ᐱᔭᕆᐊᑭᓐᓂᖅᓴᐅᓕᖅᑐᖅ 
ᐃᖅᑲᓇᐃᔮᖅᑖᕋᓱᐊᕐᓗᓂ ᓄᓘᔮᓂ !  
ᓯᕗᒧᐊᕈᑎᖃᖅᓯᒪᔪᑦ ᐋᔩᕋᕈᑎᖃᒃᑲᓐᓂᕐᓂᕆᔭᖏᓐᓄᑦ 
ᐃᑲᔫᓯᐊᒃᓴᐅᓂᐊᖅᑐᓂᒃ ᐅᖃᐅᓯᐅᔪᓂᒃ 
ᐊᖏᕈᑎᓂ.  ᑲᔪᖏᖅᑐᒍᑦ ᑖᒃᑯᐊ ᐸᕕᓐᓛᓐᑯᑦ 
ᐃᖅᑲᓇᐃᔭᖅᑎᑖᖃᑦᑕᓕᕐᓂᖏᓐᓄᑦ ᐃᓄᖕᓂ 
ᐃᖅᑲᓇᐃᔭᕈᒪᔪᓂᒃ 13ᓂᑦ ᕿᑭᖅᑕᓂ ᓄᓇᓕᖕᓂᑦᓗ.  
ᐅᓪᓗᒥᒧᑦ, ᐃᓚᖓ 7.6.2 ᐊᑐᓕᖅᑎᑕᐅᓯᒪᓕᖅᑐᑦ 
ᐸᕕᓐᓛ ᓐᑯᓐᓄᑦ.  ᐊᒃᓱᕈᖅᖢᑎᒃ ᐱᓕᕆᖃᑦᑕᕐᓂᖏᓐᓄᑦ 
ᕿᑭᖅᑕᓃᒃᑯᑦ ᐊᐃᕙᔨᖏᑦ ᐋᔩᕋᕈᑎᖃᖅᑎᓪᓗᒋᑦ, 
ᐸᕕᓐᓛᓐᑯᑦ ᑲᔪᓯᑎᑦᑎᓕᖅᑐᑦ ᐃᓚᖓᓂ 7.6.2ᒥ 
ᐊᒻᒪᓗ ᐃᖏᕐᕋᔾᔪᑎᓂᒃ ᑐᔪᕐᒥᔾᔪᑎᓂᒃ ᓂᕆᔾᔪᑎᓂᓗ 
ᐃᓄᖕᓄᑦ ᐊᑭᓖᓪᓗᑎᒃ 13ᓂᑦ ᕿᑭᖅᑕᓂ ᓄᓇᓕᖏᓐᓂᑦ.  
ᑕᒪᓐᓇ ᐊᑐᖅᑕᐅᖕᒥᔪᖅ ᐃᓕᓐᓂᐊᖅᑐᓂᒃ ᑭᕙᓪᓕᕐᒥ 
ᕿᑎᕐᒥᐅᓂᓘᓐᓃᑦ ᐃᓚᒋᔭᐅᖃᑕᐅᑎᓪᓗᒍ 
ᐃᓕᓐᓂᐊᖅᑎᑦᑎᓂᕆᔭᖏᑦ ᐊᒻᒪᓗ ᐃᖅᑲᓇᐃᔭᓯᓐᓈᖅᑐᓂᒃ 
ᐃᓕᓐᓂᐊᖅᑎᑕᐅᓯᓐᓈᖅᑐᓄᑦ. 

“ᐊᒥᓱᓐᖑᕆᐊᖅᑎᑦᑎᓂᖅ 
ᐃᓄᖕᓂᑦ ᐃᖅᑲᓇᐃᔭᖅᑐᓂᒃ 
ᓄᓘᔮᓂ ᑐᕌᒐᕆᓪᓗᐊᑕᖅᓯᒪᔭᕗᑦ 
ᕿᑭᖅᑕᓃᒃᑯᓐᓂ,” ᐅᖃᖅᑐᖅ 
ᐊᖓᔪᖅᑳᖅ ᐸᐅᓗᓯ ᐊᕿᐊᕈᖅ, “ᑖᓐᓇ 
ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓄᑦ 
ᐃᑲᔫᓯᐊᒃᓴᖏᓐᓂᒃ ᐊᖏᕈᑎᖓ 
ᐋᔩᕋᕈᑎᒋᓯᒪᔭᕗᑦ ᐸᕕᓐᓛᓐᑯᓐᓂ 
ᐋᖅᑭᒃᑕᐅᓯᒪᖕᒪᑦ ᓇᓗᓇᐃᖅᓯᖁᓪᓗᑕ 
ᑕᒪᒃᑯᐊ ᐱᕙᓪᓕᐊᑎᑦᑎᓂᐊᖅᑐᑦ 
ᐃᓄᐃᑦ ᓄᓇᖁᑎᖏᓐᓂ 
ᑐᑭᖃᕐᓂᐊᖅᑐᖅ ᐱᕕᒃᓴᓕᐅᕐᓂᕐᒥᒃ 
ᐃᖅᑲᓇᐃᔮᒃᓴᖃᖅᑎᑦᑎᓂᕐᒥᒃ 
ᐃᓄᖕᓄᑦ ᕿᑭᖅᑕᓂ ᓄᓇᓕᖏᓐᓂ.” 

ᑖᒃᑯᐊ ᕿᑭᖅᑕᓃᒃᑯᑦ ᐊᐃᕙᔨᖏᑦ ᐃᑲᔪᖅᑕᐅᔪᒪᓚᐅᖅᑐᑦ ᐱᒻᒪᐅᔪᓂᒃ ᐱᔾᔪᑎᒋᔭᐅᔪᓂᒃ ᐊᒻᒪᓗ ᑐᓴᓚᐅᖅᖢᑎᒃ ᓄᓇᓕᖕᒥᐅᓂᑦ ᐃᑲᔪᕐᓂᖃᕐᓂᐊᖅᑐᓄᑦ.  
ᑲᔪᓯᑦᑎᐊᓚᐅᖅᑐᖅ ᐊᒻᒪ ᓇᓗᓇᐃᖅᓯᔪᖃᓚᐅᖅᖢᓂ  ᑐᓴᐅᒪᑎᑦᑎᑦᑎᐊᖃᑦᑕᖁᔨᓪᓗᑎᒃ ᐊᒻᒪᓗ ᒪᑐᐃᖓᑦᑎᐊᖁᔨᓪᓗᑎᒃ ᖃᑯᑎᒃᑯᑦ 
ᑐᓴᒐᒃᓴᖃᖅᑎᑦᑎᓂᒃᑯᑦ ᐊᒻᒪᓗ ᑐᑭᓯᒋᐊᕈᑎᓂᒃ ᐊᒥᖅᑳᕈᑎᖃᕐᓗᑎᒃ.  ᐊᒥᓱᔪᑦ ᐃᓄᐃᑦ ᓇᓗᓇᐃᖅᓯᓚᐅᕐᒪᑕ ᑐᑭᓯᐅᒪᑎᑕᐅᒃᑲᓐᓂᖃᑦᑕᕈᒪᓪᓗᑎᒃ ᓄᓘᔮᑦ 
ᐱᓕᕆᐊᖓᑕ ᐊᖏᕈᑎᖓᓂᒃ ᐊᒻᒪᓗ ᖃᓄᖅᑑᒃᑲᓐᓂᖁᔨᓪᓗᑎᒃ ᑐᑭᓯᐅᒪᔭᐅᑦᑎᐊᕈᓐᓇᕐᓂᐊᕐᒪᑦ ᐊᖏᕈᑎ.  ᑖᒃᑯᐊ ᓄᓇᓕᖕᓂᑦ ᑐᓴᖅᑕᐅᓚᐅᖅᑐᑦ 
ᐃᑲᔪᕐᓂᖃᒻᒪᕆᓐᓂᐊᖅᑐᑦ ᐊᒻᒪᓗ ᐱᒻᒪᕆᐅᔪᓂᒃ ᑐᓴᖅᑎᑕᐅᓪᓗᑕ.   ᐱᓇᓱᐃᓐᓇᖅᓯᒪᔪᒍᑦ ᐃᓘᓐᓇᖏᓐᓂᒃ ᑐᓴᓚᐅᖅᑕᑦᑎᓐᓂᒃ ᐅᖃᐅᓯᖃᕈᓐᓇᓐᖏᑦᑐᑦ 
ᐱᕕᑭᑦᑑᓂᖓᑦ ᑖᓐᓇ ᑐᓴᒐᒃᓴᓕᐊᖅ ᐱᔾᔪᑎᒋᓪᓗᒍ.  

• ᐃᓕᓐᓂᐊᕐᓂᖅ ᐱᓕᒻᒪᒃᓴᕐᓂᕐᓗ: ᐃᓕᓐᓂᐊᖅᑕᐅᔪᓐᓇᖅᑐᓂᒃ ᐃᓕᓐᓂᐊᒐᒃᓴᓂᓪᓘᓐᓃᑦ ᐱᕕᒃᓴᐃᑦ ᓯᕗᓪᓕᐅᑎᑕᐅᓗᑎᒃ.  ᐊᒥᓲᔪᑦ 
ᐃᓱᒫᓘᑎᖃᕐᒪᑕ ᐃᓕᓐᓂᐊᒐᒃᓴᓂ ᖃᓪᓗᓈᑎᑐᐃᓐᓇᐅᕙᖕᓂᖏᑦ ᐱᓪᓗᒋᑦ ᐃᓄᒃᑎᑐᑦ ᐃᓕᓐᓂᐊᖅᑎᑦᑎᓇᔭᖅᐸᑕ ᐃᒻᒪᖄ ᐊᒥᓱᓐᖑᕆᐊᕈᑕᐅᓇᔭᖅᑐᑦ 
ᐃᓕᓐᓂᐊᕋᔭᖅᑐᓂᒃ.  ᐊᒥᓱᑦ ᐃᓄᐃᑦ ᐃᓕᓐᓂᐊᕈᒪᖕᒪᑕ ᐳᖅᑐᓂᖅᓴᓂᒃ ᐃᖅᑲᓇᐃᔮᒃᓴᖅᑖᕈᓐᓇᕐᓂᐊᕐᒪᑕ ᓱᕐᓗ ᐊᐅᓚᑦᑎᔨᐅᓂᕐᒧᑦ, ᐅᐊᔭᓕᕆᔨᐅᓂᖅ 
ᐊᒻᒪ ᐊᐅᓚᑎᓕᕆᔨᐅᓂᖅ.  ᐃᓄᐃᑦ ᕿᑭᖅᑕᓃᒃᑯᑦ ᐃᓚᐅᒃᑲᓐᓂᖁᔨᔪᑦ ᐃᓕᓐᓂᐊᖅᑎᑦᑎᓂᕐᒥᒃ ᐃᖅᑲᓇᐃᔮᒃᓴᓕᕆᓂᕐᒥᓗ ᓄᓘᔮᑦ ᐱᓕᕆᐊᖓᓂ.   

• ᐃᖅᑲᓇᐃᔭᖅᑐᓕᕆᓂᖅ: ᐊᔾᔨᒌᑎᑕᐅᓂᒃᑯᑦ ᐃᖅᑲᓇᐃᔮᒃᓴᖃᕐᓂᖅ ᓯᕗᓪᓕᐅᑎᑕᐅᓗᓂ.  ᐃᓄᐃᑦ ᐃᖅᑲᓇᐃᔮᒃᓴᓂᒃ ᐱᐅᔪᓂᒃ 
ᐃᖅᑲᓇᐃᔮᖃᕈᒪᒐᓗᐊᖅᑐᑦ ᐊᒻᒪᓗ ᐃᓄᐃᑦ ᐃᖅᑲᓇᐃᔭᖅᑐᑦ ᐅᓄᕐᓂᖏᑦ ᐅᓄᖅᓯᒋᐊᕆᐊᖃᕐᒪᑕ.  ᐃᓄᐃᑦ ᑐᑭᓯᑎᑕᐅᒃᑲᓐᓂᕈᒪᔪᑦ 
ᐃᖅᑲᓇᐃᔮᒃᓴᐃᑦ ᒥᒃᓴᓄᑦ ᐊᔾᔨᒌᓐᖏᑦᑐᓂᒃ ᐊᑐᖃᑦᑕᕐᓗᑎᒃ.  ᐊᒥᓱᑦ ᐃᓄᐃᑦ ᑐᓗᖅᑕᕈᑎᖃᓗᐊᕐᓂᖓᓂᒃ ᐃᖅᑲᓇᐃᔮᒃᓴᓄᑦ ᐅᔭᕋᕐᓂᐊᕐᕕᖕᓂ 
ᓱᕐᓗ ᐊᐅᓚᑦᑎᔨᖃᑦᑎᐊᓐᖏᓐᓂᖅ ᑐᕌᖓᔪᓂᒃ ᓱᕐᓗ ᓴᓇᔪᓕᕆᔨᐅᒋᐅᖅᓴᕈᒪᓂᕐᒧᑦ ᖃᐅᔨᓴᖅᑕᐅᒍᑎᓂ, ᐊᑯᓂᐅᓗᐊᖅᑐᒥᒃ ᐅᑕᖅᑭᑎᑕᐅᖃᑦᑕᕐᓂᖅ 
ᑐᓴᕐᕕᐅᓂᖏᑦ ᐃᖅᑲᓇᐃᔮᖅᑖᕐᒪᖔᑖᒃ, ᐊᒻᒪᓗ ᐃᑲᔪᕈᑎᒃᓴᖃᑦᑎᐊᓐᖏᓐᓂᖓ ᐃᖅᑲᓇᐃᔭᐃᓐᓇᕈᓐᓇᕐᓂᐊᕐᒪᑕ.  
 

• ᑲᓐᑐᕌᓕᕆᓂᖅ: ᐃᓄᐃᑦ ᐱᕕᒃᓴᒃᑲᓐᓂᕐᓂ ᓴᖅᑭᕝᕕᐅᒋᐊᖃᕐᓂᕋᖅᓯᒪᔪᑦ ᐃᓄᖕᓂ ᑲᓐᑐᕌᖅᑖᕐᓂᖏᓐᓄᑦ ᒥᑭᔫᓐᖏᑦᑐᓂᒃ ᐊᒻᒪᓗ ᕿᑭᖅᑕᓃᒃᑯᑦ 
ᓴᖅᑭᑎᑦᑎᓗᑎᒃ ᐃᓕᓐᓂᐊᒐᒃᓴᒃᑲᓐᓂᕐᓂ ᑲᓐᑐᕌᓕᕆᓂᐅᑉ ᒥᒃᓵᓄᑦ.   

• ᐃᓅᓯᓕᕆᓂᖅ/ᐃᓕᖅᑯᓯᓕᕆᓂᕐᓗ: ᐃᓄᓕᕆᔾᔪᑎᖃᒃᑲᓐᓂᕆᐊᓕᒃ ᐅᔭᕋᕐᓂᐊᕐᕕᖕᒥ ᓱᕐᓗ ᐃᓅᓯᓕᕆᔨᑦ ᐊᒻᒪᓗ ᐃᖅᑲᓇᐃᔭᖅᑐᓕᕆᓂᕐᒧᑦ 
ᐱᔨᑦᓯᕋᖅᑎᐅᔪᓂᒃ.  ᐃᓄᐃᑦ ᓇᓗᓇᐃᓚᐅᖅᑐᑦ ᑖᒃᑯᐊ ᕿᑭᖅᑕᓃᒃᑯᑦ ᐃᓚᒋᔭᐅᑦᑎᐊᒃᑲᓐᓂᕆᐊᖃᕐᓂᖏᑦ ᐅᔭᕋᕐᓂᐊᕐᕕᖕᒥ ᐊᒻᒪᓗ 
ᓄᖅᑲᖅᐸᓪᓕᐊᑎᓪᓗᒋᑦ ᐊᐱᖅᓱᕐᓂᐅᔪᓂ ᐱᑕᖃᕐᓗᑎᒃ ᑐᑭᓯᐅᒪᔾᔪᑎᒋᔭᐅᓂᐊᕐᒪᑕ ᓱᖕᒪ ᐃᓄᐃᑦ ᓄᖅᑲᖃᑦᑕᕐᒪᖔᑖᒃ ᐃᖅᑲᓇᐃᔮᓂ 
ᐅᔭᕋᕐᓂᐊᕐᕕᖕᒥ.  ᐅᖃᖅᑐᖃᓚᐅᕐᒥᔪᖅ ᐃᓄᐃᑦ ᖃᓄᐃᓐᓂᕆᔭᖏᑦ ᒪᑭᒃᑲᓐᓂᕈᓐᓇᕐᒪᑦ ᐃᓄᓕᖅᑕᓂ ᓂᕿᑕᖃᒃᑲᓐᓂᖅᑲᑦ ᐊᒻᒪᓗ ᐃᓕᖅᑯᓯᒥᓂ 
ᖃᓄᐃᓕᐅᕐᕕᖃᕈᓐᓇᖁᓪᓗᒋᓪᓗ.   

• ᐊᑐᓕᖅᑎᑦᑎᓂᖅ, ᓇᐅᑦᓯᖅᑐᕐᓂᖅ ᐊᒻᒪᓗ ᒪᓕᒃᑎᑦᑎᖃᑦᑕᕐᓂᖅ: ᐃᓄᐃᑦ ᐊᖏᖃᑎᒌᒍᓐᓇᐃᓕᓂᖏᓐᓄᑦ 
ᐊᖏᖅᑎᑦᑎᔨᒃᑰᒃᑲᓐᓂᕈᒪᓐᖏᓐᓂᕋᖅᑐᑦ, ᓇᐅᑦᓯᖅᑐᕐᓂᕐᒧᑦ ᖃᓄᖅᑑᕈᑎᖃᕐᓂᖅ ᐊᖏᕈᑎᒥ ᓈᒻᒪᒋᔭᐅᓂᖅᓴᐅᖕᒪᑕ ᐋᖅᑭᒃᓯᔪᖃᕆᐊᖃᖅᑎᓪᓗᒍ 
ᓯᕗᓂᕐᒥᒃ ᐊᖏᖃᑎᒌᒍᓐᓇᐃᓕᔪᖃᖅᑲᑦ.  ᓄᓇᓖᑦ ᑐᒃᓯᕋᖅᓯᒪᔪᑦ ᖃᓄᑐᐃᓐᓇᖅ ᑐᓴᒐᒃᓴᖃᓕᖅᑲᑕ ᐋᔩᕋᕈᑎᒋᔭᐅᔫᑉ ᒥᒃᓵᓄᑦ ᐸᕕᓐᓛᓐᑯᓪᓗ 
ᑐᓴᖅᑎᑦᑎᓂᖅᓴᐅᕙᓪᓗᑎᒃ ᕿᑭᖅᑕᓃᒃᑯᑦ ᐸᕕᓐᓛᓐᑯᓐᓂᐅᓐᖏᑦᑐᖅ  ᐊᒻᒪᓗ ᓄᓇᓕᖕᓂ ᕼᐊᒻᓚᐅᓐᖏᑦᑐᓂᒃ ᐅᒪᔪᕐᓂᐊᖅᑏᑦ ᑲᑎᒪᔨᒃᑰᓐᖏᑦᑐᕐᓗ.  
ᐃᓄᐃᑦ ᓇᐅᑦᓯᖅᑐᒃᑲᓐᓂᖁᔨᓯᒪᔪᑦ ᐊᒃᑐᐃᒍᑕᐅᔪᓄᑦ ᐅᒥᐊᕐᔪᐊᕐᓂᑦ ᐱᓗᐊᖅᑐᒥᒃ ᐊᖑᓇᓱᕝᕕᐅᕙᒃᑐᓂᑦ ᐊᒻᒪᓗ ᐊᒃᑐᐃᒍᑕᐅᔪᓂᒃ ᐳᔪᕐᓗᖕᒧᑦ 
ᖄᖅᑎᑦᑎᖃᑦᑕᕐᓂᕐᒥᓐᖔᖅᑐᓂᒃ ᐊᒻᒪᓗ ᐅᓯᑲᖅᑕᖃᑦᑕᖅᑎᓪᓗᒋᑦ. 

 
 
ᑖᒃᑯᐊ ᕿᑭᖅᑕᓃᒃᑯᑦ ᐊᐃᕙᔨᖏᑦ ᑎᒍᓯᕙᓪᓕᐊᔪᑦ ᑖᒃᑯᓂᖓ ᑐᓴᖅᑕᐅᔪᓂᒃ ᐋᔩᕋᖅᐸᓪᓕᐊᑎᓪᓗᒋᑦ.  ᐱᕙᓪᓕᐊᑎᑦᑎᒐᓱᓛᕋᑦᑕ 
ᑐᑭᓯᐅᒪᔾᔪᑎᒋᔭᐅᒃᑲᓐᓂᕈᓐᓇᖅᑐᓂᒃ ᕿᑭᖅᑕᓂ ᐃᓄᖏᓐᓄᑦ ᐊᖏᕈᑎᐅᑉ ᒥᒃᓵᓄᑦ ᐊᓯᖏᓐᓂᒃ ᐱᓕᕆᐊᓂᒃ, ᐱᒋᐊᕈᑎᒋᔭᐅᓯᒪᔪᓂᒃ ᐱᔨᑦᓯᕋᕈᑎᐅᔪᓂᓗ.  
ᑲᔪᓯᓂᐊᖅᑐᑦ ᐊᐃᑉᐹᓂ ᐊᐃᕙᓂᕐᒥᒃ ᐊᖏᕈᑎᒥ, ᐱᕙᓪᓕᐊᓂᕆᔭᑦᑎᓐᓂ ᑕᓪᓕᒪᐅᔪᓄᑦ ᐊᒃᑐᖅᑕᐅᓯᒪᔪᓄᑦ ᓄᓇᓕᖕᓄᑦ ᐳᓚᕋᒃᑲᓐᓂᓛᖅᑐᒍᑦ ᐱᓕᕆᐊᕆᔭᕗᑦ 
ᒥᒃᓵᓄᑦ.  

ᕿᑭᖅᑕᓃᒃᑯᑦ ᐊᒻᒪᓗ ᐸᕕᓐᓛ ᓐᑯᑦ ᑲᑎᒪᑎᑦᑎᓚᐅᕐᒪᑕ ᐊᕐᕌᒍᑕᒫᑦ ᐱᓕᕆᐊᕐᒥ ᕿᒥᕐᕈᓂᐊᖅᖢᑎᒃ 
ᓴᓂᕋᔭᖕᒥ ᐄᐳᓪ 17ᒥ 18ᒥᓗ.  ᑖᓐᓇ ᒪᕐᕉᓄᑦ ᐅᓪᓗᓄᑦ ᑲᑎᒪᓂᖓ ᐱᓕᕆᐊᒃᓴᖃᕈᓘᔭᓚᐅᖅᑐᖅ.  
ᑖᒃᑯᐊ ᕿᑭᖅᑕᓂ ᓄᓇᓕᖕᓂᑦ ᑲᑎᒪᔨᐅᔪᑦ, ᐃᓐᓇᕐᓂ, ᐃᓅᓱᒃᑐᓂᓗ ᑲᑎᒪᖃᑕᐅᓚᐅᖅᑐᑦ 
ᓄᓇᓕᖕᓂᓐᖔᖅᑐᓂᒃ ᓄᓘᔮᑦ ᐱᓕᕆᐊᖓᓄᑦ ᐊᒃᑐᖅᑕᐅᓯᒪᔪᓄᑦ, ᐊᒻᒪᓗ ᕿᑭᖅᑕᓃᒃᑯᓐᓂᖔᖅᑐᑦ 
ᐸᕕᓐᓛᓐᑯᓐᓂᖔᖅᑐᓂᓗ ᑭᒡᒐᖅᑐᐃᔨᖃᖅᖢᓂ ᑲᑎᓚᐅᕐᒪᑕ ᕿᒥᕐᕈᓂᐊᖅᖢᑎᒃ ᐊᒃᑐᐃᒍᑕᐅᔪᓂᒃ 
ᐊᒻᒪᓗ ᐸᕐᓇᐅᑎᒋᔭᐅᔪᓂᒃ ᐱᐅᓯᒋᐊᕈᑎᒋᔭᐅᔪᓐᓇᖅᑐᓂᒃ ᐅᔭᕋᕐᓂᐊᕐᕕᒃ ᐱᔾᔪᑎᒋᓪᓗᒍ. 
ᑭᓇᒃᑯᑐᐃᓐᓇᖅ ᑐᓐᖓᓱᒃᑎᑕᐅᓚᐅᖅᑐᑦ ᑲᑎᒪᓂᕐᒥᑦ ᐊᐱᖅᓱᕈᓐᓇᖅᖢᑎᒃ ᐊᒻᒪᓗ 
ᐅᖃᐅᓯᒃᓴᖃᕐᕕᖃᕈᓐᓇᖅᖢᑎᒃ ᐊᒻᒪᓗ ᖃᓄᖅ ᐃᓱᒪᒋᔭᖃᕐᒪᖔᑖᒃ ᐊᑐᓕᖁᔭᐅᓯᒪᔪᓂᒃ ᐱᓕᕆᐊᕐᒧᑦ 
ᐋᖅᑭᒋᐊᕈᑎᒋᔭᐅᓂᐊᖅᑐᓄᑦ.  

ᑖᒃᑯᐊ ᑲᑎᒪᖃᑕᐅᔪᑦ ᐊᑐᓕᖁᔨᔪᒃᓴᓂᒃ ᓴᖅᑭᑎᑦᑎᓚᐅᖅᑐᑦ ᐃᓱᒪᒋᔭᐅᖁᔭᐅᓯᒪᔪᓄᑦ.  ᐱᒻᒪᕆᐅᔪᑦ 
ᐊᑐᓕᖁᔭᐅᓯᒪᔪᑦ ᓴᖅᑭᓚᐅᖅᑐᓂᑦ ᒪᕐᕉᓂ ᐅᓪᓗᓂ ᑲᑎᒪᑎᓪᓗᒋᑦ ᐅᑯᐊᖑᓚᐅᖅᑐᑦ:  

• ᐱᐅᓯᒋᐊᕐᓂᖓ ᑐᓴᐅᒪᑎᑦᑎᓂᐅᔪᑦ ᐊᖏᕈᑎᓕᕆᓂᕐᒧᑦ ᑲᑎᒪᔨᕋᓛᖏᑦ, ᐊᑐᐊᒐᓂᒃ, 
ᐃᓕᓐᓂᐊᒐᒃᓴᓂ ᐃᖅᑲᓇᐃᔮᒃᓴᓂᓗ ᐊᒻᒪᓗ ᑲᑎᒪᔾᔪᑎᒋᔭᐅᓚᐅᖅᑐᓂᒃ ᑲᑎᒪᔾᔪᑎᕕᓂᕐᓂ.  

• ᒪᑐᐃᖓᒃᑲᓐᓂᕐᓗᑎᒃ ᐊᖏᕈᑎᓂᓐᖔᖅᑐᓂᒃ ᑮᓇᐅᔭᓂᒃ, ᐊᑐᐊᒐᓂ, ᐃᓄᐃᑦ ᐊᒃᑐᖅᑕᐅᔪᓄᑦ 
ᓈᓴᐅᑎᓂᒃ ᐊᒻᒪᓗ ᓇᐅᓯᖅᑐᕐᓂᕐᒧᑦ ᖃᐅᔨᓴᕐᓂᕐᒧᓗ ᖃᐅᔨᔭᐅᓯᒪᔪᓂ.   

• ᐃᑲᔪᖅᑕᐅᒃᑲᓐᓂᕐᓂᖅ ᐃᖏᕐᕋᖃᑦᑕᖅᑐᓂ ᑕᐃᑯᖓ ᐱᓕᕆᕝᕕᐅᔪᒧᑦ ᓱᕐᓗ 
ᐅᑕᖅᑭᕕᖕᓂᓐᖔᖅᑐᓂᒃ ᐃᑭᒪᕕᐅᒍᓐᓇᖅᑐᓂᒃ.  

• ᐊᒥᓱᓐᖑᕆᐊᖅᑕᐅᓗᑎᒃ ᐃᑲᔫᑎᒃᓴᑦ ᓱᕐᓗ 24ᓄᑦ ᐃᑲᕐᕋᓄᑦ 7ᓄᑦ ᐅᓪᓗᓄᑦ 
ᐃᓅᓯᓕᕆᔭᐅᔾᔪᑎᓂ, ᑕᐃᑲᓂ ᐱᓕᕆᕕᐅᔪᒥᒃ ᕿᑭᖅᑕᓃᒃᑯᓐᓂᓐᖓᖅᑐᒥᒃ 
ᐃᖅᑲᓇᐃᔭᖅᑎᖃᕐᓂᖅ ᓇᐅᑦᓯᖅᑐᑦᑎᐊᒃᑲᓐᓂᕈᓐᓇᖁᓪᓗᒋᑦ ᐱᓕᕆᐊᕐᒧᑦ ᐃᓱᒫᓘᑎᒋᔭᐅᔪᑦ, 
ᒪᓕᒃᑎᑦᑎᓂᕐᒥᒃ ᐅᔭᕋᕐᓂᐊᕐᕕᐅᑉ ᐊᑐᐊᒐᖏᓐᓂᒃ ᒪᓕᒃᑕᐅᒋᐊᖃᖅᑐᓂᓗ ᐊᒻᒪᓗ 
ᐃᓄᒃᑎᑑᕆᐅᒃᓴᒃᑲᓐᓂᕐᓗᑎᒃ  FLRA.   

• ᐱᓕᕆᐊᖑᒃᑲᓐᓂᕐᓗᓂ ᐃᓄᐃᑦ ᐃᓕᓐᓂᐊᖅᑎᑕᐅᖃᑦᑕᕐᓗᑎᒃ ᐳᖅᑐᓂᖅᓴᓄᑦ 
ᐃᖅᑲᓇᐃᔮᒃᓴᓄᑦ ᓅᒍᓐᓇᖅᓯᓛᕐᒪᑕ, ᐃᓄᒃᑕᖃᕆᐊᖃᕐᓂᖅ ᑲᓐᑐᕌᓂ, ᐳᔪᕐᓗᒃ ᐊᐅᓚᑕᐅᓂᖓ, 
ᐊᒻᒪᓗ ᓄᓇᓕᖕᒥ ᐱᖁᑎᑖᒃᑲᓐᓂᕐᓂᕐᒧᑦ.  

ᕿᑭᖅᑕᓃᒃᑯᑦ ᐸᕕᓐᓛᓐᑯᓪᓗ ᖁᔭᓐᓇᒦᕈᒪᓚᐅᖅᑐᑦ ᑲᑎᒪᖃᑕᐅᓚᐅᖅᑐᓂᒃ ᓄᓘᔮᓕᕆᓂᕐᒧᑦ 
ᐊᕐᕌᒍᑕᒫᑦ ᐱᓕᕆᐊᕐᒥ ᕿᒥᕐᕈᓂᕐᒧᑦ ᑲᑎᒪᓂᖓᓄᑦ.  ᑐᓴᖅᑕᐅᓯᒪᔪᑦ ᐃᓱᒪᓕᐅᕈᑕᐅᖁᔭᐅᓯᒪᔪᑦ 
ᐊᒻᒪᓗ ᐊᑐᓕᖁᔭᐅᓯᒪᔪᑦ ᐊᒻᒪᓗ ᑐᓴᑦᑎᐊᖅᖢᑎᒍ ᑐᓴᐅᒪᖃᑦᑕᐅᑎᑦᑎᐊᖁᔨᓯᒪᓂᔅᓯᓐᓂ 
ᒪᑐᐃᖓᑦᑎᐊᒃᑲᓐᓂᕐᓗᑎᒃ  ᐊᑐᐃᓐᓇᕈᐃᒃᑲᓐᓂᕐᓗᑎᒃ ᐃᑲᔫᑎᐅᔪᓐᓇᖅᑐᓂᒃ.  ᕿᑭᖅᑕᓃᒃᑯᑦ 
ᐸᕕᓐᓛᓐᑯᓪᓗ ᑭᐅᔾᔪᑎᖃᕈᓐᓇᓛᖅᑐᑦ ᖃᓄᖅ ᐱᓕᕆᔪᖃᕐᓂᐊᕐᒪᖔᑦ ᑖᒃᑯᐊ ᐊᑐᓕᖁᔭᐅᓯᒪᔪᑦ 
ᐱᓕᕆᐊᖑᑦᑎᐊᕈᓐᓇᕐᓂᖏᓐᓄᑦ.  ᑖᓐᓇ ᐅᓂᒃᑳᓕᐊᖅ ᑲᑎᒪᖃᑕᐅᓚᐅᖅᑐᓄᑦ ᑐᓂᔭᐅᓛᖅᑐᖅ 
ᐊᒻᒪᓗ ᑭᓇᒃᑯᑐᐃᓐᓇᕐᓄᑦ. 

ᐊᕐᕌᒍᑕᒫᑦ ᐱᓕᕆᐊᕐᒥ 
ᕿᒥᕐᕈᓂᕐᒧᑦ ᑲᑎᒪᓂᖓ 

ᐊᔾᔨᓐᖑᐊᓂ ᐱᖃᓯᐅᑎᓯᒪᔪᖅ: ᓴᓂᕋᔭᖕᒥ 
ᑐᑭᓯᒍᒪᔪᓂᒃ ᑐᓐᖓᓱᒃᑎᑦᑎᓚᐅᕐᒥᔪᒍᑦ 
ᑖᔅᓱᒥ ᓴᖅᑭᑎᑕᐅᓵᓚᐅᖅᑐᒥᒃ 
ᕿᑭᖅᑕᓃᒃᑯᑦ ᐃᓕᓐᓂᐊᕐᓂᕐᒧᑦ 
ᐃᖅᑲᓇᐃᔮᒃᓴᓄᓪᓗ ᐱᓕᕆᐊᖓᓂ ᐊᒻᒪ 
ᑐᑦᑕᕐᕕᒃ ᐱᓕᕆᐊᖓᓂ ᖁᕝᕙᐅᒪᓂᖅᓴᓂ 
ᐃᓕᓐᓂᐊᖅᑐᓄᑦ ᐊᒻᒪᓗ ᓄᓇᓕᖕᒥᐅᑦ 
ᓂᕆᕕᔾᔪᐊᖅᑎᑕᐅᑎᓪᓗᒋᑦ.  ᑖᓐᓇ 
ᓄᓇᓕᖕᒥᐅᑦ ᓂᕆᕕᔾᔪᐊᖅᑎᑕᐅᓂᖏᑦ 
ᖁᕕᐊᓲᑎᖃᕈᒪᓪᓗᑎᒃ ᐃᓕᓴᖅᓯᓗᑎᒃ 
ᐱᔭᕇᓵᓚᐅᖅᑐᓂᒃ ᕿᑭᖅᑕᓃᒃᑯᑦ 
ᐃᓕᓐᓂᐊᖅᑎᑦᑎᓂᖏᓐᓂ ᓴᓂᕋᔭᖕᒥᑦ!  
ᖃᐅᔨᒋᐊᕐᓂᐊᖅᑯᓯ ᑖᓐᓇ ᐊᐃᓴᑭ 
ᖃᓈᑦᓯᐊᖅ ᓴᓂᕋᔭᖕᒥᐅᑕᖅ 
ᑕᑯᒃᓴᐅᑎᑕᐅᓯᒪᔪᖅ ᕿᑭᖅᑕᓃᒃᑯᑦ 
ᔫᑑᑉ−ᑯᑦ ᐅᖃᐅᓯᖃᖅᖢᓂ ᕿᑭᖅᑕᓃᒃᑯᑦ 
ᐃᓕᓐᓂᐊᖅᑎᑦᑎᓂᖏᓐᓄᑦ 
ᐃᖅᑲᓇᐃᔮᒃᓴᓕᕆᓂᕐᒧᓪᓗ 
ᐊᑐᓚᐅᖅᑕᖓᓂ! 

ᐱᔭᕆᐊᑭᓐᓂᖅᓴᐅᓕᕐᒪᑦ ᐃᓄᖕᓄᑦ ᐃᖅᑲᓇᐃᔮᖅᑖᕈᓐᓇᕐᓂᕐᒥᒃ ᕿᑭᖅᑕᓂ ᓄᓇᓕᖕᓂ.  ᕿᑭᖅᑕᓃᒃᑯᑦ ᓴᖅᑭᑎᑦᑎᓚᐅᕐᒪᑕ ᓄᑖᒥᒃ ᐃᓄᐃᑦ ᐃᖅᑲᓇᐃᔭᕈᓐᓇᖅᑐᓂᒃ 
ᐊᑎᓕᐅᕐᕕᖕᒥ ᖃᕆᓴᐅᔭᒃᑯᑦ; ᑐᑦᑕᕐᕕᖕᒥ ᑕᐃᔭᐅᔪᒥᒃ.  ᑐᑦᑕᕐᕕᒃ ᓴᖅᑭᑎᑦᑎᑲᐅᑎᒋᔪᓐᓇᖅᑐᖅ ᐃᖅᑲᓇᐃᔮᕆᔭᐅᖃᑦᑕᖅᓯᒪᔪᓂᒃ ᓇᓕᖅᑲᓂ ᑭᓇᑐᐃᓐᓇᕐᒧᑦ ᐊᑎᓕᐅᖅᓯᒪᔪᓄᑦ 
ᐊᒻᒪᓗ ᐃᖅᑲᓇᐃᔮᒃᓴᖃᓕᖅᑲᑦ ᓇᓗᓇᐃᔭᕐᕕᐅᓇᔭᖅᖢᑎᒃ.  ᐃᓄᐃᑦ ᐊᑎᓕᐅᖅᓯᒪᔪᑦ ᑐᑦᑕᕐᕕᖕᒥ ᐃᓚᒋᔭᐅᖃᑕᐅᔪᓐᓇᖅᓯᒐᔭᖅᑐᑦ ᐃᓕᓐᓂᐊᕐᓂᕐᓂ ᐱᓕᒻᒪᒃᓴᕐᓂᕐᓂ ᐊᒻᒪᓗ 
ᐃᖅᑲᓇᐃᔭᓯᓐᓈᑦ ᐃᓕᓐᓂᐊᖅᑎᑕᐅᓰᓐᓇᕐᓗᑎᒃ ᐊᒻᒪᓗ ᓯᓚᑦᑐᖅᓴᕐᕕᖕᒥ ᐃᓕᓐᓂᐊᒐᒃᓴᓂ ᐃᓕᓐᓂᐊᖃᑕᐅᔪᓐᓇᕐᓂᕐᒥᒃ. 

ᑐᑦᑕᕐᕕᒃ ᐱᔭᕆᐊᑭᑦᑐᑯᓗ ᐊᑐᕐᓂᐊᖅᖢᒍ:  ᖃᐅᔨᒋᐊᕐᕕᖃᕈᓐᓇᐅᑎᑦᑎ ᐊᒻᒪ ᑐᕌᕈᑎᒐᓚᑎᓪᓗ ᑎᑎᕋᕐᓗᒋᑦ, ᑎᑎᕋᕐᓗᒋᑦ ᐃᖅᑲᓇᐃᔮᕆᖃᑦᑕᖅᓯᒪᔭᑎᑦ ᐊᒻᒪ 
ᐃᓕᓐᓂᐊᖃᑦᑕᖅᓯᒪᔭᑎᓪᓗ ᐊᒻᒪᓗ ᐃᓕᓐᓂᐊᕐᓂᕆᓯᒪᔭᕐᓂ ᐱᓕᒃᓴᖃᑦᑕᖅᓯᒪᔭᕐᓂᓗ ᑕᒪᒃᑯᐊ ᑕᑕᑎᕇᒍᕕᒋᑦ ᑖᓐᓇ ᖃᕆᓴᐅᔭᒃᑰᖅᑐᑦ ᐋᖅᑭᒃᓱᐃᔾᔪᑎᑲᐅᑎᒋᔪᓐᓇᖅᖢᓂ 
! ᑖᓐᓇ ᖃᕆᓴᐅᔭᒃᑰᖅᑐᖅ ᐋᖅᑭᒃᓱᐃᓗᓂ ᐃᖅᑲᓇᐃᔮᕆᔭᐅᓯᒪᔪᓂᒃ ᓇᓕᖅᑲᓕᐅᑲᐅᑎᒋᓗᓂ ᐃᖅᑲᓇᐃᔭᕐᕕᐅᔪᓐᓇᖅᑐᓄᑦ ᕿᒥᕐᕈᐊᖃᑦᑕᕈᓐᓇᕐᓂᐊᕐᒪᒋᑦ  ᐊᒻᒪᓗ ᑖᔅᓱᒧᖓ 
ᐃᖅᑲᓇᐃᔮᒃᓴᒧᑦ ᐱᔪᓐᓇᕐᓂᖃᑦᑎᐊᕈᕕᑦ ᖃᐅᔨᒋᐊᕐᕕᐅᓇᔭᖅᖢᑎᒃ.  

ᐱᑕᖃᕐᒥᔪᑦ ᐊᓯᖏᓐᓂᒃ ᖃᓄᐃᓕᐅᕈᑎᒃᓴᓂ ᑐᑦᑕᕐᕕᖕᒥ ᓱᕐᓗ ᐃᖅᑲᓇᐃᔮᒃᓴᖃᖅᑎᑦᑎᔪᓐᓇᖅᑐᑦ ᐊᒻᒪᓗ ᓇᓗᓇᐃᖅᑕᐅᓯᒪᓪᓗᑎᒃ ᐃᓕᓐᓂᐊᒐᒃᓴᐅᔪᑦ ᖃᕆᓴᐅᔭᒃᑯᑦ.  
ᐊᑐᐃᓐᓇᐅᑎᑕᐅᖃᑦᑕᖅᑐᑦ 24ᓄᑦ ᐃᑲᕐᕋᓄᑦ 7ᓄᑦ ᐅᓪᓗᓄᑦ ᖃᖓᑐᐃᓐᓇᐅᑎᓪᓗᒍ ᑕᑯᒋᐊᕐᕕᒃᓴᐅᓪᓗᓂ!  
ᕿᑭᖅᑕᓃᒃᑯᑦ 12ᓄᑦ ᓄᓇᓕᖕᓄᑦ ᐳᓚᕋᖅᓯᒪᓕᖅᑐᖅ ᐊᒻᒪᓗ ᐊᑎᓕᐅᕈᒪᔪᓂᒃ ᐊᑎᓕᐅᖅᑐᖃᖃᑦᑕᖅᖢᓂ.  ᐃᑲᔪᕋᓱᐃᓐᓇᕐᓂᐊᖅᑐᒍᑦ ᐊᒻᒪᓗ ᑐᓴᐅᒪᑎᑦᑎᖃᑦᑕᕐᓗᑕ ᐱᒋᐊᕐᓗᒍ 
ᒫᓐᓇᒥᑦ 2020ᒧᑦ ᐃᓄᖕᓂᑦ ᐃᓚᐅᑎᑦᑎᓗᑕ, ᐊᑎᓕᐅᖅᓯᖁᔨᖃᑦᑕᕐᓗᑎᒃ ᐊᒻᒪᓗ ᐃᖅᑲᓇᐃᔭᕐᕖᑦ ᐃᓕᔭᐅᖃᑦᑕᕐᓗᑎᒃ ᑐᑦᑕᕐᕕᖕᒧᑦ.  ᐊᐱᕆᖃᑦᑕᕐᓗᓯ ᑐᑦᑕᕐᕕᐅᑉ ᒥᒃᓵᓄᑦ 
ᑭᖑᓪᓕᕐᒥ ᓄᓇᓕᔅᓯᓐᓃᓕᕈᑦᑕ! 

ᒫᓐᓇ 360 ᐅᖓᑖᓂ ᐃᓄᖕᓂ ᐊᑎᓕᐅᖅᓯᒪᔪᖃᓕᖅᑐᖅ ᑐᑦᑕᕐᕕᖕᒧᑦ!  ᐊᑏᑦ ᑭᑭᑕᐅᑦᑕᐃᓕᒋᑦ, ᐊᑎᓕᐅᕆᑦ ᐅᓪᓗᒥ. ᐃᕐᖐᓐᓈᖅᑕᐅᑎᖓ  tuttarvik@qia.ca ᐅᕝᕙᓘᓐᓃᑦ 
ᑐᑭᓯᒋᐊᖅᑐᕐᓗᑎᑦ ᕿᑭᖅᑕᓃᒃᑯᑦ ᓄᓇᓕᖕᓂ ᑐᓴᐅᒪᑎᑦᑎᔨᒋᔭᔅᓯᓐᓄᑦ ᑐᑭᓯᑦᑎᐊᒃᑲᓐᓂᕈᓐᓴᕐᓂᐊᕋᕕᑦ.  

ᑕᑯᒋᐊᖅᓯᐅᒃ ᑐᑦᑕᕐᕕᒃ; 
ᕿᑭᖅᑕᓃᒃᑯᑦ ᐃᓄᖕᓂ 
ᐃᖅᑲᓇᐃᔭᕈᓐᓇᖅᑐᓂᒃ 
ᐊᑎᓕᐅᕐᕕᖓ ᖃᕆᓴᐅᔭᒃᑯᑦ.

ᐊᖏᔪᒥᒃ 
ᐊᓪᓗᕆᐊᖅᑐᖅ 
ᑖᓐᓇ ᕿᑭᖅᑕᓃᒃᑯᑦ-
ᑲᑐᔾᔨᒍᑕᐅᔪᒥᓗ  ᑐᕌᒐᖃᖅᑐᒍᑦ ᐃᓕᓐᓂᐊᖅᑎᑦᑎᓂᕐᒥ

ᑖᓐᓇ ᕿᑭᖅᑕᓃᒃᑯᑦ-ᑲᑐᔾᔨᒍᑕᐅᓯᒪᔪᖅ ᐊᐅᓚᑕᐅᓂᐊᖅᑐᖅ ᓯᑕᒪᓄᑦ ᐊᕐᕌᒍᓄᑦ, ᑎᑭᓪᓗᒍ 
ᒪᔾᔨ 2021ᒧᑦ.  ᑖᒃᑯᐊ ᑐᕌᒐᖏᑦ ᐃᓕᓐᓂᐊᖅᑎᑦᑎᔪᒪᓂᕐᒥᒃ ᐃᒪᐃᓕᖓᔪᑦ:  

260ᓂ ᐃᓕᓐᓂᐊᖅᑐᑦ ᐃᖅᑲᓇᐃᔮᒃᓴᓄᑦ ᐸᕐᓇᒃᓯᒪᓂᕐᒥᒃ ᐃᓕᓐᓂᐊᕐᓂᖓ;
80ᓂ ᐃᓕᓐᓂᐊᖅᑐᑦ ᐅᖁᒪᐃᑦᑐᓕᕆᓂᕐᒧᑦ ᓄᓇᓯᐅᑎᓕᕆᓂᕐᒥᒃ;
60ᓂ ᐃᓕᓐᓂᐊᖅᑐᑦ ᐅᔭᕋᕐᓂᐊᕐᕕᖕᒥ ᖃᐅᔨᒪᔭᐅᒋᐊᖃᖅᑐᓂᒃ ᐃᓕᓐᓂᐊᕐᓂᖓᓂ;
30ᓂ ᐃᓕᓐᓂᐊᖅᑐᑦ ᐃᖅᑲᓇᐃᔭᕆᐅᖅᓴᓰᓐᓈᖅᑐᑦ ᐃᓕᓐᓂᐊᓯᓐᓈᖅᑐᑦ ᓴᓇᔪᓕᕆᓂᕐᒧᑦ; 
ᐊᒻᒪᓗ 
30ᓂ ᐃᓕᓐᓂᐊᖅᑐᑦ ᐱᓕᒻᒪᒃᓴᕐᓂᕐᒧᑦ.

ᖃᓄᖅ ᐱᕙᓪᓕᐊᑎᒋᓯᒪᕙᑦ? 

ᖁᕕᐊᓱᒃᑐᒍᑦ ᑲᔪᓯᑦᑎᐊᖅᓯᒪᓂᖏᑦ ᐊᑐᖅᓯᒪᔪᓂᒃ ᕿᑭᖅᑕᓃᒃᑯᑦ−ᑲᑐᔾᔨᒍᑕᐅᓯᒪᔪᒥᒃ 

14ᓂ ᐃᓕᓐᓂᐊᓯᓐᓈᖅᑐᓂᒃ ᐃᖅᑲᓇᐃᔭᓯᓐᓈᖅᑐᑦ ᐃᓕᓐᓂᐊᓚᐅᖅᑐᑦ ᓄᓘᔮᓂ ᐊᒻᒪᓗ 
ᖃᐅᔨᓴᐅᑎᓂ ᖃᐅᔨᓴᖅᑕᐅᓪᓗᑎᒃ ᔪᓐᒥ  
12ᓂ ᐃᓕᓐᓂᐊᖅᑐᒃᓴᓂ ᐱᒋᐊᖅᑐᖃᓚᐅᖅᑐᖅ ᐃᖅᑲᓇᐃᔭᕆᐅᖅᓴᓂᕐᒧᑦ ᐃᒡᓗᓕᖕᒥ.
23ᖑᔪᑦ ᐅᖁᒪᐃᑦᑐᓕᕆᓂᕐᒧᑦ ᓄᓇᓯᐅᑎᓕᕆᓂᖅ ᐃᓕᓐᓂᐊᕌᓂᓚᐅᖅᑐᑦ 
ᓯᓚᑦᑐᖅᓴᕐᕕᖕᒥᑦ  Operating Engineers Training Institute ᐊᓐᑎᐊᕆᐆᒥ ᐊᒻᒪᓗ 
ᐃᖅᑲᓇᐃᔭᕆᐊᓕᓚᐅᖅᑐᑦ ᓄᓘᔮᓂ.  
3ᖑᔪᑦ ᐃᖅᑲᓇᐃᔭᖅᑎᑖᑦ ᕿᑭᖅᑕᓃᒃᑯᓐᓂᑦ ᑐᑭᓯᒋᐊᕐᕕᐅᓚᐅᖅᑐᓂᑦ ᑐᑦᑕᕐᕕᖕᒥᑦ 
ᓄᓘᔮᑦ ᑲᓐᑐᕌᖃᖅᑐᓂᒃ 
12ᖑᔪᑦ ᐃᓕᓐᓂᐊᖅᑐᖃᓕᕐᒥᔪᖅ ᐅᖁᒪᐃᑦᑐᓕᕆᓂᕐᒧᑦ ᓄᓇᓯᐅᑎᓕᕆᓂᕐᒥᒃ ᐄᐳᓪᒥ. 
ᑖᒃᑯᐊ ᐃᓕᓐᓂᐊᖅᑐᑦ ᐱᒋᐊᓚᐅᖅᑐᑦ ᔫᓐ 26ᒥ ᐊᒻᒪᓗ ᐃᓕᓐᓂᐊᕐᓂᐊᖅᖢᑎᒃ ᐱᖓᓱᓄᑦ 
ᑕᖅᑭᓄᑦ.  

ᖃᓄᐃᑦᑐᖃᒃᑲᓐᓂᕐᓂᐊᖅᑲᑦ ᐊᕐᕌᒍᔭᑦᑎᓐᓂ ᑖᔅᓱᒪᐅᑉ ᒥᒃᓵᓄᑦ 
ᕿᑭᖅᑕᓃᒃᑯᑦ−ᑲᑐᔾᔨᒍᑕᐅᓯᒪᔪ? 

ᑕᒪᑐᒪᓂᑦ ᐊᕐᕌᒍᒥ ᐃᓕᓐᓂᐊᖅᑐᒃᓴᓂ ᐊᑎᓕᐅᖅᑎᑦᑎᒐᓱᓛᖅᑐᒍᑦ:  

16ᓂ ᐃᓕᓐᓂᐊᕋᔭᖅᑐᓂᒃ ᐃᖅᑲᓇᐃᔭᕆᐅᖅᓴᓂᕐᒧᑦ ᐃᓕᓐᓂᐊᖅᑎᑕᐅᓯᓐᓈᕐᓗᑎᒃ 
ᓴᓇᔪᓕᕆᓂᕐᒧᑦ  
65ᖑᔪᓂᒃ ᐃᓕᓐᓂᐊᖅᑐᓂᒃ ᐃᖅᑲᓇᐃᔭᕆᐅᖅᓴᓂᕐᒧᑦ 
30ᓂ ᐃᓕᓐᓂᐊᕋᔭᖅᑐᓂᒃ ᐅᖁᒪᐃᑦᑐᓕᕆᓂᕐᒧᑦ ᓄᓇᓯᐅᑎᓕᕆᓂᕐᒥ  
60ᓂ ᐃᓕᓐᓂᐊᖅᑐᖃᕐᓗᓂ ᐅᔭᕋᕐᓂᐊᕐᕕᖕᒥ ᐃᖅᑲᓇᐃᔭᕆᐅᖅᓴᓂᕐᒧᑦ ᑐᕌᖓᔪᓂᒃ 
15ᓂ ᐃᓕᓐᓂᐊᖅᑐᖃᕐᓗᓂ ᐱᓕᒻᒪᒃᓴᕈᑎᑐᐃᓐᓇᕐᓂ ᐱᔪᓐᓇᕐᓂᕆᔭᐅᔪᑦ 
ᐱᕙᓪᓕᐊᑎᑕᐅᒃᑲᓐᓂᕐᓂᐊᕐᒪᑕ  

ᖃᓄᖅ ᐃᓚᐅᓕᕈᓐᓇᖅᐱᑕ ᕿᑭᖅᑕᓃᒃᑯᑦ ᐃᓕᓐᓂᐊᕐᓂᕐᒧᑦ 
ᐃᖅᑲᓇᐃ? 

ᐱᐅᓂᖅᐹᒃᑯᑦ ᑐᑭᓯᒍᒪᒍᕕᑦ ᐃᓕᓐᓂᐊᕐᓂᐅᑉ ᐃᖅᑲᓇᐃᔮᒃᓴᐃᓪᓗ ᒥᒃᓵᓄᑦ 
ᕿᑭᖅᑕᓃᒃᑯ-ᑲᑐᔾᔨᒍᑕᐅᓯᒪᔪᒥᓗ ᐊᑎᓕᐅᖃᑕᐅᔪᓐᓇᖅᑐᑎᑦ ᑐᑦᑐᕐᕕᒃᑯᓐᓂ.  ᑐᑦᑕᕐᕕᒃ 
ᑲᑐᔾᔨᓪᓗᑎᒃ ᐃᖅᑲᓇᐃᔭᖅᑐᑦ ᑖᔅᓱᒥᖓ ᕿᑭᖅᑕᓃᒃᑯᑦ−ᑲᑐᔾᔨᒍᑕᐅᓯᒪᔪᒥᓗ ᐊᒻᒪᓗ 
ᕿᑭᖅᑕᓃᒃᑯᑦ ᓴᖅᑭᓯᒪᓪᓗᓂᐅᒃ ᖃᕆᓴᐅᔭᒃᑯᑦ ᖃᐅᔨᒋᐊᕐᕕᒃᓴᐅᔪᓐᓇᖅᑐᓂᒃ ᐃᓄᖕᓂ 
ᐃᖅᑲᓇᐃᔭᕈᓐᓇᖅᑐᓂᒃ.  

ᐊᒥᓱᓂᒃ ᐱᓕᕆᐊᖃᖅᓯᒪᔪᖃᕐᖓᑦ ᑭᖑᓪᓕᕐᒥ ᑐᓴᖅᑎᑦᑎᓚᐅᖅᑎᓪᓗᑕ 
ᑖᔅᓱᒥᖓ ᕿᑭᖅᑕᓃᒃᑯᑦ ᐃᓕᓐᓂᐊᕐᓂᕐᒧᑦ ᐃᖅᑲᓇᐃᔮᒃᓴᓕᕆᓂᒧᓪᓗ 
ᐱᓕᕆᐊᖓᑕ ᒥᒃᓵᓄᑦ ᐅᑭᐅᕐᒥ ᑐᓴᒐᒃᓴᐅᓚᐅᖅᑐᒥᑦ.  ᐊᒥᓱᓪᓗ 
ᐊᑎᓕᐅᖅᓯᒪᔪᖃᖅᑐᖅ ᐊᒻᒪᓗ ᐊᓪᓛᑦ 23ᖑᔪᓂᒃ ᐃᓕᓐᓂᐊᕌᓂᒃᑐᓂᒃ 
ᐅᖁᒪᐃᑦᑐᓕᕆᓂᕐᒧᑦ ᓄᓇᓯᐅᑎᕐᔪᐊᓕᕆᓂᕐᒥᒃ! ᑕᒪᑐᒥᖓ ᐊᒃᓱᐊᓗᒃ 
ᑲᔪᖏᖅᑐᒍᑦ ᐱᐅᔪᓂᒃ ᐅᖃᐅᓯᐅᖃᑦᑕᓚᐅᕐᓂᖓᓄᑦ.  

ᑭᓲᕙ ᑖᓐᓇ ᕿᑭᖅᑕᓃᒃᑯᑦ 
ᑲᑐᔾᔨᒍᑕᐅᓯᒪᔪᖅ 

ᑖᓐᓇ ᕿᑭᖅᑕᓂ ᐱᓕᒻᒪᒃᓴᖅᑎᑦᑎᓂᕐᒧᑦ 
ᐃᖅᑲᓇᐃᔭᕆᐅᖅᓴᕈᓐᓇᖅᓯᖁᓪᓗᒋᑦ 
ᑲᑐᔾᔨᒍᑕᐅᓯᒪᔪᖅ ᑐᕌᖓᔪᖅ 
ᐱᔪᓐᓇᕐᓂᕆᔭᐅᔪᑦ 
ᐱᕙᓪᓕᐊᑎᑕᐅᔪᓐᓇᖁᓪᓗᒋᑦ 
ᐊᒻᒪᓗ ᐊᒥᓱᓐᖑᕆᐊᕐᓗᒋᑦ ᐃᓄᐃᑦ 
ᐃᖅᑲᓇᐃᔭᕈᓐᓇᖅᑐᓂᒃ ᕿᑭᖅᑕᓂ 
ᓄᓇᓕᖕᓂ ᑐᕌᒐᖃᕐᓂᖅᓴᐅᓪᓗᑎᒃ ᐃᓄᐃᑦ 
ᐊᕐᓇᖏᓐᓂ ᐃᓅᓱᒃᑐᓂᓗ ᐊᕐᕌᒍᖃᖅᑐᓂᒃ 
18ᓂᑦ 30ᓄᑦ ᐅᔭᕋᕐᓂᐊᕐᕕᖕᒥ 
ᐃᖅᑲᓇᐃᔭᕈᓐᓇᖅᓯᖁᓪᓗᒋᑦ.  

ᐃᓄᐃᑦ ᖃᓄᐃᓕᓚᐅᖅᑲᑦ ᐅᕙᑦᑎᓐᓄ?

ᕿᑭᖅᑕᓂ ᐃᓄᐃᑦ ᐃᓱᒫᓘᑎᖃᕐᒪᑕ ᐊᒃᑐᐃᒍᑕᐅᑐᐃᓐᓇᕆᐊᖃᖅᑐᓂᒃ ᐅᖅᓱᐊᓗᖕᓂᐊᕐᓂᕐᒧᑦ ᒑᓯᒃᓴᖅᓯᐅᕐᓂᒧᓪᓗ ᐅᑯᑎᒎᓇ: 

• ᐊᒃᑐᐃᓂᐅᓇᔭᖅᑐᑦ ᐊᕙᑎᒧᑦ ᐅᒪᔪᓂᓗ ᐃᖅᑲᕐᓂᐊᕐᓂᕐᒧᑦ ᐊᒃᑐᐃᓂᐊᕐᓂᖓᓄᑦ ᐱᐅᓯᑐᖃᒃᑯᑦ 
ᖃᓄᐃᓕᐅᖅᑕᐅᓲᖑᔪᓂᒃ ᓱᕐᓗ ᐊᖑᓇᓱᖕᓂᖅ ᐊᓯᖏᓪᓗ.  

• ᐅᖅᓱᐊᓗᖕᒥ ᑯᕕᔪᖃᑐᐃᓐᓇᕆᐊᖃᕐᓂᖓ ᐃᒪᕐᒥ ᐊᑭᒋᔭᐅᔪᓂᑦ ᓄᓇᓕᖕᓂ ᐊᒻᒪᓗ ᐊᒃᑐᐃᑐᐃᓐᓇᕆᐊᖃᖅᖢᓂ 
ᐃᒪᐅᑉ ᖃᓄᐃᓐᓂᕆᔭᖓᓂ, ᐅᒪᔪᓂ ᐊᒻᒪ ᐃᓄᖕᓂ

ᑖᒃᑯᐊ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᑲᑎᒪᑎᓪᓗᒋᑦ ᐄᐳᓪᒥ, ᑖᒃᑯᐊ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐅᖃᐅᔾᔪᐃᔩᑦ 
ᑲᑎᒪᓚᐅᖅᓯᒪᔪᑦ ᐅᖃᐅᓯᖃᖅᖢᑎᒃ ᖃᓄᖅ ᐃᓄᐃᑦ ᖃᐅᔨᒪᔭᑐᖃᖏᑦ ᐊᑐᖅᑕᐅᔪᓐᓇᕐᒪᖔᑖᒃ ᐊᔾᔨᒌᖏᑦᑐᓄᑦ 
ᐱᓕᕆᐊᖑᔪᓄᑦ ᐅᖅᓱᓗᖕᓂᐊᕐᓂᕐᒧᑦ ᒑᓯᒃᓴᖅᓯᐅᕐᓂᒧᓪᓗ ᓴᓐᓂᕈᑎᐅᑉ ᐃᒪᖓᓂ ᕿᑭᖅᑖᓘᑉ ᐃᑭᖓᓂᓗ.  
ᐅᖃᐅᓯᖃᓚᐅᕐᒥᔪᑦ ᐃᖅᑲᕐᓂᐊᕐᓂᐅᑉ ᒥᒃᓵᓄᑦ, ᐅᒥᐊᕐᔪᐊᑦ ᐊᒥᓱᓐᖑᕆᐊᕋᔭᕐᓂᖏᑦ ᐊᒻᒪᓗ ᐅᖅᓱᐊᓗᖕᓂᐊᕈᑎᑦ 
ᓇᑉᐸᖅᑕᐅᓂᖏᑦ.  ᐊᑐᓕᖁᔭᐅᔪᓂᒃ ᓴᖅᑭᑦᑐᖃᓚᐅᖅᑐᖅ ᑐᓂᔭᐅᔪᒃᓴᒫᖑᓗᑎᒃ ᒥᑭᓐᓂᖅᐹᒃᑯᑦ ᐱᐅᓐᖏᑦᑐᒃᑯᑦ 
ᐊᒃᑐᐃᓗᐊᖁᔨᓇᑎᒃ ᐅᒪᔪᓂᒃ ᐃᓄᐃᓪᓗ ᖃᓄᐃᓕᐅᕐᓂᕆᕙᒃᑕᖏᓐᓂᓗ. 

ᑭᓲᓂᐊᖅᑲ ᐱᓕᕆᐊᒃᓴᑦ?

ᕿᑭᖅᑕᓃᒃᑯᑦ ᓄᐊᓴᐃᕙᓪᓕᐊᓯᒪᔪᑦ ᐅᖃᐅᓯᐅᓚᐅᖅᑐᓂᒃ ᐊᒻᒪᓗ ᑎᑎᕋᖅᐸᓪᓕᐊᓪᓗᑎᒃ ᐃᓄᐃᑦ ᖃᐅᔨᒪᔭᑐᖃᖏᑕ 
ᒥᒃᓵᓄᑦ ᐅᓂᒃᑳᓂ ᐃᓚᒋᔭᐅᖃᑕᐅᓂᐊᖅᑐᒥᒃ ᐊᕙᑎᒥᒃ ᖃᐅᔨᓴᕐᓂᕐᒧᑦ ᑐᑭᒧᐊᒍᑎᒃᓴᐅᓂᐊᖅᑐᓄᑦ ᑐᓂᔭᐅᓛᖅᑐᒧᑦ 
ᒐᕙᒪᑐᖃᒃᑯᓐᓄᑦ.  ᑖᒃᑯᐊ ᓄᓇᕗᒥ ᐊᕙᑎᓕᕆᔨᒃᑯᑦ ᑲᑎᒪᖃᑎᖃᓛᕐᒥᔪᑦ 10ᓂ ᓄᓇᓕᖕᓂ ᐊᑭᒋᔭᐅᔪᓂᒃ ᐅᑭᐊᒃᓵᒥ 
ᑕᒪᓐᓇ ᐱᓕᕆᐊᖑᒃᑲᓐᓂᕐᓗᓂ.  ᑖᒃᑯᐊ ᒐᕙᒪᑐᖃᒃᑯᑦ ᑕᒪᑐᒥᖓ ᑮᓇᐅᔭᖃᖅᑎᑦᑎᔪᑦ ᐊᒻᒪᓗ ᓄᐊᓴᐃᓛᖅᖢᑎᒃ 
ᐃᓕᔭᐅᓂᐊᖅᑐᓄᑦ ᑭᖑᓪᓕᖅᐹᒧᑦ ᐅᓂᒃᑳᓕᐊᖑᓂᐊᖅᑐᒧᑦ ᐅᖅᓱᐊᓗᖕᓂᐊᕐᓂᖅ ᒑᓯᒃᓴᖅᓯᐅᕐᓂᐅᓪᓗ ᓴᓐᓂᕈᑎᐅᑉ ᐃᒪᖓᓂ 
ᕿᑭᖅᑖᓘᑉ ᐃᑭᖓᓂᓗ.

2017ᒥ, ᕿᑭᖅᑕᓃᒃᑯᑦ ᐃᑲᔪᐃᓐᓇᕐᒪᑕ ᓄᓇᕗᒥ 
ᐊᕙᑎᓕᕆᓂᕐᒧᑦ ᑲᑎᒪᔨᖏᓐᓂ ᐱᓕᕆᐊᖃᖅᑎᓪᓗᒋᑦ 
ᑐᑭᒧᐊᒍᑎᒃᓴᓕᐅᕐᓂᕐᒥᒃ ᐊᕙᑎᒥᒃ ᖃᐅᔨᓴᕐᓂᕐᒧᑦ 
ᐅᖅᓱᐊᓗᖕᓂᐊᕐᓂᖅ ᒑᓯᒃᓴᖅᓯᐅᕐᓂᐅᓪᓗ 
ᒥᒃᓵᓄᑦ ᓴᓐᓂᕈᑎᐅᑉ ᐃᒪᖓᓂ ᕿᑭᖅᑖᓘᑉ 
ᐃᑭᖓᓂᓗ.  ᕿᑭᖅᑕᓃᒃᑯᑦ ᐃᓚᒋᔭᐅᖃᑕᐅᓯᒪᔪᑦ 
ᐊᕙᑎᒥᒃ ᖃᐅᔨᓴᕐᓂᕐᒧᑦ ᑐᑭᒧᐊᒍᑎᒃᓴᓕᐅᕐᓂᕐᒧᑦ 
ᓄᐊᓴᐃᔪᖃᖅᑎᓪᓗᒍ ᑐᑭᓯᒋᐊᕈᑎᓂᒃ 
ᐊᑐᓕᖁᔭᐅᓯᒪᔪᒃᓴᓄᑦ ᐃᓕᔭᐅᖃᑕᐅᓛᖅᑐᓄᑦ.  
ᕿᑭᖅᑕᓃᒃᑯᑦ ᓄᓇᓕᖕᓄᑦ ᐳᓚᕋᖃᑦᑕᓚᐅᖅᑐᑦ ᐊᒻᒪᓗ 
ᐃᓄᓕᒫᖅᑎᑦᑎᕙᒃᖢᑎᒃ ᓄᓇᓕᖕᓂ ᓄᐊᓴᐃᓪᓗᑎᒃ ᐃᓄᐃᑦ 
ᓇᓗᓇᐃᖅᑕᖏᓐᓂᒃ ᖃᓄᖅ ᓯᕗᓂᕐᒥᒃ ᐅᖅᓱᐊᓗᖕᓂᐊᕐᓂᖅ 
ᒑᓯᒃᓴᖅᓯᐅᕐᓂᕐ ᐊᒃᑐᐃᓇᔭᕐᒪᖔᑦ ᐊᕙᑎᒋᔭᖓᓂᒃ. 

ᑭᓲᕙ ᕿᑭᖅᑕᓃᒃᑯᑦ ᐱᓕᕆᐊᒃᓴᖓ? 

ᑐᕌᒐᖃᖅᑐᒍᑦ ᐃᖅᑲᓇᐃᔭᖃᑎᒋᔪᒪᓪᓗᒋᑦ ᐃᓄᐃᑦ 
ᓄᐊᓴᐃᓂᐊᕋᑦᑕ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐊᖅᑯᑎᒋᓗᒋᑦ ᓄᓇᓕᖕᒥ ᑲᑎᒪᑎᑦᑎᖃᑦᑕᕐᓂᕐᒥ.  
ᕿᑭᖅᑕᓃᒃᑯᑦ 10ᓂ ᓄᓇᓕᖕᓂ ᑲᑎᒪᖃᑎᖃᖅᓯᒪᔪᑦ 
ᐊᑭᒋᔭᐅᔪᓄᑦ ᓴᓐᓂᕈᑎᐅᑉ ᐃᒪᖓᓂ ᐊᒻᒪ ᕿᑭᖅᑖᓘᑉ 
ᐃᑭᖓᓂᓗ ᐃᓚᒋᖃᑕᐅᓪᓗᒋᑦ: ᐃᒃᐱᐊᕐᔪᖕᒥᐅᑦ, 
ᑭᓐᖓᕐᒥᐅᑦ, ᑲᖏᖅᑐᒑᐱᖕᒥᐅᑦ, ᐊᐅᓱᐃᑦᑐᕐᒥᐅᑦ, 
ᐃᖃᓗᖕᒥᐅᑦ, ᑭᒻᒥᕈᕐᒥᐅᑦ ᐸᖕᓂᖅᑑᕐᒥᐅᑦ, ᒥᑦᑎᒪᑕᓕᖕᒥᐅᑦ, 
ᕿᑭᖅᑕᕐᔪᐊᕐᒥᐅᑦ, ᖃᐅᓱᐃᑦᑐᕐᒥᐅᓪᓗ.  ᕿᑭᖅᑕᓃᒃᑯᑦ 
ᑲᑎᒪᖃᑎᖃᖃᑦᑕᓚᐅᕐᒥᔪᑦ ᓄᓇᓕᖕᓂ ᐅᒪᔪᕐᓂᐊᖅᑏᑦ 
ᑲᑎᒪᔨᖏᓐᓂᑦ, ᓄᓇᓕᖕᓂ ᓄᓇᓕᕆᓂᕐᒧᑦ 
ᑲᑎᒪᔨᕋᓛᖏᓐᓂ, ᐃᓅᓱᒃᑐᓂ ᐊᒻᒪᓗ ᑭᓇᒃᑯᑐᐃᓐᓇᕐᓂ. 
 
ᕿᑭᖅᑕᓃᒃᑯᑦ ᓴᖅᑭᑎᑦᑎᓚᐅᕐᒥᔪᑦ ᐃᓄᐃᑦ 
ᖃᐅᔨᒪᔭᑐᖃᖏᓐᓂᒃ ᑲᑎᒪᔨᕋᓛᓂᒃ 
ᑲᑎᖃᑎᒋᔭᐅᑲᐃᓐᓇᖃᑦᑕᕐᓂᐊᖅᑐᓂᒃ.  ᑖᒃᑯᐊ 
ᑲᑎᒪᔨᕋᓛᒃᑯᑦ ᑲᑎᒪᔨᖃᖅᑐᑦ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ 
ᐅᖃᐅᔾᔪᐃᔨᓂ ᓂᕈᐊᖅᑕᐅᔪᓄᑦ ᓄᓇᓕᖕᓂ ᓄᓇᓕᕆᓂᕐᒧᑦ 
ᑲᑎᒪᔨᕋᓛᖏᓐᓄᑦ, ᐅᒪᔪᕐᓂᐊᖅᑏᑦ ᑲᑎᒪᔨᖏᓐᓄᑦ, 
ᑭᓇᒃᑯᑐᐃᓐᓇᕐᓂ ᐊᒻᒪᓗ ᐃᓅᓱᒃᑐᓂ ᑕᓪᓕᒪᐅᔪᓂᑦ 
ᓄᓇᓕᓐᓂᓐᖔᖅᑐᓂᒃ; ᐃᒃᐱᐊᕐᔪᖕᒥᑦ, ᑲᖏᖅᑐᒑᐱᖕᒥᑦ, 
ᐸᖕᓂᖅᑑᒥᑦ, ᒥᑦᑎᒪᑕᓕᖕᒥᑦ, ᕿᑭᖅᑕᕐᔪᐊᕐᒥᓗ.  ᐃᓄᐃᑦ 
ᖃᐅᔨᒪᔭᑐᖃᖏᑦ ᑲᑎᒪᔨᕋᓛᖏᑦ ᑲᑎᒪᖃᑦᑕᓚᐅᖅᑐᑦ ᒪᔾᔨᒥ 
ᐄᐳᒥᓗ ᐊᕐᕌᒍᒋᔭᑦᑎᓐᓂ. 

ᐃᑲᔪᕐᓂᖅ ᕿᑭᖅᑕᓂ ᐃᓄᖏᓐᓂ 
ᓂᓪᓕᐊᔾᔪᑎᖃᕈᓐᓇᕐᓂᖏᓐᓄᑦ 
ᐅᖅᓱᐊᓗᖕᓂᐊᕐᓂᐅᑉ 
ᒑᓯᒃᓴᖅᓯᐅᕐᓂᐅᓪᓗ ᒥᒃᓵᓄᑦ 
ᓴᓐᓂᕈᑎᐅᑉ ᐃᒪᖓᓂ ᐊᒻᒪ 
ᕿᑭᖅᑖᓘᑉ ᐃᑭᖓᓂ  

ᓂᕿᖃᐃᓐᓇᖅᑎᑦᑎᓂᕐᒧᑦ ᖃᐅᔨᓴᕐᓂᖅ

ᖃᐅᔨᓴᕐᓂᐅᑉ ᐃᓚᒋᓚᐅᖅᑕᖓ ᑕᒪᒃᑯᐊ 
ᐃᓄᓕᖅᑕᐃᑦ ᖃᓄᖅ ᐃᑲᔪᓲᖑᓂᖏᓐᓂ 
ᓄᓇᓕᖕᓂ.  ᑭᓇᒃᑯᑐᐃᓐᓇᕐᓂ ᐊᐱᖅᓱᖅᖢᑕ ᐊᒻᒪᓗ 
ᑐᕌᖓᔪᓂᒃ ᐊᔾᔨᒌᓐᖏᑦᑐᓂᒃ ᐊᐱᖅᓱᖃᑦᑕᖅᖢᑕ 
ᐊᖑᓇᓱᒃᑎᐅᔪᓂᒃ ᓄᐊᓴᐃᔪᒪᓪᓗᑕ ᐅᑯᓂᖓ: 

• ᐃᓄᓕᖅᑕᐃᑦ ᓂᖀᑦ ᐊᑭᒋᕙᒃᑕᖏᓐᓂ ᓄᓇᓕᖕᓂ 
• ᖃᓄᑎᒋᒧᑦ ᐱᓕᕆᔪᖃᕆᐊᖃᕐᒪᖔᑦ ᐸᕐᓇᒃᐸᓪᓕᐊᓗᓂ ᐊᖑᓇᓱᖕᓂᐊᕐᓗᓂ 

ᐊᒻᒪᓗ ᓂᕿᓕᐅᖃᑦᑕᕐᓂᖅ ᐃᓄᓕᖅᑕᓂ ᓂᕿᓂ  
• ᖃᓄᖅ ᐃᓄᓕᖅᑕᐃᑦ ᒥᓇᖅᑕᐅᓲᖑᓂᖏᑦ ᑐᓂᐅᖅᑲᐅᑕᐅᓂᕆᕙᒃᑕᖏᓪᓗ  

ᑐᑭᓯᒋᐊᕈᑎᓕᒫᑦ ᓄᐊᑕᐅᔪᑦ ᐊᑐᖅᑕᐅᓂᐊᖅᑐᑦ ᖃᐅᔨᓴᕐᓗᑎᒃ ᐃᓄᓕᖅᑕᐃᑦ 
ᓂᖀᑦ ᐊᑭᓐᖑᐊᕋᔭᖅᑕᖏᓐᓂᒃ ᐊᒻᒪᓗ ᖃᓄᖅ ᐱᒻᒪᕆᐅᑎᒋᖕᒪᖔᑖᒃ ᐃᓄᖕᓄᑦ 
ᐅᖃᐅᓯᐅᓂᐊᕐᒥᔪᑦ ᐅᓂᒃᑳᓂ.  

ᐃᓄᐃᑦ ᖃᐅᔨᒪᔭᑐᖃᖏᑦ ᓇᓗᓇᐃᖅᑕᐅᓯᒪᔪᓂᒃ ᐅᓪᓗᖅᓯᐅᑎᑦ  

ᑖᒃᑯᐊ ᐃᓄᐃᑦ ᖃᐅᔨᒪᔭᑐᖃᖏᓐᓂᒃ ᐅᖃᐅᔾᔪᐃᔩᑦ ᐃᖅᑲᓇᐃᔭᖃᑎᖃᓚᐅᖅᑐᑦ 
ᓄᓇᓕᖕᒥᐅᓂ ᓴᖅᑭᑎᑕᐅᕙᓪᓕᐊᓂᐊᖅᖢᓂ ᐃᓄᐃᑦ ᖃᐅᔨᒪᔭᑐᖃᖏᑦ 
ᓇᓗᓇᐃᔭᖅᓯᒪᔪᓂᒃ ᐅᓪᓗᖅᓯᐅᑎᓂ.  ᑖᒃᑯᐊ ᐅᓪᓗᖅᓯᐅᑎᑦ ᓇᓗᓇᐃᔭᖅᓯᒪᔪᑦ 
ᐅᒪᔪᐃᑦ ᐊᐅᓚᓂᕆᕙᒃᑕᖏᓐᓂᒃ ᐊᒻᒪᓗ ᖃᖓᐅᓕᖅᑎᓪᓗᒍ ᐅᒪᔪᐃᑦ ᐊᔾᔨᒌᓐᖏᑦᑐᑦ 
ᐊᖑᔭᐅᓲᖑᓂᖏᓐᓄᑦ ᓄᓇᓕᖕᓂ.  ᑕᒪᒃᑯᐊ ᐱᒻᒪᕆᐅᖃᑕᐅᔪᑦ ᐃᓄᐃᑦ 
ᖃᐅᔨᒪᔭᖏᓐᓂᒃ ᖃᐅᔨᓴᖅᑎᓪᓗᑕ. 

ᓇᓗᓇᐃᔭᐃᓂᖅ ᓄᑖᒥ 
ᖃᕆᓴᐅᔭᒃᑯᑦ ᓄᓇᑦ 
ᐊᑐᖅᑕᐅᔪᒪᓂᖏᓐᓄᑦ 
ᑐᒃᓯᕋᕐᕕᒃ 
ᑕᑕᑎᖅᓯᕕᓪᓗ   
ᒪᐃᒥ, ᕿᑭᖅᑕᓃᒃᑯᑦ ᓴᖅᑭᑎᑦᑎᓚᐅᕐᖓ ᓄᑖᒥᒃ 
ᖃᕆᓴᐅᔭᒃᑯᑦ ᓄᓇᑦ ᐊᑐᖅᑕᐅᔪᒪᓂᖏᓐᓄᑦ ᑐᒃᓯᕋᕐᕕᖕᒥ 
ᑕᑕᑎᖅᓯᕕᖕᒥᓗ ᐊᑐᖅᑕᐅᔪᒪᔪᓐᓃᖅᖢᑎᒃ ᐸᐃᑉᐹᑦ. 
ᑖᓐᓇ ᓄᑖᖅ ᖃᕆᓴᐅᔭᒃᑯᑦ ᖃᓄᐃᓕᐅᕈᑎᐅᓂᐊᖅᑐᖅ 
ᓱᒃᑲᓂᖅᓴᐅᔪᒃᑯᑦ ᐱᓕᕆᐊᖑᔪᓐᓇᖅᓯᓂᐊᕐᒪᑕ 
ᐊᒻᒪᓗ ᐊᑲᐅᓂᖅᓴᐅᓂᐊᖅᖢᓂ.  ᑐᒃᓯᕋᖅᑐᑦ 
ᑐᓂᓯᔪᓐᓇᖅᑐᑦ ᑐᒃᓯᕋᐅᑎᐅᔪᓂᒃ ᐱᔪᓐᓇᐅᑎᑖᕈᒪᓂᕐᒧᑦ 
ᖃᕆᓴᐅᔭᒃᑯᑦ.  ᑖᓐᓇ ᑐᒃᓯᕋᐅᑎ ᑐᓂᔭᐅᓯᒪᓕᖅᑎᓪᓗᒍ 
ᖃᐅᔨᒋᐊᕐᕕᐅᖃᑦᑕᕈᓐᓇᖅᑐᖅ ᑐᒃᓯᕋᐅᑎᖓ 
ᐊᖏᖅᑕᐅᖕᒪᖔᑦ,  ᓇᓂᓯᔪᓐᓇᖅᖢᑎᒃ 
ᑐᓴᒐᒃᓴᐅᔪᓂᒃ ᐊᒻᒪᓗ ᐸᐃᑉᐹᓂ ᐱᓕᕆᐊᕐᒨᖓᔪᓂᒃ 
ᐊᒻᒪᓗ ᐃᖅᑲᐃᑎᑕᐅᖃᑦᑕᕈᓐᓇᕐᓂᐊᖅᖢᑎᒃ 
ᐅᓂᒃᑳᓕᐅᕆᐊᖃᕐᓂᐅᑉ ᑭᓪᓕᒋᔭᐅᔪᓂᒃ 
ᐊᒻᒪᓗ ᖃᐅᔨᓴᕆᐊᖃᕐᓂᐅᑉ ᖃᖓᐅᖕᒪᖔᑦ.  
ᖃᕆᓴᐅᔭᒃᑰᓕᖅᑎᓪᓗᒍ, ᕿᑭᖅᑕᓃᒃᑯᑦ 
ᖃᐅᔨᓴᕐᓂᖅᓴᐅᖃᑦᑕᕐᓂᐊᓕᖅᑐᑦ ᑐᒃᓯᕋᐅᑎᒋᔭᐅᔪᓂᒃ 
ᓱᕐᓗ ᖃᐅᔨᓴᖅᑎᓂᑦ, ᐅᒥᐊᕐᔪᐊᓂ ᐃᓂᒃᑕᐅᑎᓂ 
ᐊᒻᒪᓗ ᐅᔭᕋᒃᓴᖅᓯᐅᕋᓱᐊᖅᑐᓂᒃ ᐳᓛᕆᐊᖅᑐᓄᑦ 
ᐃᖅᑲᓇᐃᔭᕈᒪᔪᓂᓪᓘᓐᓃᑦ ᐃᓄᐃᑦ ᓄᓇᖁᑎᖏᓐᓂᒃ 
ᐊᒻᒪᓗ ᑐᓴᐅᒪᑎᑦᑎᔪᓐᓇᖅᖢᑎᒃ ᓄᓇᓕᖕᓂ 
ᐱᓕᕆᔪᖃᕐᓂᐊᕐᓂᖓᓂᒃ ᓄᓇᖁᑎᖏᓐᓂᒃ 
ᐃᒪᖁᑎᖏᓐᓂᓘᓐᓃᑦ. 

ᖃᕆᓴᐅᔭᖃᓐᖏᑦᑐᑦ? 

ᖃᓄᐃᓐᖏᑦᑐᖅ! 

ᐸᐃᑉᐹᑎᒎᖅᑐᓂᒃ 
ᑐᓂᔭᐅᖏᓐᓇᑐᐃᓐᓇᕈᓐᓇᖅᑐᑦ 
ᖃᓪᓗᓈᑎᑐᑦ ᐃᓄᒃᑎᑐᓪᓗ.  

ᖃᕆᓴᐅᔭᒃᑯᑦ ᑕᑕᑎᒐᒃᓴᑦ ᐊᑐᐃᓐᓇᐅᔪᑦ ᐳᓛᕆᐊᕐᓗᒍ 
ᕿᑭᖅᑕᓃᒃᑯᑦ ᐃᑭᐊᖅᑭᕕᖓ.  

ᑐᑭᓯᒋᐊᒃᑲᓐᓂᕈᒪᒍᕕᑦ ᓄᓇ ᐊᑐᖅᑕᐅᓂᖏᓐᓄᑦ 
ᑕᑕᑎᕐᕕᖕᒥ ᖃᐅᔨᒋᐊᕐᕕᐅᔪᓐᓇᖅᑐᖅ ᐅᓇ  
registry@qia.ca. 

ᕿᑭᖅᑕᓂᒃᑯᑦ ᓵᓚᖃᖅᐳᑦ 
ᐃᓕᑕᕆᔭᐅᔾᔪᑎᒥᒃ
ᕿᑭᖅᑕᓃᒃᑯᑦ ᐊᒃᓱᐊᓗᒃ ᐅᐱᒍᓱᒃᑐᑦ ᐃᓕᑕᕆᔭᐅᓚᐅᕐᓂᖏᓐᓄᑦ 2018ᒥ ᐅᔭᕋᕐᓂᐊᕐᓂᓕᕆᓂᕐᒧᑦ 
ᑲᑎᒪᕐᔪᐊᓂᖓᓂᑦ ᐆᒥᖓ ᑎᒥᐅᔪᒧᑦ ᐃᓕᑕᕆᔭᐅᔾᔪᑎᖓᓂ ᐊᕐᕌᒍᒋᔭᑦᑎᓐᓂ! ᐊᖓᔪᖅᑳᖅ 
ᐸᐅᓗᓯ ᐊᕿᐊᕈᖅ ᑭᒡᒐᖅᑐᖅᖢᓂ ᕿᑭᖅᑕᓃᒃᑯᓐᓂᑦ ᑎᒍᓯᓚᐅᖅᑐᖅ ᐃᓕᑕᕆᔭᐅᔾᔪᑎᒥᒃ.  
ᖁᕕᐊᓱᒻᒪᕆᒃᑐᒍᑦ ᐃᑲᔪᖃᑕᐅᔪᓐᓇᕋᑦᑕ ᐅᔭᕋᕐᓂᐊᕐᓕᕆᓂᕐᒥᒃ ᓄᓇᕗᒥ ᐊᒻᒪᓗ ᖁᕕᐊᓱᒃᖢᑕ 
ᐊᒥᓱᓐᖑᖅᐸᓪᓕᐊᓂᐊᕐᓂᖏᑦ ᐱᕕᒃᓴᐅᓇᔭᖅᑐᓂᒃ ᐅᔭᕋᕐᓂᐊᕐᓂᓕᕆᓂᕐᒥᑦ!  

ᕿᑭᖅᑕᓃᒃᑯᑦ ᓴᖅᑭᑎᑦᑎᓚᐅᕐᖓᑕ ᓄᑖᒥᒃ ᕿᑭᖅᑕᓃᒃᑯᑦ ᐃᓕᓐᓂᐊᖅᑎᑦᑎᓂᖏᑦ 
ᐃᖅᑲᓇᐃᔮᒃᓴᓄᓪᓗ ᐱᓕᕆᐊᖓᓂ ᑕᕐᕆᔭᒐᒃᓴᐅᓚᐅᖅᑐᒥᒃ ᑲᑎᒪᕐᔪᐊᓂᖃᖅᑎᓪᓗᒋᑦ ᐊᒻᒪᓗ 
ᖁᒃᓴᓪᓚᕈᔪᒃᓯᒪᓪᓗᑎᒃ ᑕᒪᑐᒥᖓ ᑭᐅᔾᔪᑎᖃᓚᐅᖅᑐᓄᑦ!  ᓕᕙᐃ ᐸᓇᐹᓯ, ᕿᑭᖅᑕᓃᒃᑯᑦ 
ᑲᑎᒪᔨᖓᑦ, ᑕᕐᕆᔭᒐᒃᓴᒥ ᑕᑯᒃᓴᐅᑎᑦᑎᓚᐅᖅᑐᖅ ᐅᖃᐅᓯᖃᖅᑐᖃᖅᑎᓪᓗᒍ ᓄᓇᖃᖅᑐᑐᖃᐃᑦ 
ᐃᓚᒋᔭᐅᓂᖏᑦ ᐅᔭᕋᕐᓂᐊᕐᓂᕐᒥ.  ᑖᓐᓇ ᑕᕐᕆᔭᒐᒃᓴᖅ ᓴᖅᑭᐅᒪᑎᑦᑎᓚᐅᖅᑐᖅ 
ᐃᓕᓐᓂᐊᖃᑕᐅᓚᐅᖅᑐᓂᒃ ᐅᖁᒪᐃᑦᑐᓕᕆᓂᕐᒧᑦ ᓄᓇᓯᐅᑎᓕᕆᓂᕐᒧᑦ.  

ᕿᑭᖅᑕᓃᒃᑯᑦ ᐃᖅᑲᐅᒪᖁᔨᕗᑦ ᐅᓪᓗᕐᒥ`! ᑭᖑᓪᓕᕐᒥ ᑖᒃᑯᐊ ᓄᓇᕗᒥ ᐅᔭᕋᕐᓂᐊᕐᓂᓕᕆᓂᕐᒧᑦ 
ᑲᑎᒪᕐᔪᐊᕐᓂᖓ ᑲᔪᓯᓛᕐᒥᔪᖅ ᐄᐳᓪ 1ᒥᑦ 4ᒧᑦ, 2019ᒥ ᐊᒻᒪᓗ ᑖᓐᓇ ᑲᑎᒪᕐᔪᐊᕐᓂᖅ 
ᐱᐅᔪᖅ ᐊᔾᔨᒌᓐᖏᑦᑐᓂᒃ ᑎᒥᐅᔪᓂᒃ ᑲᑎᖃᑎᖃᕈᓐᓇᕐᓂᕐᒥᒃ ᐃᖅᑲᓇᐃᔭᓲᓂᒃ 
ᐅᔭᕋᕐᓂᐊᕐᓂᓕᕆᓂᕐᒧᑦ.  ᓂᕆᐅᑐᐃᓐᓇᖅᑐᒍᑦ ᐊᕐᕌᒎᓛᖅᑐᒥᒃ ᕿᑭᖅᑕᓂ ᐃᓕᓐᓂᐊᖅᑎᑦᑎᓂᖏᑦ 
ᐃᖅᑲᓇᐃᔭᖅᑐᓕᕆᓂᒧᓪᓗ ᐱᓕᕆᐊᖏᑦ ᑕᕐᕆᔭᒐᒃᓴᖃᒃᑲᓐᓂᓛᕐᓂᖏᑦ ᐊᕐᕌᒍ!  

ᐊᕐᕌᓂ ᕿᑭᖅᑕᓃᒃᑯᑦ ᓄᓇᓕᖕᒥᐅᓂ ᑲᑎᒪᖃᑎᖃᖃᑦᑕᓚᐅᕐᒪᑕ − ᐃᓐᓇᐃᑦ, 
ᓄᓇᓕᖕᒥ ᓯᕗᓕᖅᑏᑦ, ᓱᕈᓯᑦ, ᐃᓅᓱᒃᑐᓂ, ᐃᓕᓴᐃᔨᓂ ᐊᒻᒪᓗ ᐃᓚᒌᓂ.  
ᐊᐱᖅᓱᖅᖢᑎᒃ ᖃᓄᐃᑦᑐᓂᒃ ᐱᓕᕆᐊᒃᓴᓂᒃ ᓴᖅᑮᖁᔨᓇᔭᕐᒪᖔᑖᒃ, ᑐᓴᖅᑕᐅᓚᐅᖅᑐᑦ 
ᐊᒻᒪᓗ ᑭᐅᔭᐅᓪᓗᑎᒃ. 
 
ᑖᓐᓇ ᐃᐱᑎᑭ ᐱᓕᕆᐊᒃᓴᖅ ᐱᕙᓪᓕᐊᑎᑕᐅᓚᐅᖅᑐᖅ ᒪᓕᒃᖢᒋᑦ ᑐᓴᓚᐅᖅᑕᕗᑦ.  
ᑖᓐᓇ ᐱᓕᕆᐊᒃᓴᖅ ᑐᕌᒐᒃᓴᖃᕐᒪᑦ ᐱᔪᓐᓇᕐᓂᕆᔭᐅᔪᓂᒃ ᐱᕙᓪᓕᐊᑎᑦᑎᓂᕐᒥᒃ 
ᐊᒻᒪᓗ ᐃᓕᖅᑯᓯᕐᒨᖓᔪᓂᒃ ᐊᒻᒪᓗ ᐅᖃᐅᓯᓕᕆᓂᕐᒥᒃ ᐃᑲᔪᕐᓂᐊᖅᑐᓄᑦ 
ᓱᕈᓯᓛᑦ ᐃᓕᓐᓂᐊᕐᓂᖏᓐᓄᑦ.  ᖁᕕᐊᓱᒃᖢᑕ ᑐᓴᖅᑎᑦᑎᔪᒪᓪᓗᑕ  ᐃᓚᖓᓂ 
ᐱᓕᕆᐊᖑᓚᐅᖅᒥᒃ ᐃᐱᑎᑮᑎᒍᑦ − ᑖᒃᑯᐊ ᐃᓐᓇᐃᑦ ᐸᐃᕆᕕᖕᒦᓐᓂᖏᑦ.  
ᓯᕗᓪᓕᖅᐹᒃᑯᑦ ᐱᓕᕆᐊᖑᔪᓂᒃ ᑖᔅᓱᒥᖓ ᐱᓕᕆᐊᕐᒧᑦ, ᕿᑭᖅᑕᓃᒃᑯᑦ ᐃᓐᓇᕐᓂ 
ᑲᑎᒪᑎᑦᑎᓚᐅᖅᑐᑦ ᐃᖃᓗᓐᓂ ᐄᐳᓪᒥ.  ᐃᓐᓇᖅᑕᖃᓚᐅᖅᑐᖅ ᖃᐅᓱᐃᑦᑐᕐᒥ, 
ᒥᑦᑎᒪᑕᓕᖕᒥ, ᐃᒡᓗᓕᖕᒥ, ᐸᖕᓂᖅᑑᒥ ᐃᖃᓗᖕᓂᓗ. ᑖᒃᑯᐊ ᐃᓐᓇᐃᑦ ᐱᐅᔪᓂᒃ 
ᐊᑐᖅᓯᒪᔭᖏᓐᓂᒃ ᐅᓂᒃᑳᖁᔭᐅᖃᑦᑕᓚᐅᖅᑐᑦ ᓱᕈᓰᑦ/ᓂᕕᐊᖅᓯᐊᓪᓗ 
ᐱᔾᔪᑎᒋᓪᓗᒋᑦ.  ᐃᓐᓇᐃᑦ ᐅᖃᓪᓚᓚᐅᕐᒥᔪᖅ ᐊᖓᔪᖅᑳᖑᓯᒪᓂᖏᑕ ᒥᒃᓵᓄᑦ ᐊᒻᒪᓗ 
ᐃᓕᓐᓂᐊᖅᑎᑦᑎᖃᑦᑕᕐᓂᖏᓐᓂᒃ ᓱᕐᓗ ᒥᖅᓱᕐᓂᕐᒥ ᓴᓇᔪᓕᕆᓂᕐᒥᓗ.  ᐃᓕᓚᐅᕐᒥᔪᒍᑦ 
ᓴᓇᕐᕈᑎᓂᒃ, ᐱᓐᖑᐊᕈᓯᓂ ᐊᒻᒪᓗ ᖃᓄᐃᓕᐅᕈᓯᐅᕙᓚᐅᖅᑐᓂᒃ ᑕᐃᔅᓱᒪᓂ 
ᕿᑐᕐᖓᖏᓐᓂᒃ ᐃᓕᓐᓂᐊᖅᑎᑦᑎᖃᑦᑕᖅᑎᓪᓗᒋᑦ. 
 

ᑖᒃᑯᐊ ᐊᑐᖅᑕᐅᓛᖅᑐᑦ ᐱᕙᓪᓕᐊᔾᔪᑎᒋᔭᐅᓗᑎᒃ ᖃᓄᐃᓕᐅᕈᑎᒃᓴᓂ ᐃᑲᔫᑎᒃᓴᓂᓗ 
ᐃᓚᒋᔭᐅᓂᐊᖅᖢᑎᒃ ᐃᓐᓇᐃᑦ ᐸᐃᕆᕕᖕᒦᑎᑕᐅᓂᖏᓐᓄᑦ ᐱᓕᕆᐊᖑᔪᒥᒃ.  
ᐃᓚᒋᓪᓗᒍ ᐱᓕᕆᐊᕐᒧᑦ ᓴᖅᑭᑎᑦᑎᓂᐊᕐᒥᔪᒍᑦ ᐃᑲᔫᑎᒃᓴᓂ ᐃᓐᓇᐃᑦ 
ᐃᓚᐅᓕᒃᑲᓐᓂᖁᓪᓗᒋᑦ ᐸᐃᕆᕕᖕᓂ ᕿᑭᖅᑕᓂ ᓄᓇᓕᖏᓐᓂ.  

ᓱᓕᓗ ᑖᔅᓱᒪᐅᑉ ᐃᓐᓇᐃᑦ ᐸᐃᕆᕕᖕᒦᑎᑕᐅᓂᖏᓐᓄᑦ ᐱᓕᕆᐊᖓᒍᑦ, ᑖᓐᓇ ᐃᐱᑎᑮ 
ᐱᓕᕆᐊᖓ ᐱᖓᓱᒃᑲᓐᓂᕐᓂᖅ ᐱᓕᕆᐊᒃᓴᖃᖅᑎᑦᑎᓛᕐᒥᔪᑦ ᓴᖅᑭᑕᐅᓛᖅᑐᓄᑦ 
2018ᒥ ᐊᒻᒪ 2019ᒥᓗ:  ᐃᓚᒌᑦ ᐅᖃᓕᒫᕆᐅᖅᓴᓂᖏᑦ ᑎᑎᕋᕆᐅᖅᓴᓂᕐᒧᓪᓗ 
ᑐᕌᖓᔪᓂᒃ, ᐸᐃᕆᕕᓕᕆᔨᒃᑯᑦ ᑲᑎᒪᑎᑕᐅᓂᖏᑦ ᐊᒻᒪᓗ ᐸᐃᕆᕕᖕᓂ 
ᑲᑎᒪᔨᐅᔪᓄᑦ ᐃᓕᓐᓂᐊᖅᑎᑦᑎᓂᕐᒥᒃ.  ᐃᐱᑎᑮ ᓴᖅᑭᑎᑦᑎᒍᓐᓇᖃᑦᑕᖅᑐᖅ ᑭᓯᐊᓂ 
ᑮᓇᐅᔭᖃᖅᑎᑕᐅᓪᓗᑎᒃ $500,000ᓂ ᒪᑭᒋᐊᖅᑕᒃᑯᓐᓂᑦ ᐊᑐᖅᑕᐅᓂᐊᖅᑐᓄᑦ 
ᒪᕐᕉᓄᑦ ᐊᕐᕌᒎᓂᐊᖅᑐᓄᑦ,  ᑖᒃᑯᐊ ᒪᑭᒋᐊᖅᑕᒃᑯᑦ ᐃᓕᓐᓂᐊᖅᑐᓕᕆᓂᕐᒧᑦ 
ᑯᐊᐳᕇᓴᖓᑦ ᓴᖅᑭᓯᒪᔪᖅ ᑮᓇᐅᔭᓂᑦ ᑐᓂᔭᐅᓚᐅᖅᑐᓄᑦ ᒐᕙᒪᑐᖃᒃᑯᓐᓂᑦ ᓄᓇᕗᑦ 
ᑐᓐᖓᕕᒃᑯᓐᓄᑦ.  

ᑲᑎᒃᑲᓐᓂᖏᑦ ᐃᓐᓇᐃᑦ 
ᐃᓅᓱᒃᑐᐃᓪᓗ ᐊᑐᕐᓗᒍ 
ᐃᐱᑎᑭ ᐱᓕᕆᐊᒃᓴᖓ  

ᐊᕐᕌᒍᑕᒫᑦ ᕿᑭᖅᑕᓃᒃᑯᑦ ᖁᕕᐊᓲᑎᖃᖃᑦᑕᕐᖓᑕ ᐃᓄᒃᑎᑐᑦ 
ᐅᖃᐅᓯᐊᓂ ᑕᖅᑭᕐᒥ ᐊᒻᒪᓗ ᑕᒪᑐᒪᓂ ᐊᕐᕌᒍᒥ ᑕᐃᒪᐃᑐᐃᓐᓇᓚᐅᕆᕗᖅ.  
ᕿᑭᖅᑕᓃᒃᑯᑦ ᐊᔾᔨᒌᓐᖏᑦᑐᓂᒃ ᓴᖅᑭᑎᑦᑎᓚᐅᖅᑐᑦ ᑕᖅᑭᕐᒥ ᕖᕝᕗᐊᓕᒥ 
ᐃᓚᒋᓪᓗᒋᑦ ᐃᓄᒃᑎᑑᖅᓯᒪᔪᓂᒃ ᓂᔾᔭᐅᓯᓕᐅᕐᓂᖅ/ᐊᖃᐅᓯᓕᐅᕐᓂᕐᒥᓗ 
ᓵᓚᖃᕋᓱᐊᕈᓐᓇᕐᓂᐊᖅᑐᓂᒃ.  ᐅᐱᒍᓱᒻᒪᕆᓚᐅᖅᑐᒍᑦ ᑐᓂᓯᓚᐅᖅᑐᓕᒫᓂᒃ 
ᕿᑭᖅᑕᓂ ᓄᓇᓕᖕᓂᑦ.  ᐊᒥᓲᓚᐅᕐᒪᑕ ᑐᓂᔭᐅᔪᑦ ᓵᓚᖃᕐᓂᐊᖅᑐᓂᒃ 
ᓂᕈᐊᕐᖠᕋᓱᖕᓂᖅ ᐊᔪᕐᓇᓚᐅᖅᑐᖅ! 

“ᐃᓄᒃᑎᑐᑦ ᐱᒻᒪᕆᐅᔪᖅ ᓴᐳᔾᔨᓂᕐᒥᒃ 
ᐃᓕᖅᑯᓯᑦᑎᓐᓂᒃ ᐊᒻᒪ ᑭᓇᐅᓂᑦᑎᓐᓂᓗ 
ᐃᓅᓪᓗᑕ.  ᕿᑭᖅᑕᓃᒃᑯᑦ ᖁᕕᐊᓲᖃᕈᒪᕗᑦ 
ᐅᖃᐅᓯᑦᑎᓐᓂ ᐊᒻᒪ ᑲᔪᖏᖅᓴᐃᓪᓗᑎᒃ 
ᐃᓅᓱᒃᑐᓂ ᐆᒪᑎᑦᑏᓐᓇᖁᓪᓗᒋᑦ” 

ᕿᑭᖅᑕᓃᒃᑯᑦ ᐊᖓᔪᖅᑳᖓ ᐸᐅᓗᓯ ᐊᕿᐊᕈᖅ 

ᐱᐊᑭ ᕼᐋᓐ, ᐃᒃᐱᐊᕐᔪᖕᒥᐅᑕᒃᓴᔭᖅ, ᓯᕗᓪᓕᖅᐹᕆᔭᐅᓚᐅᖅᑐᖅ 
ᓵᓚᖃᖅᖢᓂ  $400ᓂ ᓂᔾᔭᐅᓯᔭᓕᐅᖅᑕᖓᓄᑦ “ᓇᒡᓕᒋᒐᒃᑭᑦ”.  ᐱᐊᑭ 
ᐊᓯᖓᓂ ᓵᓚᖃᖅᓯᒪᖕᒥᔪᖅ, 2016ᒥ ᓵᓚᖃᓚᐅᖅᑐᖅ ᓄᓇᕗᑦ ᒐᕙᒪᒃᑯᑦ 
ᓂᔾᔭᐅᓯᔭᓕᐅᕈᒪᔪᓂᒃ ᐱᓇᓱᒃᑎᑦᑎᑎᓪᓗᒋᑦ ᖁᓚᐅᑦᒥ ᓱᕈᓯᕐᓄᑦ ᑐᕌᖓᔪᓂᒃ 
ᓂᔾᔭᐅᓯᔭᓕᐅᕐᓂᕐᒧᑦ ᐊᒻᒪᓗ ᑕᐃᒫᒃ ᓱᓕ ᓵᓚᖃᖅᖢᓂ ᒪᔾᔨ 2017ᒥ, 
ᓂᔾᔭᐅᓯᔭᓚᐅᖅᑐᖅ ᒪᑐᐃᕈᑎᒋᔭᐅᓪᓗᓂ ᑖᓐᔭ ᑕᒑᕐᒥ ᑕᐃᑲᓂ  West End 
ᐃᓕᖅᑯᓯᓕᕆᕕᐊᓂ ᐅᐃᓂᐲᒡᒥ.  ᐱᐊᑭ ᖃᕆᓴᐅᔭᒃᑯᑦ ᓴᖅᑭᔮᖅᑎᑦᑎᕙᒃᖢᓂ 
ᑕᕐᕆᔭᒐᒃᓴᓂ ᓂᔾᔭᐅᓯᔭᖅᑎᓪᓗᒍ ᐃᓄᒃᑎᑑᖅᑐᓂ. 

ᐅᐱᒋᔭᐅᕗᖅ 
ᓵᓚᖃᓚᐅᖅᑐᓂᒃ 
ᓂᔾᔭᐅᓯᓕᐅᓚᐅᖅᑐᓂᒃ/
ᐊᖃᐅᓯᓕᐅᓚᐅᖅᑐᓂᓗ 

ᐃᓄᒃᑎᑐᑦ ᐅᖃᐅᓯᐊᓂ 
ᖁᕕᐊᓲᑎᖃᕐᓂᖅ

ᐃᓕᓴᖅᓯᓂᕐᒥᒃ 
ᓄᓇᕗᒥ 
ᐅᖃᓕᒫᒐᓕᐅᖅᑎᓂ
ᓄᓇᕗᑦ ᐊᒥᓱᓂ ᓱᕈᓯᕐᓄᑦ/ᓂᕕᐊᖅᓯᐊᓄᓪᓗ ᐅᖃᓕᒫᒐᓕᐅᖅᑎᖃᖅᑐᖅ ᐊᒻᒪᓗ 
ᕿᑭᖅᑕᓃᒃᑯᑦ ᖁᕕᐊᓲᑎᖃᕈᒪᕗᑦ ᐃᓕᓴᖅᓯᓗᑎᓪᓗ ᐃᑲᔪᖅᓯᒪᓂᖏᓐᓂᒃ.  ᑕᖅᑭᖃᖅᑎᓪᓗᒋᑦ 
ᐃᓄᐃᑦ ᐅᖃᐅᓯᖓᓂᒃ ᕿᑭᖅᑕᓃᒃᑯᑦ ᓴᖅᑭᔮᖅᑎᑦᑎᓚᐅᖅᑐᑦ 12ᓂ ᐊᔾᔨᒋᓐᖏᑦᑐᓂᒃ 
ᐅᖃᓕᒫᒐᓕᐊᖑᓯᒪᔪᓂᒃ ᐃᓄᒃᑎᑑᖅᑐᓂᒃ ᐊᒥᓱᓕᐅᖅᑕᐅᔪᓄᑦ ᐃᓐᕼᐋᐱᑦ ᒥᑎᐊᒃᑯᓐᓂ, 
ᐊᑕᐅᓯᕐᒥ ᖃᐅᑕᒫᑦ ᓴᖅᑭᑎᑦᑎᕙᒃᖢᑎᒃ ᐱᒋᐊᖅᖢᑎᒃ ᕖᕝᕗᐊᓕ 12ᒥᑦ 28ᒧᑦ.  
ᐅᐱᒋᑦᑎᐊᖅᑕᕗᑦ ᐅᖃᓕᒫᒐᓕᐅᖅᑏᑦ ᐃᑲᔪᖃᑕᐅᑦᑎᐊᕐᒪᑦ ᐆᒻᒪᖅᑎᑦᑎᒃᑲᓐᓂᖅᖢᑎᒃ 
ᐃᓄᒃᑎᑐᑦ ᐅᖃᐅᓯᐊᓂ ᐃᓕᖅᑯᓯᐊᓂᓗ. 

ᐅᖃᓕᒫᒐᓕᐅᖅᑎᑦ ᐅᖃᓕᒫᒐᓕᐊᒥᖕᓂᑦ ᐊᑎᓕᐅᖅᐸᓪᓕᐊᑎᑦᑎᓚᐅᕐᒥᔪᑦ ᕿᑭᖅᑕᓃᒃᑯᑦ 
ᐃᓚᒋᔭᐅᓪᓗᑎᒃ ᐃᓐᕼᐋᐱᑦ ᒦᑎᐊᒃᑯᑦ, ᑲᑐᔾᔨᖃᑎᖃᒃᑲᓐᓂᖅᖢᑕ ᐊᐃᑉᐹᓂ ᐅᖃᓕᒫᒐᓕᐅᖅᑎᑦ 
ᐊᑎᓕᐅᖅᓯᖁᓪᓗᒋᑦ ᐅᖃᓕᒫᒐᓕᐊᖏᓐᓂᒃ ᕖᕝᕗᐊᓕ 25ᒥ ᑲᔪᓯᑦᑎᐊᓚᐅᖅᑐᖅ.  ᑖᓐᓇ 
ᐊᒃᓱᐊᓗ ᖁᕕᐊᒋᔭᐅᓚᐅᕐᒪᑦ ᐊᒻᒪᓗ ᐅᐸᒃᑕᐅᓪᓗᓂ ᐊᒥᓱᓄᑦ ᐃᓅᓱᒃᑐᓄᑦ ᓄᓇᕗᒥᐅᓂ.  
ᐅᑕᖅᑭᓚᐅᕐᒥᔪᑦ ᐅᖃᓕᒫᒐᓕᐅᖅᑏᑦ ᑭᓇᐅᓂᖏᓐᓂᒃ ᖃᐅᔨᔪᒪᓂᒃ ᐅᖃᓕᒫᒐᓕᐅᖅᓯᒪᔪᓂᒃ 
ᖁᕕᐊᒋᔭᐅᔪᓂᒃ ᐊᒻᒪᓗ ᐊᑎᓕᐅᖅᑎᑦᑎᕙᒃᖢᑎᒃ.  ᐅᖃᓕᒫᒐᓕᐅᖅᑎᑦ ᑎᑎᖅᑐᒐᖅᑎᓪᓗ, 
ᐊᒥᓲᓂᖅᓴᐅᓪᓗᑎᒃ ᐃᓄᐃᑦ, ᐊᔾᔨᒌᓐᖏᑦᑐᓂᒃ ᓄᓇᓂᒃ ᑎᑭᑎᑕᐅᓚᐅᖅᑐᖅ ᓴᖅᑭᑎᓯᒪᔭᖏᑦ 
ᑕᑯᒃᓴᐅᑎᖁᓪᓗᒋᑦ.  ᐊᒥᓲᔪᑦ ᐅᖃᓕᒫᒐᐃᑦ ᐃᓄᒃᑎᑑᖅᑐᓂᒃ ᖃᓪᓗᓇᐅᔭᖅᑐᓂᓗ 
ᐃᓕᓐᓂᐊᕈᑎᒃᓴᑦᑎᐊᕙᐅᔪᑦ ᐃᓄᒃᑎᑑᖅᑎᓪᓗᒋᑦ ᐊᒻᒪᓗ ᐃᓄᐃᑦ ᐱᐅᓯᕆᓲᕆᔭᖏᑦ 
ᓴᖅᑭᔮᖅᑎᑕᐅᑦᑎᐊᖅᖢᑎᒃ ᓱᕐᓗ ᕿᓚᓗᒃᑭᐊᕐᓂᖅ ᐊᒻᒪᓗ ᐃᓪᓗᕕᒐᓕᐊᕐᓂᖅ. 
  
ᖁᔭᓐᓇᒦᖅᑕᐅᔪᓕᒫᑦ ᐃᓚᒋᔭᐅᓚᐅᖅᑐᓂᒃ ᖁᕕᐊᓲᑎᖃᖅᑎᓪᓗᑕ ᐊᒻᒪᓗ 
ᖁᔭᓐᓇᒦᑦᑎᐊᕈᒪᓪᓗᒋᑦ ᐅᖃᓕᒫᒐᓕᐅᖅᑎᐅᔪᑦ ᑎᑎᖅᑐᒐᖅᑎᐅᔪᓪᓗ ᐅᖃᓕᒫᒐᓕᐅᕐᓂᔅᓯᓐᓄᑦ 
ᑎᑎᖅᑐᒐᖅᓯᒪᔭᔅᓯᓐᓄᓗ.  ᓱᓕ ᐃᖅᑲᓇᐃᔭᖃᑎᖃᕈᒪᕗᒍᑦ ᑖᒃᑯᓂᖓ ᐃᓐᕼᐋᐱᑦ ᒦᑎᐊᒃᑯᓐᓂ 
ᓂᕆᐅᒋᔭᖃᖅᖢᑕᓗ ᑖᓐᓇ ᐊᕐᕌᒍᑕᒫᒃᑯᑦ ᓴᖅᑭᑎᑕᐅᔪᓐᓇᖅᓯᓛᕐᓂᖓᓪᓗ. 

 
ᑐᓪᓕᕆᔭᐅᓚᐅᖅᑐᖅ 19ᓂ ᐊᕐᕌᒍᖃᖅᑐᒥᒃ ᔮᔅᓱᐊ ᕼᐊᐅᓕ 
ᐃᒡᓗᓕᖕᒥᐅᑕᖅ.  ᔮᔅᓱᐊ ᓵᓚᒃᓴᓚᐅᖅᑐᖅ $300ᓂ ᓂᔾᔭᐅᓯᔭᓕᐅᕐᓂᖓᓄᑦ 
“ᑭᖑᖕᒧᖔᖅ” ᐱᔾᔪᑎᖃᖅᑐᒥᒃ ᐊᑖᑕᒥᓂ ᓇᓪᓕᒍᓱᖕᓂᖓᓂ. ᔮᔅᓱᐊ 
ᓂᔾᔭᐅᓯᔭᓕᐅᖅᐸᓪᓕᐊᓕᓵᖅᑐᖅ ᐊᒻᒪᓗ ᓵᓚᖃᓚᐅᖅᓯᒪᓪᓗᓂ 2015ᒥ 
ᐊᓕᐊᓇᐃᒃᑯᑦ ᓂᔾᔭᐅᓯᔭᖅᑏᑦ ᐱᓂᑭᓴᐅᑎᑎᓪᓗᒋᑦ. 
 
ᐱᖓᔪᒋᔭᐅᓚᐅᖅᑐᖅ ᓵᓚᒃᓴᖅᖢᓂ $200ᓂ 19ᓂ ᐊᕐᕌᒍᖃᖅᑐᒧᑦ ᑯᐃᓐᑎᓐ 
ᓵᓚ ᓴᓂᑭᓗᐊᕐᒥᐅᑕᕐᒧᑦ.  ᑯᐃᓐᑎᓐ ᑐᓂᓯᓚᐅᖅᑐᖅ ᐊᖃᐅᓯᕐᒥ ᑕᐃᔭᐅᔪᒥᒃ 
“ᐃᓅᓯᖅ” ᑖᓐᓇ ᑐᕌᖓᔪᖅ ᖃᓄᖅ ᐃᓄᐃᑦ ᐊᓐᓇᐅᒪᒍᓐᓇᕐᓂᖏᓐᓄᑦ.  
ᑯᐃᓐᑎᓐ ᒍᕆᑦ 12ᒥ ᐃᓕᓐᓂᐊᕌᓂᖕᓂᐊᖅᑐᖅ ᐊᕐᕌᒍᒋᔭᑦᑎᓐᓂ ᐊᒻᒪᓗ 
ᐃᓄᐃᑦ ᐱᓐᖑᐊᕈᓯᖏᓐᓂᒃ ᑲᒪᔨᐅᔪᖅ/ᒥᐊᓂᖅᓯᔨᐅᔪᖅ ᐊᒻᒪᓗ ᐸᓖᓯᒃᑯᓐᓂ 
ᐅᐊᑦᑎᔨᒋᔭᐅᖃᑦᑕᖅᖢᓂ.  

ᐅᐱᒋᑦᑎᐊᖅᑕᕗᑦ ᓂᔾᔭᐅᓯᔭᖅᑎᐅᔪᓕᒫᑦ ᑐᓂᓯᓚᐅᖅᑐᓂᒃ 
ᓂᔾᔭᐅᓯᔭᓕᐊᖏᓐᓂᒃ ᐊᖃᐅᓯᓕᐊᕆᔭᖏᓐᓂᓗ.  ᖁᔭᓐᓇᒦᒃ ᑕᑯᑎᑦᑎᔪᓐᓇᕋᔅᓯ 
ᖁᕕᐊᒋᔭᕐᓂ ᐊᒻᒪᓗ ᓂᕆᐅᒋᔭᖃᖅᖢᑕ ᑐᓂᓯᒃᑲᓐᓂᓛᕐᓂᕆᔭᔅᓯᓐᓄᑦ ! 
ᑐᓵᒍᒪᒍᕕᑦ ᑖᒃᑯᐊ ᓵᓚᖃᓚᐅᖅᑐᑦ ᓂᔾᔭᐅᓯᔭᓕᐊᖏᓐᓂᒃ ᐊᖃᐅᓯᓕᐊᖏᓐᓂᒃ 
ᑕᑯᒋᐊᖅᑕᐅᔪᓐᓇᖅᑐᑦ ᕿᑭᖅᑕᓃᒃᑯᑦ ᐃᑭᐊᖅᑭᕕᐊᓄᑦ ᐊᒻᒪᓗ ᖃᕆᓴᐅᔭᒃᑯᑦ 
ᓴᖅᑭᕝᕕᐅᖃᑦᑕᑦᑐᑎᒍᑦ. 

“ᐅᐱᒍᓱᒻᒪᕆᒃᑐᖓ ᑕᑯᔪᓐᓇᕋᒪ 
ᓴᖅᑭᔮᖅᑎᑕᐅᓂᖏᑦ ᐃᓕᖅᑯᓯᖅ 
ᐅᖃᐅᓯᖏᓪᓗ ᐃᓄᖕᓂᑦ ᕿᑭᖅᑕᓂ 
ᓄᓇᓕᖕᓂᑦ,” ᐅᖃᖅᑐᖅ ᕿᑭᖅᑕᓃᒃᑯᑦ 
ᐊᖓᔪᖅᑳᖓ ᐸᐅᓗᓯ ᐊᕿᐊᕈᖅ, “ᑕᒪᒃᑯᐊ 
ᓂᔾᔭᐅᓯᔭᓕᐅᖅᑕᐅᓯᒪᔪᑦ ᐊᒻᒪᓗ ᐊᖃᐅᓰᑦ 
ᓇᓗᓇᐃᒃᑯᑕᓪᓚᕆᐅᕗᑦ ᐊᒃᑐᐊᓂᕆᔭᖏᓐᓂ 
ᐃᓅᓱᒃᑐᑦ ᐃᓄᒃᑎᑑᒧᑦ”. 

ᐃᑲᔪᖅᑐᐃᓂᖅ 
ᐃᓕᖅᑯᓯᕐᒥ 
ᐊᒻᒪᓗ ᐃᓅᓱᒃᑐᓂ 
ᐊᑐᖅᖢᒍ 
ᖃᔭᓕᐅᕐᓂᖅ 
ᐃᖃᓗᓐᓂ ᖃᔭᒃᑯᑦ ᑲᑐᔾᔨᖃᑎᒌᖏᑦ 
ᐱᕙᓪᓕᐊᖏᓐᓇᖅᑐᑦ ᑐᕌᒐᕆᔭᖓᓂᒃ 
ᓴᖅᑭᑎᑦᑎᓯᒪᑎᓪᓗᒋᑦ ᖁᔭᓕᐅᕐᓂᕐᒧᑦ ᐱᓕᕆᐊᖓᓂ 
ᓄᓇᓕᖕᒧᑦ ᐊᒻᒪᓗ ᐆᒻᒪᖅᑎᑦᑎᒃᑲᓐᓂᕈᒪᓪᓗᑎᒃ 
ᖁᔭᑐᖃᕐᓂᒃ.  ᐊᕐᕌᓂ ᐊᐅᔭᐅᓚᐅᖅᑐᒥᒃ ᑖᒃᑯᐊ 
ᑲᑐᔾᔨᖃᑎᒌᒃᑯᑦ ᐃᓅᓱᒃᑐᓂ ᐃᓕᓐᓂᐊᖅᑎᑦᑎᓚᐅᕐᒪᑕ 
ᖃᔭᓕᐅᖅᑎᑦᑎᓪᓗᑎᒃ ᐱᖓᓱᓂᒃ ᐊᑯᑭᑦᑐᕐᒥᐅᑎᑐᑦ 
ᖃᔭᓕᐊᕈᓯᖏᓐᓂᑎᑐᑦ ᕿᔪᖕᓂ ᖃᔭᕐᓂ.  ᐅᐱᕐᖔᒥ, 
ᑖᒃᑯᐊ ᒥᖅᓱᖅᑏᑦ ᓕᐊ ᑲᓪᓗ ᐃᒃᐱᐊᕐᔪᖕᒥᑦ  
ᒥᖅᓱᖅᑎᑦᑎᓚᐅᕐᒪᑦ ᐃᓕᓐᓂᐊᖅᑎᑦᑎᓪᓗᓂ 
ᐱᓕᕆᐊᖑᔫᑉ ᓯᕗᓕᖅᑎᒋᔭᖏᓐᓂᒃ ᒨᓴ ᐋᑲᕙᒃ ᐊᒻᒪ 
ᐃᒻᒥᓚᔪᖅ ᐊᕐᓇᖅᑯᕐᒥᓗ ᐊᒻᒪᓗ ᐃᓕᓐᓂᐊᖅᑎᑦᑎᓪᓗᓂ 
ᔩᓂ ᐱᓱᒃᑎᒥ.  ᐃᓕᓐᓂᐊᖅᑎᑦ ᐅᐱᕐᖔᕐᒥ ᕿᑲᖅᑎᓪᓗᒋᑦ 
ᐄᐳᓪᒥ ᐃᓄᒃᓱᒃ ᐃᓕᓐᓂᐊᕐᕕᐊᓂ ᐊᑐᓚᐅᖅᑐᖅ 
ᒥᖅᓱᖅᑕᐅᓪᓗᑎᒃ ᑐᐱᒃᓴᔭᓂ ᑕᕝᕗᖓ ᖃᔭᓕᐊᖑᔪᒧᑦ.  
ᑕᐃᒪ ᐊᐅᔭᖅ ᑕᕆᐅᕐᒥ ᑕᑯᔪᒫᖅᑐᒃᓴᐅᕗᓯ − ᖃᔭᒃᑯᑦ 
ᑲᑐᔾᔨᖃᑎᒌᖏᑦ ᐆᑦᑐᕋᖅᑎᓪᓗᒋᑦ ᖃᔭᓕᐊᖑᓚᐅᖅᑐᒥ! 

ᐃᖃᓗᓐᓂ ᑐᓂᖅ ᑕᐃᒻ−ᒥ ᓂᕆᕕᔾᔪᐊᖅᑎᑦᑎᓂᖅ

ᕿᑭᖅᑕᓃᒃᑯᑦ ᐅᐱᒍᓱᒃᑲᓐᓂᖅᑐᑦ ᐃᑲᔪᕈᓐᓇᓚᐅᕐᓂᖏᓐᓄᑦ 
ᐊᕐᕌᒍᑕᒫᒃᑯᑦ ᓴᖅᑭᑎᑕᐅᕙᒃᑐᒥᒃ ᑐᓂᖅ ᑕᐃᒻᒥ ᐃᖃᓗᓐᓂ. 
ᐊᑐᖅᑕᐅᓪᓗᑎᒃ ᕿᑭᖅᑕᓃᒃᑯᑦ ᑐᓐᓂᖁᓯᐊᒃᓴᖏᑦ 
ᑐᒃᓯᕋᕐᕕᐅᔪᓐᓇᖅᑐᓄᑦ ᑮᓇᐅᔭᖃᖅᑎᑦᑎᓚᐅᖅᑐᒍᑦ ᑐᓂᖅ 
ᑕᐃᒻ ᒪᑐᔭᐅᕙᓪᓕᐊᓕᖅᑎᓪᓗᒍ ᖁᕕᐊᓲᑎᒋᔭᐅᓂᖓᓄᑦ 
ᓄᓇᓕᖕᒥᐅᑦ ᓂᕆᕕᔾᔪᐊᖅᑎᑕᐅᓂᖏᓐᓂ ᑐᒃᑐᓂ, ᐃᖃᓗᖕᓂ, 
ᓇᑦᓯᕐᓂ, ᐅᑲᓕᐊᕐᔪᖕᓂ ᐊᒻᒪ ᐊᕿᒡᒋᓂ.  ᑖᓐᓇ ᑐᓂᖅ ᑕᐃᒻ 
ᐱᓇᓱᐊᕈᓯᓕᒫᖅ ᓴᖅᑭᔮᖅᑎᑕᐅᕙᒃᑐᖅ ᐃᓄᐃᑦ ᐱᐅᓯᖏᓐᓂᒃ 
ᐊᒻᒪᓗ ᐅᐱᕐᖓᕐᓂᖓᓂᓗ ᐊᒻᒪᓗ ᑖᓐᓇ ᐃᓕᒋᔭᐅᖕᒪᑦ 
ᐊᒥᓲᑎᓪᓗᒋᑦ ᕿᑭᖅᑕᓃᒃᑯᑦ ᑮᓇᐅᔭᖃᖅᑎᑦᑎᕙᖕᓂᖏᓐᓄᑦ 
ᕿᑭᖅᑕᓂ ᓄᓇᓕᖕᓄᑦ.  ᖁᕕᐊᓱᒃᑐᒍᑦ ᐃᑲᔪᖃᑦᑕᕈᓐᓇᕋᑦᑕ 
ᐱᕈᖅᑎᑦᑎᕙᒃᑕᓂᒃ ᓄᓇᓕᖕᒥᐅᑦ ᑲᑎᓐᓂᕆᔭᖏᓐᓂᒃ ᐊᒻᒪᓗ 
ᐅᐱᒋᔭᐅᕙᒃᖢᓂ ᐃᓄᖕᓄᑦ ᓱᕐᓗ ᓄᓇᕘᑉ ᐅᓪᓗᖓᓂ 
ᖃᓄᐃᓕᐅᕈᑕᐅᓲᓂᑦ, ᖁᕕᐊᓱᖕᕕᖕᒥ ᖃᓄᐃᓕᐅᕈᑕᐅᓲᓂᑦ, 
ᐃᖃᓗᑭᓴᐅᑎᔪᓂᒃ ᐊᒻᒪᓗ ᐱᓐᖑᐊᖅᑐᓂᒃ ᓱᕐᓗ ᐊᓕᐊᓇᐃᒃᑯᑎᑐᑦ. 

ᐊᓕᐊᓇᐃᒃᑯᓐᓂ ᐃᑲᔪᖃᑦᑕᕐᓂᖅ 

ᕿᑭᖅᑕᓃᒃᑯᑦ ᐅᐱᒍᓱᒃᖢᑎᒃ ᐃᑲᔪᖃᑦᑕᖅᑐᑦ ᐊᓕᐊᓇᐃᒃᑯᑦ 
ᓴᖅᑭᔮᕐᓂᕆᕙᒃᑕᖓᓂ.  ᑕᒪᑐᒪᓂ ᐊᕐᕌᒍᒥ ᐊᓕᐊᓇᐃᒃᑯᑦ 
ᓴᖅᑭᔮᖅᑎᑦᑎᓯᒪᓚᐅᖅᑐᖅ ᔪᓂ 29ᒥᑦ ᔪᓚᐃ 2ᒧᑦ ᐊᒻᒪᓗ 
ᐊᔾᔨᒌᓐᖏᑦᑐᓂᒃ ᐊᒥᓲᓚᐅᖅᑐᑦ ᐃᓄᐃᑦ ᓄᓇᖃᖅᑐᑐᖃᐃᓪᓗ 
ᓄᓇᕗᒥᑦ ᐊᒻᒪᓗ ᓄᓇᕘᑉ ᓯᓚᑖᓂᑦ.  ᐊᕐᕌᒍᒥ ᐃᑲᔪᓚᐅᖅᑐᖅ 
ᐊᑭᖃᓐᖏᑦᑐᒥᒃ ᓂᔾᔭᐅᓯᔭᕐᓂᐅᓚᐅᖅᑐᒥᒃ ᑲᓇᑕᐅᑉ ᐅᓪᓗᐊᓂ 
ᔪᓚᐃ 1ᒥ ᓂᔾᔭᐅᓯᔭᓚᐅᖅᑐᑦ ᐊᕐᕕᐊᓂᓐᖔᖅᑐᑦ ᓂᔾᔭᐅᓯᔭᖅᑏᑦ, 
ᐱᓕ ᖁᒃᓱᒃ ᐊᒻᒪᓗ ᐃᓄᒃᑎᑑᖅᑐᓂᒃ ᓂᔾᔭᐅᓯᔭᖅᑎᖏᑦ.  

ᓂᖏᐅᓛᖅ ᕿᓕᖅᑎ ᑎᒃᑯᐊᖅᑕᐅᓚᐅᖅᑐᖅ ᑲᑎᒪᔨᕋᓛᖑᓂᐊᖅᖢᓂ ᒪᕐᕉᓄ ᐊᕐᕌᒍᓄᑦ ᑲᑐᔾᔨᔪᓄᑦ ᒥᕐᖑᐃᖅᓯᕝᕕᖕᒥ ᐊᐅᓚᑦᑎᓂᕐᒧ ᑲᑎᒪᔨᕋᓛᖏᓐᓄᑦ − ᑲᑕᓐᓇᓕᖕᒧᑦ.  

RSB-18-05-11

ᕿᑭᖅᑕᓃᒃᑯᑦ ᑲᑎᒪᔨᖏᑦ ᑲᔪᓯᑎᑦᑎᓚᐅᕐᒥᔪᑦ ᐊᖏᖅᖢᑎᒃ ᐊᑐᖅᑕᐅᓂᕆᓂᐊᖅᑕᖏᑦ ᑮᓇᐅᔭᐃᑦ  $3 ᒥᓕᔭᖑᔪᑦ ᖃᐅᓱᐃᑦᑐᖅ ᐃᓄᐃᑦ ᐊᒃᑐᖅᑕᐅᓂᐊᕐᓂᖏᓐᓄᑦ 
ᐃᑲᔫᓯᐊᒃᓴᖏᓐᓂ ᐊᖏᕈᑎᒥᑦ ᐃᒫᒃ: $1 ᒥᓕᔭᓐ ᑐᕌᖓᓗᓂ ᐊᔾᔨᒌᓐᖏᑦᑐᓂᒃ ᖃᓄᐃᓕᐅᕐᕕᐅᔪᓐᓇᖅᑐᒥᒃ ᐃᓪᓗᒥ ᖃᐅᓱᐃᑦᑐᕐᒥ;  $1 ᒥᓕᔭᓐ ᑮᓇᐅᔭᐃᑦ ᐱᕈᖅᓴᖅᑕᐅᓂᐊᖅᑐᑦ 
ᐊᒻᒪ ᕿᑐᕐᖏᐅᕈᑎᖏᓐᓇᖏᑦ ᐊᑐᖅᑕᐅᓛᕐᓗᑎᒃ ᓅᑎᑦᑎᖃᑦᑕᕐᓂᐅᑉ ᒥᒃᓵᓄᑦ ᖃᐅᓱᐃᑦᑐᕐᒥᐅᓄᑦ; $1 ᒥᓕᔭᓐ ᑮᓇᐅᔭᐃᑦ ᐊᑐᖅᑕᐅᓗᑎᒃ ᓯᕗᓂᕐᒥᒃ ᐱᓕᕆᐊᒃᓴᐅᓂᐊᖅᑐᑦ 
ᓄᓇᓕᖕᒥᐅᑦ ᓴᖅᑭᖁᓯᒪᔭᖏᓐᓂ.  

RSB-18-05-06

ᕿᑭᖅᑕᓃᒃᑯᑦ ᑲᑎᒪᔨᖏᑦ ᑐᑭᑖᕈᑎᖃᓚᐅᕐᒪᑕ ᐊᖏᖅᖢᑎᒃ ᑲᑎᓪᓗᒋᑦ ᑐᓐᓂᖅᑯᓯᐊᓂ ᑲᑭᕙᒃ ᑲᑐᔾᔨᖃᑎᒌᒃᑯᓐᓄᑦ ᑮᓇᐅᔭᓂᒃ  $852,151 ᐊᕐᕌᒍᒧᑦ 2018/19. $618,901 
ᐊᑐᖅᑕᐅᔪᒃᓴᒫᖑᓂᐊᖅᖢᑎᒃ ᐱᓕᕆᐊᒃᓴᓂ ᐱᕙᓪᓕᐊᔪᓕᕆᓂᕐᒧᑦ ᐊᒻᒪᓗ $233,250 ᓄᓇᕗᑦ ᓯᕗᒻᒧᑦ ᑮᓇᐅᔭᐃᑦ ᐊᒥᓱᓐᖑᕆᐊᕈᑎᒋᔭᐅᓗᑎᒃ ᐊᑐᖅᑕᐅᔪᓐᓇᖅᑐᓂᒃ 
ᓴᖅᑭᑎᑦᑎᒍᑕᐅᓗᑎᒃ ᐃᓄᖕᓄᑦ ᓇᖕᒥᓂᕆᔭᐅᔪᓂᒃ ᐊᒻᒪ ᐊᐅᓚᑕᖏᓐᓂᓗ ᓇᖕᒥᓂᕐᓂ.  

RSB-18-05-16

ᐋᑦᑎ ᐊᕐᓇᒃᑲᖅ ᑎᒃᑯᐊᖅᑕᐅᒃᑲᓐᓂᓚᐅᖅᑐᖅ ᓄᓇᕗᑦ ᐸᐸᑦᑎᔨᒃᑯᓐᓄᑦ ᑭᓪᓕᖃᕐᓗᓂ ᒪᐃ 2021ᒥ.  

ᐱᖁᔨᕗᖔᕈᑎ ᑲᔪᓯᑎᑕᐅᓛᐅᖅᑐᑦ

ᓄᓇᔅᓯᓂ ᑐᓴᐅᒪᑎᑦᑎᔩᑦ
ᔮᒃ ᐅᐃᓕ ᐃᒃᐱᐊᕐᔪᒃ  P.O. Box 69, Arctic Bay, NU X0A 0A0 ᐅᖄᓚᐅᑎᖓ: 867-439-8277 ᓱᑲᑦᑐᑰᕈᑎᖓ: 867-439-8217 jwillie@qia.ca

ᐅᓘᓯ ᒫᓂᖕ ᑭᙵᐃᑦ  Box 151, Cape Dorset, NU X0A 0C0 ᐅᖄᓚᐅᑎᖓ: 867-897-8638 ᓱᑲᑦᑐᑰᕈᑎᖓ: 867-897-8650 omanning@qia.ca

ᓃᓇ ᕿᓪᓚᖅ ᑲᖏᖅᑐᒑᐱᒃ Box 159, Clyde River, NU X0A 0E0  ᐅᖄᓚᐅᑎᖓ: 867-924-6119 ᓱᑲᑦᑐᑰᕈᑎᖓ: 867-924-6120 nqillaq@qia.ca

ᐃᙵ-ᓖᔅ ᑯᕆᔅᑎᐊᓐᓴᓐ ᐊᐅᓱᐃᑦᑐᖅ Gen. Del., Grise Fiord, NU X0A 0J0  ᐅᖄᓚᐅᑎᖓ: 867-980-4076 ᓱᑲᑦᑐᑰᕈᑎᖓ: 867-980-4078 ichristensen@qia.ca

ᓕᓕ ᐊᕐᓇᕐᔪᐊᖅ ᓴᓂᕋᔭᒃ Box 9, Hall Beach, NU X0A 0K0  ᐅᖄᓚᐅᑎᖓ: 867-928-8103 ᓱᑲᑦᑐᑰᕈᑎᖓ: 867-928-8114 larnaqjuaq@qia.ca

ᓯᑐᓂ ᐅᖔᓛᖅ ᐃᒡᓗᓕᒃ  Box 117, Igloolik, NU X0A 0L0  ᐅᖄᓚᐅᑎᖓ: 867-934-8760 ᓱᑲᑦᑐᑰᕈᑎᖓ: 867-934-8562 sungalaq@qia.ca

ᒪᕇ ᒪᐃᑯ ᐃᖃᓗᐃᑦ  Box 1340, Iqaluit, NU X0A 0H0  ᐅᖄᓚᐅᑎᖓ: 867-975-8420 ᓱᑲᑦᑐᑰᕈᑎᖓ: 867-979-3238 mmichael@qia.ca

ᐱᐅᕆ ᐃᑭᓪᓗᐊᖅ ᑭᒻᒥᕈᑦ Box 82, Kimmirut, NU X0A 0N0  ᐅᖄᓚᐅᑎᖓ: 867-939-2135 ᓱᑲᑦᑐᑰᕈᑎᖓ: 867-939-2134 pikkidluaq@qia.ca

ᓰᓇ ᒫᒃᒧ ᐸᓐᓂᖅᑑᖅ  Box 633, Pangnirtung, NU X0A 0R0 ᐅᖄᓚᐅᑎᖓ: 867-473-8991 ᓱᑲᑦᑐᑰᕈᑎᖓ: 867-473-8994 smachmer@qia.ca

ᔪᐊᐱ ᐆᑐᕙ ᒥᑦᑎᒪᑕᓕᒃ  Box 459, Pond Inlet, NU X0A 0S0  ᐅᖄᓚᐅᑎᖓ: 867-899-8640 ᓱᑲᑦᑐᑰᕈᑎᖓ: 867-899-8642 jootova@qia.ca

ᐅᓛᓇ ᓄᕿᙵᖅ ᕿᑭᖅᑕᕐᔪᐊᖅ Box 239, Qikiqtarjuaq, NU X0A 0B0 ᐅᖄᓚᐅᑎᖓ: 867-927-8195 ᓱᑲᑦᑐᑰᕈᑎᖓ: 867-927-8196 onuqingaq@qia.ca

ᓲᓴᓐ ᓴᓪᓗᕕᓂᖅ ᖃᐅᓱᐃᑦᑐᖅ Box 118, Resolute Bay, NU X0A 0V0 ᐅᖄᓚᐅᑎᖓ: 867-252-3127 ᓱᑲᑦᑐᑰᕈᑎᖓ: 867-252-3129 ssalluviniq@qia.ca

ᔫᓕ ᐃᒥᖅᑯᑕᐃᓚᒃ ᓴᓂᑭᓗᐊᖅ Box 90, Sanikiluaq Nu X0A-0W0  ᐅᖄᓚᐅᑎᖓ: 867-266-8162 ᓱᑲᑦᑐᑰᕈᑎᖓ: 867-266-8163 jemikotailak@qia.ca

15

www.qia.ca



SUMMER 2018

ᕿ
ᑭᖅ

ᑕ
ᓂ
 ᐃ

ᓄ
ᐃ
ᑦ 
ᑲᑐ

ᔾᔨᖃ
ᑎᒌ

ᖏᑦ QIKIQTANI INUIT ASSOCIATIO
N


